
Пра Рышарда Курыльчыка кажуць, што ён 
з’яўляецца чалавекам адразу ў трох асобах.  

Па-першае, ён – інжынер-канструктар па 
адукацыі. Спецыяліст у будаўніцтве вялікіх 
электрастанцый, у тым ліку атамных.  

Па-другое, ён – знаны польскі палітык, 
дзяржаўны дзеяч, працаваў на розных высокіх 
пасадах, у тым ліку ваяводам Паморскім і Слупскім, 
намеснікам міністра ў Варшаве.  

Па-трэцяе, Рышард Курыльчык – вядомы не 
толькі ў Польшчы пісьменнік, аўтар незвычайных 
гістарычных раманаў і аповесцяў, якія ў сціслай 
форме ахопліваюць вялізныя часавыя і 
тэрытарыяльныя абшары гісторыі. У яго творчасці 
пераважаюць стрыманасць формы і прымат зместу. 
Ён шукае адказу на шматлікія загадкі гісторыі, над 
якімі б’юцца даследчыкі розных эпох. Аднак робіць 
гэта не толькі на грунце гістарычных звестак, але і 
па-мастацку займальна. Нездарма ў Польшчы яго 
называюць апошнім з магікан у галіне гістарычнай 
прозы. 

А нарадзіўся Рышард Курыльчык 18 мая 1945 
годзе ў в. Дзедзіна на нашай Браслаўшчыне. Аўтар 
гістарычных кніжак “Сакрэтныя архівы караля 
каралёў”, “Ерусалім, Ерусалім”, “Апошні апостал”, 
“Папа”, “Нязломны з Назарэта” і інш.  

Беларускаму чытачу ўпершыню прапануецца 
пераклад на родную мову аповесці  “Славянскі 
пярэдадзень”. 

 
 

 



ЯШЧЭ АДНО СЛОВА ПРА ПАХОДЖАННЕ СЛАВЯН 
 

 
Дарагі чытач! 
Перад табой – аповесць польскага пісьменніка 

Рышарда Курыльчыка, прысвечаная самай 
старажытнай эпосе ў гісторыі славянства. Яна сягае 
таго часу, калі яшчэ назва “славяне” была схавана 
сярод шматлікіх племянных назваў у Еўропе. Назва 
не была вядома “цывілізаваным” народам таго часу, 
якія стварылі сваю пісьменнасць і пачалі занатоўваць 
ход гістарычных падзей. Таму этнонім “славяне” не 
трапіў у гістарычныя крыніцы антычнага свету.  

Гэтыя “цывілізаваныя” народы, у тым ліку ў 
Еўропе на берагах Міжземнага мора, адрознівалі сябе 
ад варвараў – людзей, якія гаварылі на незразумелай 
мове, мармыталі “бар-бар-бар”, не стварылі 
дзяржаўнага апарату і пісаных законаў, не 
пабудавалі гарадоў і нават знешне не былі падобнымі 
на элінаў і рымлян. Можа быць, іх ўвогуле не цікавілі 
б варварскія плямёны, калі б не тое, што шматлікія 
варвары былі пастаяннай пагрозай для кожнай 
“цывілізаванай” дзяржавы, якой бы магутнай яна ні 
ўяўлялася. Таму ўсе валадары ад Рымскай да 
Кітайскай імперыі вымушаны былі як мага больш 
уважліва прыглядацца да бязмежнага варварскага 
мора. І пра гэта таксама піша Рышард Курыльчык. 

Непарыўным ланцугом варварскія народы жылі 
ад берагоў Атлантычнага да берагоў Ціхага акіяна. 
Асаблівую пагрозу неслі качавыя народы, якія 
пражывалі ў еўраазіяцкіх стэпах, што распасціраліся 
амаль праз увесь кантынент – ад Дуная да берагоў 
Ціхага акіяна. Здаўна тутэйшыя народы прыручылі 
каня, што дало ім магчымасць хутка перасоўвацца 
хоць бы праз увесь кантынент. Час ад часу гэты 
стэпавы сусвет прыходзіў у рух, і тады дрыжэла пад 
капытамі коней зямля, і яе дрыжанне перадавалася 



самым ваяўнічым імперыям, якія адразу прыкладалі 
велізарныя намаганні, каб адвесці пагрозу ад сваіх 
межаў. Гэткімі качэўнікамі былі, напрыклад, хуны 
(пад гэтай назвай іх ведалі ў Кітаі), ці гуны (пад гэтай 
назвай яны былі вядомыя ў Еўропе). Не аднойчы 
разбітыя войскамі кітайскіх імператараў, праз нейкі 
час у IV – V стст. яны апынуліся ўжо ў Еўропе і пачалі 
пагражаць існаванню Рымскай імперыі. Іх з’яўленне 
выклікала жах у “цывілізаваных” еўрапейцаў. 
Невысокія крываногія гуны амаль не злазілі з каня і 
таму нават цяжка перасоўваліся па зямлі. Яны мелі 
круглы твар, раскосыя вочы і пляскаты нос. Не мелі 
звычкі мыцца. Еўрапейцы палічылі, што надышоў 
апісаны ў Бібліі канец свету. Іх правадыр Атыла 
атрымаў мянушку “Біч Божы”. Звышнапружанымі 
намаганнямі літаральна ўсёй тагачаснай Еўропы ў 
“бітве народаў” на Каталаунскіх палях у 451 г. гуны 
былі разбіты, а пасля смерці Атылы вярнуліся ў 
азіяцкія стэпы і назаўсёды зніклі са старонак 
еўрапейскай гісторыі. 

Здаўна жылі ў стэпах і індаеўрапейскія 
плямёны. Да гэтай вялікай моўнай сям’і належаць і 
славянскія мовы. Індаеўрапейскія плямёны ў 
старажытнасці займалі між іншымі тэрыторыямі і 
стэпы на поўнач ад Чорнага і Каспійскага мораў. 
Менавіта яны і прыручылі каня. Потым гэта дало ім 
магчымасць рассяліцца ад берагоў Атлантычнага 
акіяна да берагоў Індыйскага і Ціхага акіянаў.  

Але індаеўрапейскія плямёны ніколі не жылі 
толькі ў стэпах. Частка з іх увесь час знаходзілася ў 
лясной паласе і перайшла да аселага, земляробчага 
ладу жыцця. Тым не менш, пакуль доля земляробства 
была яшчэ не надта значнай, гэтыя лясныя 
варварскія плямёны былі таксама дастаткова 
рухлівымі. Гэтыя індаеўрапейцы паступова засялілі 
амаль усю тэрыторыю Еўропы. 



Рассяліліся індаеўрапейцы і на паўночных 
берагах Міжземнага мора. Гэта былі продкі элінаў і 
рымлян, якія на сваёй новай радзіме аказаліся пад 
уплывам найстаражытнейшых цывілізацый 
Міжземнамор’я: Егіпта, Малой Азіі, Эгеіды, 
фінікійскага ўзбярэжжа. Грэкі і рымляне ўспрынялі 
шматлікія дасягненні гэтых цывілізацый: 
высокапрадуктыўнае земляробства, будаўніцтва 
гарадоў, разгалінаванае рамяство, каляндар, 
пісьменнасць і г.д. У хуткім часе яны ўжо з пагардай 
ставіліся да сваіх “моўных сваякоў” на поўначы, якія 
па-ранейшаму жылі родапляменным ладам на 
вялізных абшарах Балкан, Усходняй, Заходняй, 
Цэнтральнай і Паўночнай Еўропы. А з іншага боку 
гэтыя “варварскія” народы пагражалі размеркава-
наму жыццю Эллады і Рыма. З поўначы хваля за 
хваляю прыходзілі заваёўнікі, хцівыя да багацця 
міжземнаморскіх цывілізацый. На гэтым асабліва 
спыняецца Рышард Курыльчык. 

У ІV – І стст. да н.э. антычны свет з цяжкасцю 
адбіў напады кельтаў – паўночных лясных варвараў. 
Скораных Рымам кельтаў змянілі германцы, і ў ІV – V 
стст. н.э. рымляне ўжо не змаглі адбіць іхнія напады. 
Германцы, сярод іх асабліва остготы і вестготы, 
знішчылі Заходнюю Рымскую імперыю. Толькі на 
ўсходзе Міжземнамор’я захавалася Усходняя Рымская 
імперыя – будучая Візантыя. Яе сталіцай стаў 
Канстанцінопаль, які ў хуткім часе славяне будуць 
называць Цар-град. 

Але пасля поспехаў германцаў сілы лясных 
плямён зусім не былі вычарпаны. У VІ ст. на 
дунайскіх межах Візантыі ўжо стаяў не менш грозны 
вораг – славяне. Літаральна праз некалькі стагоддзяў 
славяне рассяліліся на шырачэзных прасторах ад 
Ладажскага возера на поўначы да Пелапанеса на 
поўдні, ад Адрыятычнага мора на захадзе да Волгі на 
ўсходзе. У той час славяне ўжо неслі пагрозу і тым 



германскім народам, якія былі нашчадкамі 
пераможцаў над Заходняй Рымскай імперыяй і якія 
засялілі цяпер Заходнюю і Цэнтральную Еўропу, 
стварыўшы тут свае дзяржавы. Славян лічыла адным 
з галоўных усходніх  ворагаў магутная Франкская 
імперыя ў VІІІ – ІХ стст., а з Х ст. – Германская 
імперыя. 

Такім чынам, мы ведаем славян з моманту, калі 
яны з’явіліся на межах візантыйскага свету і нават 
пачалі пагражаць яго існаванню. Гэта і звярнула на іх 
увагу гісторыкаў таго часу. Пра гэта піша і Рышард 
Курыльчык. Але дагэтуль адной з самых загадкавых 
праблем застаецца пытанне адкуль і як  з’явіліся 
славяне на гістарычнай арэне. 

Вельмі доўгі час славянскія плямёны былі 
схаваны ў бязмежных  прасторах варварскага свету 
на поўначы ад берагоў Міжземнамор’я. Мы нават не 
можам дакладна вызначыць момант, калі яны 
вылучыліся з асяроддзя іншых плямён, калі пачалі 
выразна адрознівацца ад сваіх бліжэйшых “моўных 
сваякоў” – германцаў і балтаў. Ці то яны былі далёка 
ад межаў “цывілізаванага“ свету, ці то яшчэ не мелі 
звычнай  для нас назвы “славяне”, ці то проста не 
цікавілі пыхлівых насельнікаў Міжземнамор’я.  

Толькі ў 448 г. н.э. адзін з пасланнікаў 
візантыйскага імператара Феадосія ІІ да правадыра 
гунаў Атылы – Прыск Панійскі, з якім  вы 
сустрэнецеся на старонках кнігі, занатаваў, што на 
сваім шляху яго пасольства правяло адну ноч сярод 
невядомага племені, якое пачаставала яго сваім 
напоем – мёдам. Цяпер лінгвісты лічаць, што гэта 
была  першая згадка менавіта славянскага слова ў 
гісторыі. Але Прыск Панійскі не ведаў этнічнай назвы 
гэтых людзей. Ён назваў іх “намытымі хвалямі”. Так 
грэкі звычайна называлі народы, якія не мелі для іх 
выразнай этнічнай класіфікацыі, былі збродам. 



Упершыню сама назва “славяне” сустракаецца 
толькі з VI ст. нашай эры. Гісторык Іардан у сваім 
гістарычным творы “Аб паходжанні і справах гетаў 
(готаў)”, завершаным у сярэдзіне VI ст., узгадвае 
этнонім “склавене” (склавіны), які сучасныя 
навукоўцы аднадушна атаясамліваюць са славянамі. 
А ўжо праз некалькі стагоддзяў славяне засялялі 
агромністыя тэрыторыі Еўропы і былі вядомыя на 
ўсім кантыненце. Да гэтага часу славянская моўная 
сям’я самая шматлікая ва ўсёй Еўропе. 

Такім чынам, першае славянскае слова 
занатавана толькі ў канцы V ст., назва “славяне” 
з’яўляецца ў VI ст., а першая бясспрэчна  славянская 
археалагічная культура Прага–Карчак датуецца 
канцом V – пачаткам VI ст. Але навукоўцаў, ды і 
многіх з нас, сучасных славян, цікавіць пытанне: ці 
сапраўды пра славян можна гаварыць толькі з VI ст.? 
Ці сапраўды гэты народ настолькі “знянацку” з’явіўся 
на гістарычнай арэне? Гэтаму пярэчыць лінгвістыка, 
якая сведчыць пра генетычную роднасць славянскіх 
моў з самымі старажытнымі індаеўрапейскімі мовамі. 

І тым не менш, нягледзячы на ўсе поспехі 
сучаснай археалогіі і параўнальнай лінгвістыкі, 
навукоўцам і сёння цяжка разблытаць этнічную 
гісторыю непісьменных цывілізацый старажытнасці. 
Да гэтага часу шмат хто з іх паспяхова аберагае свае 
таямніцы ад сучасных гісторыкаў. Так і самая ранняя 
гісторыя славянскіх плямён хаваецца ад нас за 
смугою часу і за этнічнай мешанкай.  

Гэтую амаль невырашальную задачу – знайсці 
карані славян у бязмежным моры еўраазіяцкіх 
варвараў – і паставіў перад сабой польскі пісьменнік 
Рышард Курыльчык. Не трэба ставіцца да кнігі 
Рышарда Курыльчыка як да чыста гістарычнага 
твора. Перад намі твор менавіта мастацкі, як па 
сваёй форме, так і па сваім складзе. Пісьменнік 
спрабуе аднавіць старажытнасць, знайсці ў ёй 



заканамернасці, а галоўнае -- “знайсці славян” там, 
дзе пра іх яшчэ не гавораць гістарычныя крыніцы. 
Аўтар спрабуе якраз запоўніць гэтыя лакуны і “белыя 
плямы”. 

Рышард Курыльчык “дае магчымасць” 
паразмаўляць вядомым аўтарам гістарычных твораў, 
якія насамрэч з’яўляліся сапраўднымі 
энцыклапедыстамі, з выбітнымі ўладарамі самых 
магутных дзяржаў і імперый, кожны з якіх у свой час 
ствараў палітычную карту свету. Мы не заўсёды 
ведаем, ці адбываліся гэтыя сустрэчы ў рэчаіснасці. 
Ці, наадварот, дакладна ведаем, што некаторых 
сустрэч быць не магло. Тым не менш, у кнізе 
Рышарда Курыльчыка аўтары гістарычных твораў 
даюць “сапраўдную гістарычную інфармацыю”, якую 
яны калісьці занатоўвалі. Гэта набліжае кнігу 
польскага пісьменніка да падзей старажытнасці.  

Кожны раз аўтар кнігі спрабуе намаляваць 
шырокую (як гавораць сёння -- геапалітычную) 
карціну этнічных рухаў, намагаючыся знайсці 
першыя перасоўванні славянскіх родаў і плямён. 
Чытач як бы апынаецца ў самым віры жыцця 
асобных плямён, разам з тагачаснымі гісторыкамі 
спрабуе прасачыць іх змененыя назвы. Можа, 
менавіта гэта і ёсць самае цікавае і важнае – гэты 
вірлівы свет “нараджаў” славян. 

На старонках кнігі мы сустракаемся са 
шматлікімі славянскімі плямёнамі, але Рышард 
Курыльчык нераўнамерна апавядае пра ўсе 
адгалінаванні славянскага племені. Некаторыя 
тэрыторыі яго цікавяць больш. Так, напрыклад, шмат 
увагі надаецца зацятай барацьбе палабскіх славян-
язычнікаў з ахрышчанай Германіяй і блізкай да 
гэтага Польшчай. Лёс палабскіх славян, амаль цалкам 
вынішчаных нямецкім мячом, насамрэч цясней 
звязаны з заходнееўрапейскімі падзеямі, якія 
паўплывалі на шляхі распаўсюджвання каталіцызму.  



Некаторыя гістарычныя падзеі пад пяром Р. 
Курыльчыка набываюць яго асабістае, аўтарскае 
гучанне. Але прыгадаем яшчэ раз: перад намі не 
просты пералік гістарычных падзей -- гэта творчы 
пошук захопленага чалавека. І гэтым яго кніга 
цікавая неабыякаваму чытачу. 

 
Андрэй ПРОХАРАЎ, 

дацэнт кафедры гісторыі 
старажытнага свету і сярэдніх вякоў 

Беларускага дзяржаўнага універсітэта. 

ЭПІЗОД ПЕРШЫ 
 

Вясна 220 года да нашай эры 
Сяньян -- сталіца кітайскай дзяржавы Цінь 
Чжэн – імператар 
Лі Сы – першы міністр 
Мэн Цянь – вярхоўны галоўнакамандуючы  

 
 

-- Найдастойны імператар, як ты і пажадаў, 
мы гатовы расказаць табе ўсё, што высветлілі 
адносна заходніх плямён, найперш наконт племені, 
якое ў мінулым называлася сюнну, сенью альбо 
хунну, і якое нашы воіны трапна называюць гунамі. 
Мэн Цянь пазнаёміць цябе, найдастойны, з 
цяперашнім станам спраў, я ж раскажу пра 
папярэдні час... Я загадаў, каб у імператарскіх 
архівах, а таксама ў архівах усіх іншых княстваў і 
правінцый адшукалі хоць якія-небудзь звесткі пра 
тое племя. Пошукі аказаліся не бясплённымі... 
Першая згадка пра гунаў знайшлася ў запісах 
каралеўства Шан, якое называлася таксама Інь. Яно 
існавала тысячу чатырыста гадоў таму. У хроніках 
караля Тана гаворыцца, што паўночныя суседзі, а 
іменна плямёны лэўфань і дунху, мелі непрыемнасці 
ад атрадаў хунну. Пасланцы гэтых плямён з’явіліся да 
караля  Тана і папрасілі абароны ад гунаў. Было гэта 
так даўно, што невядома, ці аказаў кароль Тан 
дапамогу. Калі ж не дапамог, то, праўдападобна, ён 
не дбаў пра будучыню Сярэдзіннай Дзяржавы... 

-- Не да твару табе, Лі Сы, ацэньваць сваіх 
валадароў, нават калі яны панавалі вельмі даўно. 



Нашу дзяржаву мы назвалі Цянь Го· не толькі таму, 
што менавіта яна з’яўляецца дзяржавай сярэдзіны 
свету, але і таму, што яна служыць цэнтрам людскіх 
спадзяванняў. А ўсякі цэнтр, у тым ліку і цэнтр 
цыклону, бывае месцам спакою, таму паведамленне 
пра тое, што зрабіў кароль Тан, павінна ўспрымацца 
абачліва. Адкуль ты можаш ведаць, што мой 
дастойны прапрапапярэднік зрабіў няправільна альбо  
нечага недарабіў? 

-- Імператар! Я сказаў толькі: “Калі не 
дапамог...” 

-- Вось іменна! Табе нельга было гэтага 
казаць. Такім чынам ты ацаніў свайго пазамінулага 
ўладара, а хто табе даў такое права?! 

-- Прабач, найдастойны. Я памыліўся! 
-- Цешуся, што ты зразумеў гэта. А што 

сталася з гунамі пасля? 
-- Пасля настаў працяглы, бо доўжыўся больш 

за шэсцьсот гадоў, зацішак. І толькі падчас дынастыі 
Чжоу, калі правіцелем быў Чжао, пра гунаў 
сустракаюцца ажно дзве згадкі. Адну ў сваіх хроніках 
прыводзіць Сыма Цянь, калі піша пра пагрозу межам 
ад гунаў, а другая змешчана ў кнізе дакументаў ”Шы 
цзі”. Там паведамляецца, што знікла дынастыя Чжоу, 
пераможаная гунамі. Запісы кароткія, але падзеі, пра 
якія яны згадваюць, былі надзвычай значнымі, бо 
пасля распаду каралеўства Чжоу усе новапаўсталыя 
княствы пачалі спешна будаваць уздоўж сваіх 
паўночных межаў абарончыя сцены. Аднак яны не 
прыгадзіліся, бо гуны перасталі непакоіць нашы 
межы, так трывае аж да сённяшніх дзён. 
Атрымліваецца, што зноў мінае звыш шасцісот 
гадоў...   

-- Што ж вынікае з твайго расказу, Лі Сы? 
Што на захадзе знаходзяцца гуны і што яны час ад 

                                                 
· Паднябесная дзяржава – (А. Б.). 



часу нападаюць на нашу дзяржаву? Я спадзяваўся на 
большае. 

-- Я і ведаю больш, дастойны імператар! 
-- Чаго ж тады чакаеш? Расказвай! 
--  Мае высновы грунтуюцца на запісах, 

зробленых у далёкай мінуўшчыне, а таксама на тым, 
што даведаўся ад нашых шпегаў і купцоў. А 
менавіта: у стэпах, занятых качэўнымі плямёнамі, 
праз кожныя шэсцьсот пяцьдзесят, шэсцьсот 
шэсцьдзесят гадоў наступае працяглая і моцная 
суша, прычыны якой невядомыя. Тады на некалькі 
гадоў, а то і дзесяцігоддзяў усе стэпы ператвараюцца 
ў выпаленую пустыню. Чаму? Ніхто не ведае... 
Напэўна, гэтага хочуць багі. Тады ў пошуках выпасу 
для сваіх статкаў качэўнікі накіроўваюцца на ўсход, 
да нашых вялікіх рэк, дзе хапае і травы, і вады. 
Вядома і тое, што іншыя іхнія групы ідуць на 
поўдзень, у напрамку Індыі. Ёсць і такія, што 
шукаюць паратунку зусім у адваротным напрамку – 
на захадзе. Мяркую, гэта залежыць ад таго месца ў 
стэпе, дзе застала іх засуха. Згодна з маімі падлікамі, 
час чарговай такой хвалі паходаў качэўнікаў альбо, 
калі пажадаеш, імператар, хвалі гунаў, наступіць 
неўзабаве, праз нейкія дзесяць-дванаццаць гадоў. 

-- Ты справіўся з заданнем лепш, чым я 
меркаваў. Калі мы ўжо ведаем, што так ёсць і так 
будзе, маем сама мала два выйсці... Можам 
узмацніць нашы атрады і чакаць з’яўлення гунаў -- 
альбо апярэдзіць іх і напасці яшчэ ў стэпе. Як лічыш 
ты, Мэн Цянь? 

-- Найдастойны імператар! Калі я даведаўся 
ад Лі Сы пра яго адкрыццё, то доўга разважаў над 
тым, што ўжо адбылося і што яшчэ можа стацца... 
Тым больш што мы маем у запасе больш як дзесяць 
гадоў да магчымага нападу гунаў, калі, вядома, Лі Сы 
не памыляецца ў сваіх падліках. 



-- Ты мяркуеш, што ў звестках Лі Сы можа 
быць нейкая памылка? 

-- О найдастойны імператар! Я цаню і 
паважаю вышукі Лі Сы, але ён паведаміў, што 
напады гунаў здараюцца кожныя шэсцьсот 
пяцьдзесят -- шэсцьсот шэсцьдзесят гадоў. Калі ж ён 
гаворыць, што ў нас у запасе яшчэ дзесяць гадоў, то 
на самай справе можам гэтага часу не мець наогул, 
бо засуха ў стэпах пачнецца, скажам, гэтым летам. 
Беручы пад увагу хуткасць, з якой рухаюцца 
качэўнікі, праз год яны могуць апынуцца на нашых 
паўночных межах! 

-- Як ты адносішся да гэткай заўвагі, Лі Сы? 
-- Паўтару толькі, што з маіх падлікаў 

вынікае: гэты час, а менавіта шэсцьсот пяцьдзесят 
гадоў ад папярэдняга раптоўнага нападу гунаў, 
настане праз дзесяць --дванаццаць гадоў. Я амаль 
перакананы, што ні ў падліках, ні ў высновах не 
зрабіў памылкі, таму менавіта гэткі час адпушчаны 
нам... 

 -- Ты сказаў “амаль перакананы”. Я ж хацеў 
бы пачуць, што ты перакананы. 

-- Найдастойны імператар! Я не магу так 
сказаць, бо не ведаю прычыны, якая вядзе да 
выгарання стэпу кожныя шэсцьсот пяцьдзесят гадоў. 
Калі б кожнае такое здарэнне наставала са 
скарачэннем гэтага перыяду, скажам, толькі на два 
гады, то праз  тры  перыяды мы мелі б у запасе 
шэсць гадоў. Таму я і сказаў “амаль перакананы”, а 
не “перакананы”... 

-- Лі Сы! Раней я зганіў цябе, але гэтай 
высновай ты даказаў слушнасць майго выбару, калі я 
ўзвысіў цябе да годнасці першага міністра. Няма 
горшага дарадцы, чым той, які ўпэнены тады, калі 
трэба мець сумненні! Такі дарадца прыносіць уладару 
шкоду, а не набытак. Мне імпануе твая 
стрыманасць... Пагодзімся, што нам адпушчана каля 



дзесяці ці мо дванаццаці гадоў. Што за гэты час мы 
павінны зрабіць? 

-- Калі гуны, як з’яўляліся, так і будуць 
з’яўляцца ля нашых паўночных межаў кожныя 
шэсцьсот пяцьдзесят гадоў, тады не толькі ты, 
найдастойны імператар, але і іншы, будучы ўладар 
Сярэдзіннай Дзяржавы, які стане ім праз шэсцьсот 
пяцьдзесят гадоў, будзе мець клопат з чарговай іхняй 
хваляй. Таму лічу, што мы павінны зрабіць захады не 
толькі з клопатам пра сённяшні дзень, але і пра 
падобную хвіліну ў аддаленым ад нас часе – пра 
будучыню! 

-- Нічым не магу запярэчыць табе, Мэн 
Цянь... Але залішне агульны адказ вымушае мяне 
паўтарыць пытанне: што павінны зрабіць мы?! 

-- О найдастойны! Я правёў інспекцыю сцен, 
збудаваных на поўначы дзяржавы. Больш за тое, я 
загадаў скласці схему іхняга размяшчэння. Паглядзі, 
імператар, дзе яны знаходзяцца... 

-- Бачыце! Гэта яшчэ адзін доказ на карысць 
таго, што я павінен быў аб’яднаць усе тыя княствы, 
бо кожнае з іх, будуючы сцяну асобна, часта 
зыходзіла выключна са сваіх інтарэсаў і ўзводзіла яе 
паралельна сваім уладанням. Адсюль і такія 
прамежкі... 

-- Іменна так, найдастойны імператар! Сцены 
не злучаюцца ў адно непарыўнае цэлае, хоць тое, што 
часта яны збудаваны паралельна, не з’яўляецца 
вялікай бядой. Дзякуючы гэтаму можна 
падрыхтаваць адмысловыя пасткі. Пакінем, 
напрыклад, знешнюю сцяну ніжэйшай і не надта 
моцнай, і менавіта там можам чакаць нападу гунаў. 
А паралельная ўнутраная сцяна будзе моцнай і 
высокай. Калі гуны адолеюць слабейшую сцяну, 
узмоцненымі гарнізонамі мы здолеем іх выбіць! 
Паглядзі, дастойны імператар, яшчэ на адну схему. Я 



накідаў на ёй тое, як, на мой погляд, павінны быць 
злучаны між сабой часткі другой сцяны. 

-- Выдатна, мой дарагі! Трэба толькі 
дабудаваць гэтыя кароткія адрэзкі?  

-- Так, о найдастойны! 
-- Гэта сапраўды няшмат, Мэн Цянь. 
-- Для ўзвядзення адсутных адрэзкаў і 

ўмацавання ўсёй сцяны спатрэбіцца пяць-шэсць 
гадоў і падраздзяленні колькасцю каля ста тысяч. 

-- Не памыляешся? 
-- Выбачай, імператар, але на падрыхтоўку да 

сённяшняй размовы ты даў нам паўгода, і я не 
марнаваў гэты час. 

-- Лічыш, што галоўнакамандуючы не 
памыляецца? Патрэбы, якія ты назваў, велізарныя! 
Акрамя цяперашняй арміі я павінен быў бы склікаць 
і ўтрымліваць амаль другое такое ж войска. Гэта 
запатрабавала б павелічэння падаткаў ва ўсіх 
княствах. Іхнія багатыя людзі будуць абурацца, не 
маючы з таго карысці. Я змушаны буду сказаць ім, 
што павінны плаціць большыя падаткі, каб такім 
чынам стрымаць напады гунаў праз шэсцьсот 
пяцьдзесят альбо праз тысячу трыста  гадоў? 

-- Іменна так, найдастойны імператар! Гэтую 
сцяну трэба збудаваць такім чынам, каб яна 
вытрымала напады гунаў і праз шэсцьсот пяцьдзесят, 
і праз тысячу трыста гадоў, а мо і праз двукроць 
больш. Мы ведаем, што паходы гунаў будуць 
паўтарацца, таму сцяна павінна быць узведзена з 
найвышэйшай ступенню надзейнасці, што 
запатрабуе большых выдаткаў. 

-- Гэта хутчэй не суцяшэнне, Мэн Цянь, а 
дадатковы клопат... Дапусцім, аднак, што мы 
пабудуем гэтую сцяну так, як прапануеш ты, і з 
такой надзейнасцю, як ты сказаў. І што тады? 
Спакойна сядзім за гэтай сцяной і чакаем нападу 
гунаў? 



-- Чую кпіны ў тваім пытанні, дастойны 
імператар, і для гэтага, безумоўна, ёсць падставы, бо 
ўзвядзенне сцяны сапраўды з’яўляецца толькі 
першым крокам майго плана. Важным крокам, бо ён 
засцерагае ад нечаканага нападу. Лічу, што сам 
розгалас, які пойдзе між качэўнікамі пра магутнасць 
сцяны, будзе стрымліваць іх ад паходаў на ўсход. Калі 
ж яны, аднак, гэта зробяць... тады ты дасі дазвол на 
скліканне стотысячнага войска, якое належыць 
скарыстаць не толькі для пабудовы сцяны, але, 
узброіўшы і навучыўшы навыкам вайны з гунамі, – 
накіраваць супраць іх! Таму пасля заканчэння 
будаўніцтва сцяны мы можам спадзявацца, што іхнія 
плямёны пачнуць сыходзіць з выгаралага стэпу і 
збірацца ў вялікую армію. У той час, калі яны 
наблізяцца да вялікага павароту Хуанхэ, мы атакуем 
іх новастворанай арміяй! 

-- А калі ты не пераможаш іх, Мэн Цянь? 
-- Калі маё новае войска разам са мной 

прайграе, то за сценамі ты будзеш мець, о 
найдастойнейшы, другую такую ж самую армію! 
Качэўнікаў шмат, але іхняя колькасць не 
бязмежная... 

-- Так! Гэта добры план, Мэн Цянь! Толькі як 
яго ажыццявіць? Кіраўнікі правінцый скажуць мне, 
што не могуць сабраць такіх высокіх падаткаў. Самі 
ведаеце, калі кіраўнікі будуць збіраць падаткі для 
ўтрымання войска, не маючы права нічога пакінуць 
сабе, то пачнуцца змовы! Разумею, што на гэты раз 
павінен быў бы загадаць, каб народжаныя ў багатых 
сем’ях выдаткавалі са сваіх уласных багаццяў. Але 
хто з іх прызнае гэта слушным? 

-- Найдастойны імператар, напэўна, табе не 
абыякава,  што новыя пакаленні будуць называць 
цябе Вялікім Абаронцам Сярэдзіннай Дзяржавы. 
Тым, які загадаў злучыць малыя сцены ў 
непераможную моц Вялікай сцяны! 



-- Ты, Лі Сы, ведаеш як мяне ўгаварыць. 
Вядома, мне не ўсё роўна, што будучыя пакаленні 
скажуць пра час майго панавання. І гэта не таму, 
што я нясціплы, а таму, што здольнасць думаць пра 
будучы лёс падпарадкаваных мне земляў лічу за 
найвышэйшы гонар... Мушу, аднак, апусціцца на 
зямлю. А калі пры стварэнні такой магутнай арміі, а 
таксама падчас пабудовы Вялікай сцяны з’явіцца 
рызыка настроіць усіх супраць сябе? Сялян, 
рамеснікаў і купцоў за тое, што павялічваю ім 
падаткі. Збіральнікаў падаткаў за тое, што нічога з 
гэтага не маюць для сябе. Кіраўнікоў, якія ўласным 
коштам змушаны будуць уціхамірваць бунты ў 
правінцыях. Не бачу, акрамя вас, задаволеных гэтай 
задумай і заўчасным клопатам пра будучыя 
пакаленні. 

-- Найдастойны імператар! Мэн Цянь 
падзяліўся са мной сваёй задумай, таму я меў даволі 
часу, каб падумаць над тым, як яе ажыццявіць. 

-- Што гэта – змова, Лі Сы? 
-- Хутчэй імкненне найлепшым чынам 

выканаць твае даручэнні, імператар! 
-- У гэтым, на ваша шчасце, я не 

сумняваюся. Кажыце ж, нарэшце, пра тое, што, бачу, 
разам надумалі. 

-- Найважнейшыя для ажыццяўлення нашага 
плана  -- багатыя людзі. Ты ведаеш, што нас можна 
стрымліваць альбо прывілеямі, альбо дысцыплінай. 
Падданыя, нават багатыя, павінны альбо любіць 
цябе, імператар, альбо баяцца! Іншых мажлівасцяў 
няма... 

-- Перабольшваеш, Лі Сы. Маглі б, скажам, 
паважаць... 

-- Выбачай, о найдастойны, але такія пачуцці 
адносна ўладара сустракаюцца не часта... 

-- Надта шмат сабе дазваляеш. А вы хіба не 
паважаеце мяне?! 



-- Хутчэй згаджуся, што мы любім цябе, роўна 
як і баімося. 

-- Даволі гэтай сяброўскай перапалкі. Да 
справы, Лі Сы, да справы! 

-- Ты, імператар, не можаш быць для ўсіх 
добрым і справядлівым, і любіць цябе таксама не 
могуць усе – дастаткова, што будуць баяцца! Сёння ж 
багатыя не баяцца нікога, яны слухаюць толькі 
прыхільнікаў Кун Цзы *. Разважаюць над будучыняй 
дзеля таго, каб бэсціць сучаснасць. У нейкім сэнсе 
дрэнна гавораць пра тваё сённяшняе, о 
найдастойны, кіраванне. Гэткі стан рэчаў трэба 
змяніць! 

-- Але як, якім чынам? 
-- Проста: трэба скруціць галаву чатыром-

пяці сотням багатых, тады не толькі Сяньян, а і ўся 
правінцыя Шаньсі будзе выконваць любыя твае 
пажаданні. Калі ж гаворка ідзе пра багатых з 
астатніх княстваў, дык дастаткова неадкладна 
перавесці ў сталіцу найважнейшыя роды, каб былі 
яны пад тваім наглядам... 

-- Верагодна, ім гэта не спадабаецца! 
-- Верагодна! Таму лічу, што ўсе багатыя, за 

выключэннем тых, што будуць у войску Мэн Цяня, 
павінны здаць зброю ў імператарскія збраёўні. Бо 
навошта яна ім? Супраць каго? 

-- Ведаеце, што яна служыць ім як сродак 
выдзеліцца сярод іншых. 

-- Няхай у іх застаецца толькі аздобная зброя. 
Трэба таксама параіць, каб умацаванні ўсіх 
правінцыйных гарадоў і родавых палацаў былі 
разбураны. Дастатковай абаронай ад знешніх 
ворагаў стане сцяна, а ў самой краіне каго маюць 
баяцца? Аднаго імператара. І хай сабе баяцца! Хто ж 
не паслухаецца гэтага загаду, той будзе лічыцца 

                                                 
* Канфуцый. 



бунтаўшчыком супраць цябе. А Мэн Цянь умее 
спраўляцца з бунтаўшчыкамі! Акрамя таго, у гэткіх 
адступнікаў можна адабраць багацці і аддаць іх на 
будаўніцтва Вялікай сцяны.  

-- Калі паўгода таму я запытаў у вас пра 
гунаў, ані не спадзяваўся на такі зыход. І ўжо 
дакладна не адносна багатых. Настойваеце на сваіх 
прапановах?! 

-- Найдастойны імператар! Я абараняю гэты 
план, бо ён скіраваны на ўмацаванне Цянь Го. Мы не 
маглі нават думкі дапусціць, што калі-небудзь, хай 
сабе ў далёкі ад нас час, варвары зняволяць нашу 
Сярэдзінную Дзяржаву. 

-- Маеш рацыю, але мяне даймаюць пэўныя 
сумненні, якія падчас нашай размовы альбо 
ўмацуюцца, альбо знікнуць... Ці перакананы ты, Мэн 
Цянь, што гунаў нельга перамагчы нашым сённяшнім 
войскам? 

-- Выбачай, найдастойны імператар, што не 
здолею адказаць коратка. Сённяшняя дзяржава гунаў 
ахоплівае бязмежныя прасторы, якія засяляюць 
дваццаць чатыры плямёны, што знаходзяцца на 
ўсходзе і захадзе. Заходняя частка належыць 
менавіта гунам і плямёнам юэчжэй. На ўсходзе 
знаходзяцца сяньбі і горныя тангуты. Кожнае племя 
мае свайго правадыра, і ўсе яны тройчы за год 
збіраюцца разам, каб вызначыць накірункі паходаў, 
прыносяць ахвяры багам і, калі патрэбна, выбіраюць 
агульнага правадыра, якога называюць “ценьу”... 

-- А ў маёй канцылярыі мне сказалі, што яго 
называюць “шан'юй». 

-- Гуны змянілі гэтую назву так, як я сказаў: 
“ценьу”. Цяпер іхнім правадыром з’яўляецца 
надзвычай хітры Тумань. Магу меркаваць, што ён, як 
і мы, ведае пра набліжэнне засухі і пра пачатак 
паходу на нашы межы. Шпегі даносяць, што Тумань 
падзяліў сваё войска на атрады па дзесяць, сто і 



тысячы вершнікаў. Іхнія збройнікі рыхтуюць 
кальчугі, коп’і, шчыты і мячы. Прычым не адліваюць 
іх з бронзы, а выкоўваюць з жалеза! Акрамя таго, ва 
ўсіх плямёнах вырабляюць іншыя, чым дагэтуль, лукі. 
Мы маем ужо некалькі ўзораў іхняй новай зброі. Лук 
напалову даўжэйшы за наш, зроблены з розных 
гатункаў дрэва, мае наклееныя пласцінкі з косці 
альбо рагоў. Страла, выпушчаная з такога лука, лёгка 
прабівае нават зробленыя з цвёрдага дрэва ахоўныя 
даспехі, якія носяць конныя воі.  

-- Найдастойны імператар! Лі Сы мае рацыю. 
Калі мы хочам уратаваць будучыню Сярэдзіннай 
Дзяржавы, мы мусім быць жорсткімі, іначай загінем 
самі і страцім Цянь Го! 

-- Вы сапраўды ўмееце пераконваць! Тое, што 
прапануеце вы, з гэтага моманту будзе і маім 
рашэннем! Я загадаю, каб усё тое, што адносіцца да 
даўняй бітвы гунаў з намі, а таксама прычыны 
ўзвядзення Вялікай сцяны, было зафіксавана 
пісарамі і дастаўлена мне. Хачу, каб гэты дакумент 
перадаваўся кожнаму наступнаму імператару ягоным 
папярэднікам, каб ведаў, што рабіць, калі пачнецца 
наступ гунаў. Шэсцьсот пяцьдзесят гадоў – не так ужо 
і шмат, калі думаць пра ўсю гісторыю нашай 
Сярэдзіннай Дзяржавы. Справа ў тым, што ў 
асяроддзі будучых пакаленняў вестка пра гунскую 
пагрозу можа не захавацца, таму такі дакумент 
застанецца сведчаннем ведаў, якія вы сабралі... І 
яшчэ адно, Мэн Цянь. Дапусцім, што мы пераможам 
галоўныя сілы гунаў, а іхнія рэшткі не адолеюць 
Вялікую сцяну, але на подступах да яе нейкая частка 
ацалее... Пасля засухі яны вернуцца ў стэп і за шэсць 
стагоддзяў размножацца зноў. Ці варта чакаць, 
пакуль яны з’явяцца ў далёкай будучыні? Мо лепш 
дабіцца таго, каб у мірны час яны пачалі вайну з 
іншымі плямёнамі? Ці можна знайсці такіх, якія з 



нашай падказкі альбо за золата паўстануць супраць 
гунаў? Як мяркуеш ты, Мэн Цянь? 

-- Выдатная думка, о найдастойны імператар! 
-- Ці ведаем мы суседзяў гунаў? 
-- Ад купцоў і шпегаў я ведаю, што на захад 

ад гунаў знаходзіцца народ саўраматаў альбо 
сарматаў, бо і так, і так іх называюць. Сярод таго 
народа мацнейшымі лічацца плямёны аорсаў і 
раксаланаў. Калі б мелася мажлівасць дабрацца да іх 
і выкарыстаць у бітве з гунамі, гэта было б выдатнай 
справай, бо яны моцныя плямёны... З усходу стаяць 
качэўныя плямёны ўсуней і япігаў. На поўдні 
знаходзяцца таксама моцныя і шматлікія плямёны 
масагетаў і сакаў. Яны дакладна не нападуць на 
гунаў, бо лічаць іх падобнымі да сябе качэўнікамі. 
Такім чынам, праціўнікаў гунаў мы мусім выбіраць 
асцярожна. 

-- На дадзены момант я па-ранейшаму лічу, 
што мы павінны разбіць гунаў і паказаць ім моц 
Вялікай сцяны так, каб усе бліжэйшыя шэсцьсот 
гадоў яны толькі і гаварылі пра сваю паразу і тую 
значную перашкоду, якая паўстала на іхнім шляху. 
Калі ў далёкай будучыні надыдзе час іхняга чарговага 
паходу, няхай адмовяцца ад традыцыйнай дарогі на 
ўсход і рушаць толькі на захад! І менавіта гэта было б 
нашай рэальнай перамогай. Я ўлічваю і гэта таксама, 
калі намерваюся будаваць Вялікую сцяну і ствараць 
яшчэ адно войска. Калі план удасца, нашы нашчадкі 
могуць жыць спакойна! 

-- Тады ў небяспецы апынуцца згаданыя 
табой, Мэн Цянь, заходнія суседзі гунаў, бо не ўсход, 
а захад кожныя семсот гадоў будзе палаць пажарамі 
пад гунскім напорам. Гэты факт неабходна данесці 
да сарматаў і іншых заходніх плямён, тады лягчэй 
будзе ўгаварыць іх на сумесныя дзеянні супраць 
гунаў. Я таксама згаджаюся з табой, Мэн Цянь, што 
найважнейшай з’яўляецца неабходнасць дабіцца, каб 



гуны змянілі напрамак сваіх паходаў. Няхай 
кіруюцца на захад. 

-- Ты, Лі Сы, прасачы за падрыхтоўкай 
дакумента, пра які я казаў. Імператар, які будзе 
кіраваць Сярэдзіннай Дзяржавай падчас нападу 
гунаў,  павінен загадзя ведаць, што і калі абавязаны 
зрабіць, каб абараняцца эфектыўна. 

-- Найдастойны імператар! Калі цябе назвалі 
Хуанам, я ведаў, што будучыя хранікёры Сярэдзіннай 
Дзяржавы будуць называць цябе Шыхуандзі, а пасля 
сённяшніх рашэнняў ты бясспрэчна з’яўляешся 
Першым Імператарам Дзяржавы Цінь. Прабач мне, 
калі ласка, о найдастойны, і іншыя мае пажаданні. 
Хацеў бы, каб называлі цябе Шыхуанцяньго, бо ты 
заслужыў тытул Першага Імператара Сярэдзіннай 
Дзяржавы. 

-- Ты падхалім, Лі Сы... Але не скажу, што 
тваё падхалімства выклікае ў мяне прыкрасць. Яно 
прыемнае тым больш, што шчырае – так я мяркую?! 
Аднак, перш чым будучыя хранікёры захочуць 
надзяліць мяне такім ганаровым тытулам, я надзяляю 
абодвух вас новымі пасадамі. Цябе, Лі Сы, 
прызначаю першым дарадцам імператара, а цябе, 
Мэн Цянь, галоўным камандуючым усімі войскамі 
дзяржавы Цінь. Пачынайце неадкладна выконваць 
нашы дамоўленасці. Рабіце гэта не толькі ад майго 
імя, але і ад імя будучых уладароў Сярэдзіннай 
Дзяржавы. Старайцеся, каб ваша дбайнасць была 
заўважана сёння, а ў будучыні ацэнена ў хроніках 
тых, хто прыйдзе пасля мяне!.. 

-- Хачу, каб ты зразумеў, што я дараваў табе 
жыццё не таму, што ад мяне цяпер залежыць 
будучыня Сярэдзіннай Дзяржавы, гэта я ведаю і без 
цябе, а таму, каб ты пачуў, з якой нагоды загадаю 
цябе забіць! Не перапыняй! Ты загадаў прымусам 
забіраць нашых сыноў у войска. На полі працавалі 
адны старыя і кабеты, і, нягледзячы на гэта. мы 
плацілі яшчэ большыя падаткі. Я быў старэйшым у 
нашай вёсцы, таму бачыў гэта на свае вочы. Мая 
спіна напрацавалася звыш меры. Мой страўнік ведае 
голад, а маё цела памятае бізун тваіх збіральнікаў 
падаткаў... Мы гаравалі дзеля таго, каб ты з дваром 
мог спраўляць баль з нагоды ўзвядзення Вялікай 
сцяны. Усе вы толькі святкавалі і забаўляліся, а мы не 
мелі ані дня, вольнага ад працы, ніводнай порцыі 
рысу не было ў нас! Калі паўсталі сяляне з правінцыі 
Аньхуэй, ты загадаў салдатам забіць маіх сяброў. 
Загінулі Чэн Шэн і У Гуан! Я паабяцаў, што ніколі не 
дарую табе гэтага. Табе і ўсім народжаным у багатых 
сем’ях... 

-- Але ж менавіта народжаныя ў багатых 
сем’ях на чале з Сян Юем паўсталі не супраць тваіх 
атрадаў, а супраць мяне! 

-- Яны мяне не датычаць. Яны пайшлі 
супраць цябе, а перамог іх я. А Сян Юй прызнаўся 
перад смерцю, што менавіта ты аддаў загад забіць 
кіраўнікоў паўстання ў Аньхуэй. 

-- Сян Юй хлусіў! 



-- Ніхто не хлусіць перад смерцю! 
-- Хіба ты захацеў пашкадаваць мяне? 
-- Ты памрэш! 
-- Але ж я не хлушу, гэта ты сам сказаў! 
-- Даведайся ж перад смерцю, што за ўсё 

чыста, зробленае табой супраць нас: за тую Вялікую 
сцяну з крыві і поту нашых сыноў, за працу звыш 
сілы старых, кабет і дзяцей я аддаю цябе на смерць. 

-- Калі б меў час, я пастараўся б патлумачыць 
табе сэнс многіх маіх дзеянняў, але бачу, што гэта не 
дадзена мне. Незалежна, аднак, ад таго, наколькі 
вялікая твая нянавісць, выслухай мяне ўважліва хоць 
цяпер. Ад гэтага залежыць будучыня маёй 
дзяржавы... 

-- Толькі не тваёй! Ужо не тваёй! Я, Лю Бан, 
папярэджваю -- не памыляйся болей. 

-- Хачу толькі, каб ты ўважліва выслухаў 
мяне. Ты павінен гэта зрабіць! 

-- Павінен?!  Праз хвіліну ты памрэш, і я 
стану тваім наступнікам. На самай справе я ўжо ім 
з’яўляюся!  

-- Менавіта таму хачу, каб ты выслухаў мяне! 
-- Калі так – кажы! 
-- На вееры, які я трымаю і які  хацеў бы 

перадаць табе, запісаны важныя для Сярэдзіннай 
Дзяржавы звесткі. Прашу цябе як будучага ўладара, 
каб ты захаваў гэты дакумент, а калі скончыцца тваё 
панаванне, перадаў яго свайму пераемніку. А ён хай 
перадасць наступнаму. Тут запісаны звесткі пра 
гунаў. Пераконваю цябе, прачытай іх! 

-- Мала таго, што ты займаеш час сваім 
расказам, дык яшчэ і насміхаешся?! Так! Я не ўмею 
чытаць, але гэта я з’яўляюся зараз тваім імператарам. 
Калі ты ўжо так хочаш, каб я прыняў гэты веер, 
выпрасі гэта ў мяне!.. 

-- Прашу цябе, імператар! 



-- А я не прашу, я загадваю: забіце яго. А 
гэты веер... спаліце! 

-- Гэта твая першая вялікая памылка. Ты 
хочаш загубіць Сярэдзінную Дзяржаву! Як 
навучышся чытаць, папрасі ў канцылярыі копію 
веера, калі ты не зусім без розуму. 

-- Чаго яшчэ чакаеце?! Забіце яго! 

-- Я ведаю цябе, дастойны Чжан Цянь, лепш, 
чым ты думаеш. Ведаў яшчэ тады, калі тры гады 
таму ты быў паслом у Давані·. У той самы час і я 
знаходзіўся там разам з нашымі пасланнікамі. Вітаю 
цябе і тваіх таварышаў і сведчу, што мне прыемна 
зноў бачыць цябе. Перад тваімі вачыма ўся рада 
майго народа. Тут знаходзяцца таксама правадыры 
падпарадкаваных нам раксаланаў, аланаў і антаў. 
Усе мы ўважліва слухаем цябе. 

-- Я прывёз віншаванні і шчырыя пажаданні 
ад свайго імператара У Дзі, які загадаў мне перадаць, 
што ён у захапленні ад вялікага народа аорсаў і яго 
саюзнікаў. Я з’явіўся сюды, каб гаварыць пра 
агульнага ворага – гунаў. Як вы ведаеце, у нас даўно 
збудавана Вялікая сцяна, якую гуны не змогуць 
адолець. Аднак, калі яны, не зважаючы на гэта, 
падыдуць, мы расправімся з імі яшчэ перад сцяной. 

                                                 
· Фергане – (А. Б.). 



Калі б ваша войска ў дамоўлены час 
накіравалася на ўсход, мы маглі б узяць гунаў у 
клешчы і разбіць іх раз і назаўсёды! 

Трэба вам таксама ведаць, што кожныя 
шэсцьсот пяцьдзесят гадоў стэп выгарае, і тады гуны 
накіроўваюцца на ўсход. На гэты раз іх затрымае 
наша Вялікая сцяна, і яны пойдуць на захад. Хіба 
што раней панясуць паразу. 

-- Ты меў ласку паведаміць, што гуны 
здымаюцца са сваіх месцаў кожныя шэсцьсот 
пяцьдзесят гадоў. Колькі ж часу засталося ад 
сённяшняга дня да чарговага такога паходу? 

-- Каля чатырохсот пяцідзесяці гадоў. 
-- Ты здзекуешся з нас, дастойны пасол?! Такі 

велізарны час – гэта ж некалькі будучых пакаленняў. 
Што мы можам ведаць сёння пра здарэнні, якія 
адбудуцца некалі? І нават калі мы сумесна 
пераможам гунаў, то за такі працяглы час яны 
могуць адрадзіцца і пачнуць шукаць для нас помсты. 
Вы за сваёй сцяной будзеце ў бяспецы. Мы ж, як і 
гуны, маем за сховы толькі стэп... 

-- Менавіта таму мы не хочам чакаць 
чатырыста пяцьдзесят гадоў, пакуль гуны сама 
ўбяруцца ў сілу. Маем намер атакаваць іх на іхніх 
уласных стойбішчах і знішчыць  дашчэнту! 
Разлічваем, што вы дапаможаце нам. А што да бегу 
часу, то яго рака цячэ быстрай, вірлівай плынню, і 
што значаць гэтыя чатырыста пяцьдзесят гадоў?! 
Нашы  хронікі важнейшых падзей пішуцца ўжо на 
працягу двух тысячагоддзяў... Ты маеш рацыю – 
пакаленні змяняюцца хутка. Калі сёння мы разам 
пераможам гунаў, дык не будзем мець з імі клопату ў 
будучыні. Зрэшты, калі дазволіш, скажу пра ўсё 
шчыра. Мы самі хочам перамагчы гунаў. Аднак пасля 
знішчэння іхніх галоўных сіл ісці за імі наўздагон не 
можам, бо і войска наша не падрыхтавана да 
працяглага знаходжання ў стэпе, і не хочам мы 



пакідаць Вялікую сцяну, адыходзячыся надта далёка. 
Таму прапанова наша вельмі простая... Мы разаб’ём 
гунаў, а вы, калі пададзім знак, пад’едзеце да 
ўсходніх межаў стэпу і будзеце там чакаць іхніх 
недабіткаў. Яны стануць вашай лёгкай здабычай! 

-- Чаму не прапануеце гэтага скіфам? Пасля 
адступлення гунаў ад Вялікай сцяны першая іхняя 
сутычка адбудзецца іменна са скіфамі. Хіба не яны 
суседнічаюць з гунамі?  

-- Хіба ты жартуеш, шаноўны правадыр?! 
Ведаеш, як і я, што сорак гадоў таму гуны разбілі 
масагетаў і сакаў, таму скіфы проста баяцца гунаў. 
Адны вы – сарматы --можаце рушыць разам з намі 
супраць гунаў! Вельмі на гэта разлічваем. 

-- Справа патрабуе больш глыбокага 
асэнсавання, таму прапаную, каб сёння мы, згодна з 
нашым звычаем, селі за вячэрні стол. А калі 
пераначуем, болей пачуем. Ноч і сон прыносяць 
добрыя думкі. Раніцай мы сустрэнемся ў сваім гроне, 
а перад поўднем дам табе, о дастойны пасол, наш 
адказ... 

-- Папрашу вас, сябры, выказаць сваё 
меркаванне адносна прапановы кітайскага пасла. 
Выбачайце, што ў першую чаргу запытаю не сваіх 
бліжэйшых, а цябе, Тасьё, бо лічу, што менавіта 
раксалане, якія стаяць найбліжэй да скіфаў, павінны 
мець добры досвед у гэтай справе. 

-- Дзякую! Скажу коратка і адназначна: мы 
не маем намеру пачынаць барацьбу супраць гунаў. І 



не таму, што баімся іх, а выключна таму, што добра 
разумеем, якая гэта бяда -- засуха, нястача вады і 
травы. Я не толькі з расказаў ведаю пра гэты цяжкі 
час, праўда, мой вопыт не шматгадовы, аднак жа… 
Праз агульны стэп гуны мне бліжэй, чым кітайцы. 
Ведаю ад скіфаў, што кітайцы -- багаты і моцны 
народ, які жыве ў вялікіх гарадах за неверагодна 
доўгай і высокай сцяной. Чуў, што адзін скіфскі 
атрад, які дайшоў да гэтай сцяны, ехаў уздоўж яе 
дваццаць дзён і павярнуў назад, бо мур цягнуўся 
ажно да самага гарызонту… Кітайцы -- гэта іншы 
свет і іншыя людзі. І не таму, што яны жоўтыя. 
Заўважце, як апрануты тыя, што прыехалі з Чжан 
Цянем! Як яны паводзяць сябе! Кажыце што хочаце, 
але мне бліжэй гуны. Калі ім будзе бракаваць травы 
для быдла, хацеў бы лепей падзяліцца з імі тым, што 
маем, чым стаць на іхняй дарозе да вады і зялёных 
лугоў. Калі ж у будучыні гуны рушаць на захад, а не 
на ўсход, то мой народ сыдзе з іхняй дарогі альбо 
далучыцца да іх… Сказаць праўду, з таго, што мы 
пачулі ад кітайцаў, найважнейшай з’яўляецца 
выснова, што праз чатырыста пяцьдзесят гадоў у 
стэпе будзе страшная засуха, а пасля яна паўторыцца 
праз шэсцьсот пяцьдзесят гадоў, міне час, і зноў 
паўторыцца тое ж самае. Таму, напэўна, за гэтыя 
чатырыста пяцьдзесят гадоў засуха ў аднолькавай 
ступені можа дасягнуць як гунаў, так і нашых 
плямён. Але гэтага не павінна адбыцца! Мы маем 
даволі часу, каб не так сысці з дарогі гунаў, як уцячы 
ад засухі, шукаючы сабе месца воддаль ад гэтага 
вераломнага, як бачым, стэпу. Калі ж рушым на 
пошукі новых стаянак цяпер, то ад боязі будучай 
засухі і голаду, а не ад страху перад гунамі альбо 
кітайцамі. 

-- Захочаце сысці – сыдзеце! А што маюць 
зрабіць анты? 



-- Мы рушым на захад уздоўж марскога 
берага. Калі гуны ў будучым пойдуць тым самым 
шляхам, мы не будзем стаяць на іхняй дарозе – 
сыдзем некуды на поўнач альбо на поўдзень у 
пошуках новай пашы. 

-- А мо лепей не ўцякаць, не ісці ў 
невядомасць, а перамагчы вашых паўночных 
суседзяў і заняць іхнюю тэрыторыю? 

-- На поўначы знаходзяцца славяне, гэта 
храбры народ. Жывуць яны, як і кітайцы, за 
сценамі... 

-- Пра іншыя сцены, апроч кітайскіх, я не 
чуў! 

-- Бо я і не кажу пра сцены, збудаваныя 
людзьмі. Славяне хаваюцца за “сценамі” з вады!  Іх і 
нас падзяляе рака Самара, а паўз усю іхнюю 
ўсходнюю мяжу цячэ рака Белая. З поўначы ад фінаў 
іх адгароджвае Кама. За гэткімі “сценамі” яны ў 
бяспецы. 

-- У такім разе вы можаце дамовіцца са 
славянамі і супольна рушыць супраць фінаў. 

-- Уласна, для абароны ад славян фіны ўжо 
даўно збудавалі ўздоўж берагоў Камы вельмі 
магутныя гліняныя крэпасці. 

-- А мы ўмеем здабываць гарады, абароненыя 
больш трывалымі -- каменнымі сценамі! 

-- Гліняныя здабываць не лягчэй. Ведаю гэта 
ад славян. Валы будуюцца спачатку з драўляных 
скрыняў, запоўненых пяском, пасля са знешняга боку 
яны выраўноўваюцца глінай. Дастаткова зверху 
паліць гліну вадой, каб ніводзін заваёўнік не залез па 
такім слізкім схіле. А яшчэ ж і вострае драўлянае 
колле, і найчасцей рака альбо багна. Славяне 
спрабавалі перабрацца праз Каму на фінскі бераг, 
але, як я ведаю, гэта ім не ўдалося. Таму яны хутчэй 
самі пачнуць будаваць падобныя гарады, чым 
здабываць іх. Мы ж, калі накіруемся на захад, замест 



таго, каб напасці на славян, хутчэй папярэдзім іх аб 
пагрозе, і тады яны пойдуць альбо з намі, альбо за 
намі! 

-- Думаю, не толькі кітайскае пасольства і 
вестка пра гунаў схіліла вас да паходу? 

-- Гэта праўда! Мы даўно збіраліся пайсці на 
захад, а цяпер, пасля таго, што расказаў нам Чжан 
Цянь, пойдзем абавязкова! 

-- А вы, аланы? 
-- Раней ці пазней мы таксама пойдзем на 

захад. 
-- Бачыцца мне, што мы, раксалане, мусілі б 

застацца ў стэпе адны і разам з кітайцамі пачаць 
падрыхтоўку да супольнай барацьбы супраць гунаў. 
Але зразумела, што зрабіць так мы не можам, таму 
пойдзем з вамі. У выніку я хацеў бы перадаць 
кітайскаму пасольству такі вось адказ: 

“Будучы ад нараджэння звязаныя са стэпам, 
падчас засухі мы не скіруем свае стрэлы супраць 
іншых стэпавых народаў. Добра нам, калі дастаткова 
вады і травы, і дрэнна, калі ўсё высыхае. Засуха 
можа аднолькава зачапіць як нас, так і гунаў. А мы з 
імі дзелім у стэпе агульны лёс. Можам, аднак, 
прысягнуць, што аорсы, анты і раксалане не 
аб’яднаюцца з гунамі, каб рушыць супраць кітайцаў. 
Хутчэй выберам супрацьлеглы накірунак – на захад, 
ад страху не перад гунамі, а перад будучай засухай, 
што агорне стэп”. 

Згодны з гэтым? 
-- Згодны! 
-- Так! 
-- Тады пойдзем на спатканне з Чжан Цянем. 

-- Дастойныя мужы! Паколькі вы запрасілі 
мяне, то паверце: я знаходжуся тут не дзеля таго, што 
хацеў бы заслужыць нават сто аўрэўсаў альбо 
двукроць болей квінараў, а таму, што заўсёды меў 
павагу да Аквілеі і яе патрыцыяў. 

-- А мы, Пліній, патрывожылі твой спакой 
таму, што моцна заняты дастойны консул Тацыт 
падказаў менавіта цябе як найлепшага знаўцу ягонай 
справы. Нам вядома, што ты вельмі добра ведаеш 
“Гісторыю” Плінія Старэйшага, бо інакш не называлі 
б цябе Малодшым. 

 -- ...Але да справы! Табе вядома, Пліній, што 
ўжо трэцяя выправа купцоў з Аквілеі не вяртаецца з 
Бурштынавага шляху. Першая шэсць гадоў таму, а 
дзве наступныя чатыры гады як пайшлі да 
Паўночнага акіяна і да гэтай пары не вярнуліся. У 
нас ёсць падставы непакоіцца. 

-- Нам неабходна вырашыць, пасылаць 
чарговую выправу ці чакаць вяртання якой-небудзь з 
ранейшых. Мы лічым, што сваімі ведамі пра 
паўночныя краіны ты падмацуеш нас, а мо нават 
падкажаш нейкае выйсце.  

-- Гэта абавязкова, бо ўся наша імперыя 
ведае, што купіць бурштын можна толькі ў нас. У 
Аквілеі здаўна пачынаўся і ў ёй жа закончыўся 



Бурштынавы шлях. Таму і дагэтуль усё новыя 
ахвотнікі пытаюцца пра той шляхетны камень, а мы 
мусім адказваць, што яго няма ні ў нашых крамах, ні 
на складах. Вядома, пра што сведчыць такі адказ. 
Найперш пра нашу купецкую няздатнасць. Калі, 
скажам, нехта хоча нешта купіць, а прадстаўнік 
нашай гільдыі гэтага не мае, гэта яго віна. 
Сапраўдны купец заўсёды мае тое, на што ёсць 
попыт... Мы можам страціць рынак бурштыну, калі 
клопат пра яго возьмуць на сябе купцы з іншых 
гарадоў. Мы не можам гэтага дапусціць! Дапамажы 
нам, Пліній! 

-- Не ведаю, дастойныя патрыцыі, ці ўдасца 
мне дапамагчы вам уласнай парадай альбо хоць бы 
адказаць на пытанні, якія вас турбуюць. Не заўсёды 
чужыя веды найлепей падыходзяць менавіта да 
канкрэтнай сітуацыі. Хіба не так было ў выпадку 
смерці майго бацькі? Не запярэчыце ж вы, што ён 
валодаў значна большымі ведамі, чым іншыя? Аднак, 
калі васемнаццаць гадоў таму выбухнуў Везувій, 
бацька паплыў насустрач смерці, хоць быў у стане 
прадбачыць, чым такі выбух пагражае... 

-- Пліній, ты гаворыш гэта з пэўнай горыччу, 
як бы не памятаеш, што бацька быў тады 
галоўнакамандуючым флотам, які стаяў ля Месены, і 
што ягоным абавязкам было разам з караблямі 
прыйсці на дапамогу гарадам Кампаніі, якія 
апынуліся ў небяспецы. Ён зрабіў гэта! Ахвяраваў 
жыццём, выконваючы заданне, якое Рым паставіў 
перад ім. 

-- Можна і такім чынам на гэта паглядзець. 
Але ён па-рознаму мог назіраць, як людзі заходзяць 
на караблі: з аддаленага і бяспечнага месца, а не 
заплываць туды, дзе атрутная пара Везувія. 

Гэтак жа і з вашай праблемай... Мо лепей 
перакупіць бурштын у пасрэднікаў, а не рызыкаваць 
далёкімі вандроўкамі да Паўночнага Акіяна?! 



-- Хіба ты, Пліній,  пераконваеш нас, што 
нашы выправы па бурштын разбіты, а іхнія 
ўдзельнікі загінулі?  

-- Гэтага я не сказаў! Мо яны жывыя і 
набліжаюцца да Аквілеі. Я мяркую болей пра 
наступныя выправы з вашага горада -- тыя могуць 
ужо ніколі не вярнуцца. 

-- Выказвайся больш пэўна, Пліній... 
-- Вось ужо і не ведаю, ці магу казаць больш 

дакладна. Ці варта мне гэта рабіць? Свае звесткі пра 
паўночныя краіны я чэрпаю не толькі з расказаў 
бацькі, які браў удзел у ваенных паходах супраць 
германцаў, але і з досведаў майго прыяцеля – консула 
Тацыта, які па службе атрымлівае шмат звестак пра 
памежныя правінцыі і тамтыя, чужыя плямёны. 

-- Калі Тацыт дзяліўся ведамі з табой, можаш 
і ты падзяліцца з намі. Гэта не здрада, а дапамога 
рымскім купцам. Хіба ж не мы найперш перадаём 
консулам  дакладныя звесткі пра далёкія краіны, якія 
атрымліваем падчас нашых вандровак?! 

-- Вы маеце рацыю. Зрэшты, калі б было 
іначай, я не з’явіўся б да вас. Я ведаю таксама, што, 
незалежна ад маёй парады, вы накіруеце чарговую 
выправу да Паўночнага акіяна. У сувязі з гэтым для 
мяне не мае значэння аплата за тое, што раскажу 
вам, – каштоўнасцямі ці згадкамі пра вашы 
падарожжы. Справядліва кажаце, што купецкія 
падарожжы патрэбны не толькі консулам, якія 
нясуць адказнасць за бяспеку імперыі, але і тым, хто 
піша пра далёкія краіны. Такім чынам, нешта за 
нешта... Я раскажу вам пра стан рэчаў на нашых 
паўночных межах, а вы перакажаце мне тое, што 
новага прывязуць вашы купцы з вандровак... 

-- Не можа быць іначай, дастойны Пліній! 
Слухаем... 



-- Вы ведаеце, што ад Паўночнага акіяна аж 
да Понта* ўздоўж мяжы стаяць нашы легіёны, на 
берагах Рэйна і Дуная. А там, дзе рэк няма, 
збудаваны абарончыя валы. Ужо тры стагоддзі наша 
войска абараняе дзяржаву ад дзвюх людскіх “стыхій”, 
што супрацьстаяць нам. Адна “стыхія” пагражае з 
поўначы – гэта германцы; другая з усходу – гэта 
сарматы. Абедзве гэтыя “стыхіі” зліліся альбо, 
дакладней, сутыкнуліся між сабой на ўзроўні 
Паноніі·. Ведаючы пра гэта, можна задаць пытанне: 
ці могуць прайсці праз гэтую небяспечную 
тэрыторыю вашы купецкія выправы? А можна яшчэ 
карацей: з якога боку -- з усходу ці захаду -- можна 
бяспечна дабрацца да Паўночнага акіяна? Гэта 
важнае пытанне! Калі, скажам, на поўнач здолеюць 
прайсці купецкія выправы, то гэта ж могуць зрабіць і 
збройныя вайсковыя атрады. 

-- Нас цікавяць купецкія шляхі... Вайсковыя 
пакінем легіёнам.  

-- Мяне таксама ў дадзены момант цікавяць 
купецкія выправы. Пры здаровай галаве ніхто не 
пасылае легіёнаў на невядомыя тэрыторыі. Калі ж вы 
хочаце больш ведаць пра купецкія шляхі, то трэба 
паглыбіць веды і пра праціўнікаў легіёнаў. Таму 
мусіце, гэтак жа як і я, ведаць абедзве варожыя нам 
“стыхіі”: германскую і сармацкую... Ото ж, германцы 
дайшлі да нашых межаў, пераплываючы Паўночны 
Акіян ад вострава, званага Скантынавіяй, што 
грунтоўна даказаў мой бацька. Хоць я маю ў гэтай 
справе сумненні, пра якія скажу пазней... Першым 
германскім племенем, якое асела ў Еўропе каля 
трохсот гадоў таму, былі кімвры, таму і паўвостраў 
той, на які прыплылі, назвалі Кімврыйскім··. За імі 

з’явіліся англы, саксы, тэўтоны і юты. Пазней 
панаплывалі іншыя і размясціліся ўздоўж нашай 
мяжы так, як да гэтай пары захоўваюцца, -- трыма 
палосамі ад Кімврыйскага паўвострава аж да 
далёкай Вістулы···. У першай паласе, якая цягнецца 
ад Паўночнага Акіяна ўздоўж мяжы ажно да Паноніі, 
знаходзяцца, з поўначы гледзячы, фрызы, хамавы, 
узыпеты, бруктэры, марсы, сугамбры, танктэры, 
хаты, гермундуры, туроны, нарысты, маркаманы, боі 
і квады. Магу падрабязна расказаць вам пра тое, 
якое племя з якім суседнічае і дзе мае свае сядзібы, 
бо, як бачыце, у мяне ёсць карта, якую склаў разам з 
Тацытам. Я перадам вам яе копію, але хачу сказаць 
больш, чым гэта можна ўбачыць. Таму будзьце 
цярплівымі і не здзіўляйцеся мноству назваў 
германскіх плямён: я хачу, о дастойныя патрыцыі, 
каб вы ўсвядомілі сабе, з якой грознай “стыхіяй” мы 
маем  справы… 

Як я казаў, першая паласа тых плямён 
суседнічае з нашымі паўночнымі межамі. Але не 
толькі суседнічае, бо германцы ўжо спрабавалі 
перайсці нашы межы. Не буду расказваць пра гэта, 
бо мяркую, што яшчэ на вашай памяці іхняя ажно 
двухразовая параза пад Нарэяй і Вэркалем. Напэўна, 
вы таксама памятаеце, што ў сувязі з гэтым Рым 
назваў Марыя пераможцам германцаў. Мяркую, 
пасля тых паражэнняў яны доўга не захочуць 
парушаць нашы межы.  

Вяртаюся, аднак, да сённяшняга становішча 
германцаў. За тым першым іхнім валам знаходзіцца 
наступны, які складаюць два значныя племені. Гэта 
лангабарды і буры. Іхні трэці пас, калі зноў лічыць ад 
Паўночнага акіяна да Вістулы, гэта варды, варыны, 
семноны, бургунды і нарэшце вандалы. 

Усе гэтыя плямёны я не без падстаў называў 
“германскай стыхіяй”. Хіба ж гэта не “стыхія”? Калі б, 
дапусцім, мяжа па Рэйне і Дунаі была парушана, уся 
германская лавіна магла б абрынуцца на нашы 
тэрыторыі… 

Раней я ўжо казаў, што справу германскага 
наплыву бачу крыху іначай, чым мой бацька. Я 
мяркую, што такая вялікая колькасць германскіх 
плямён не магла б змясціцца на адным востраве – 
Скантынаўскім. Таму лічу, што гэта не востраў, а 
паўвостраў, які недзе на абрысе вядомай нам зямлі 
злучаецца з мацерыком, з яго і насоўваюцца на нас 
германцы. Аднак і паўвостраў мае свой аб’ём, таму 
новыя плямёны, якія з’яўляюцца тут, спіхваюць у 
Еўропу тых, што прыйшлі раней. Паколькі першымі 
былі кімвры, англы, саксы і юты, менавіта яны 
з’яўляюцца старэйшымі германскімі плямёнамі, якія 
з’явіліся на Скантынаўскім паўвостраве. Новыя ж, 
альбо вандалы і бургунды, мусілі шукаць сабе месца 
ажно каля далёкай Вістулы. А з рапартаў, якія 
атрымаў консул Тацыт, я ведаю, што ёсць яшчэ 
маладзейшае германскае племя. Менавіта ад купцоў 
мы даведаліся, што ў вусці Вістулы ля Паўночнага 
акіяна аселі германцы, якія завуцца готамі. Калі я 
добра ведаю германскія плямёны, то неўзабаве яны 
рушаць уздоўж Вістулы. 

Таму нельга выключаць, што на тым, як яго 
цяпер называюць, паўвостраве Скантынавія, не 
засталіся і іншыя германскія плямёны. Значыць, і 
яны некалі могуць выбрацца адтуль і рушыць у 
Еўропу. Цяпер германцы пакуль што – качэўнікі, але 
раней ці пазней яны навучацца плаваць, і не 
мацярык, а мора стане шляхам іхніх паходаў. Куды 
паплывуць? Гэтага сапраўды немагчыма прадбачыць 
сёння. Але тое, што калісьці адбудзецца менавіта так, 
не выклікае сумненняў. Хіба ж і грэкі, і мы, рымляне, 
не былі напачатку толькі качэўнікамі, якія дайшлі да 



мэты сваёй сухапутнай вандроўкі? Грэкі -- да мяжы 
Еўропы на паўвостраве Пелапанескім, мы -- на 
Апенінскім?  Больш за два стагоддзі спатрэбілася ім і 
нам, каб навучыцца будаваць караблі і плаваць па 
моры. Напачатку мы нясмела рушылі ўздоўж берагоў, 
а пасля набраліся адвагі і паплылі па самім моры. 
Менавіта з гэтага я раблю выснову: каб качэўнікі 
адчулі сябе гатовымі выйсці ў мора, спатрэбіцца 
дзвесце-трыста гадоў, і іменна столькі, мяркую, маем 
мы часу да таго, як пачуем пра скандынаўскіх 
мараходаў... 

-- Тыя купцы, якіх ты згадваў, гаворачы пра 
Тацыта, гэта адна з нашых вандровак?.. 

-- Не! Гэта была купецкая выправа з Дакіі, 
якая рушыла да акіяна не праз германскія плямёны, 
а праз сармацкія. Гэтыя апошнія з’явіліся ля нашых 
межаў з-пад Понта. Найперш прыйшлі сармацкія 
анты і аселі ля вытокаў Вістулы. Пасля іхнія плямёны 
рассяліліся ўздоўж нашых межаў ад Паноніі да 
Понта. Цяпер з германцамі суседнічаюць сармацкія 
плямёны осы, ларпы і анты, далей стаяць языгі, 
анарты і бастарны, а на поўначы, ужо ўздоўж берагоў 
Понта, знаходзяцца аланаскіфы і раксалане. Дзве 
гэтыя “стыхіі” -- германская і сармацкая, злучыліся 
між сабой не так даўно. Чаго ад гэтага яднання 
можна чакаць нам, сапраўды цяжка прадбачыць... 
Калі пачнуць сварыцца між сабой, гэта будзе для нас 
лепей, бо калі аб’яднаюцца, то могуць стварыць 
смяротную пагрозу для Рыма. Пакуль што абедзве 
гэтыя сілы не збіраюцца пераходзіць нашых межаў, 
па-праўдзе кажучы, хутчэй з-за страху перад нашымі 
легіёнамі, а не з жадання дэманстраваць нам 
сяброўскія намеры... 

Раз ужо вы ведаеце, якія плямёны 
аддзяляюць нас ад Паўночнага акіяна, а значыць, і 
ад бурштыну, застаецца толькі паспрабаваць знайсці 
адказ на пытанне: “Якім чынам ваша выправа да 



Паўночнага акіяна можа аказацца ўдалай?” Вы 
запрасілі мяне, каб пачуць гэты адказ. Мяркую, што 
па Понту належала б дайсці да порта Тырас, а далей 
па рацэ* з той самай назвай да Вістулы, адтуль жа 
ўздоўж яе да берагоў Паўночнага акіяна – багатых на 
бурштын. Іншымі словамі, я схіляюся да таго, каб 
выправы праходзілі па тэрыторыях, занятых 
сармацкай “стыхіяй”, а не германскай. І не толькі 
таму, што германскія плямёны больш грозныя, а 
таму, што яны вядуць ужо больш аселы лад жыцця, 
маюць свае вёскі і нават гарады. 

Сарматы ж -- людзі качэўныя, яны ўсё жыццё 
праводзяць на конях і калёсах, таму лацвей прайсці 
незаўважанымі праз іхнія землі. А калі нават выправа 
сутыкнецца з імі, то яны, прызнаючы тэрыторыю 
агульнай для ўсіх, хто не шукае з імі сваркі, не будуць 
пагражаць купцам.  Таму лічу, што выправы з Аквілеі 
павінны кіравацца да сарматаў… 

А цяпер скажу штосьці такое, што можа 
падацца дзіўным, але гэта праўда, і пра яе неабходна 
памятаць, калі выбіраешся да любога качэўнага 
народа. Мы ж таксама калісьці з’явіліся ў Рым як 
качэўнікі! Тады грэкі былі ўжо аселым народам і 
казалі пра нас: “Варвары”, як мы кажам сёння пра 
германцаў і сарматаў. Лічу, што грэкі калісьці 
таксама былі качэўнікамі. Іншымі мы сталі толькі 
тады, калі памянялі качэўе на  свае дамы і гарады. 
Калі б мы і надалей заставаліся качэўнікамі, прасцей 
было б змяніць месца пастою, чым забяспечваць 
парадак навокал. Мяркую, што большасць качэўнікаў 
з часам становіцца аселым народам. 

А раз гэтыя качэўныя народы прыходзяць з 
усходу, значыць, недзе там павінна быць наша 
агульнае для ўсіх гняздо. Адтуль калісьці мусілі выйсці 
і мы. Калі вашы выправы будуць адбывацца ў тым 

кірунку, то павінны памятаць, што яны ідуць не так 
да варвараў, як да нашых малодшых братоў… У чым 
жа наша перавага перад імі? Толькі ў аселасці! 
Цяпер, калі б мы захацелі рушыць у  нейкім 
напрамку, нас сустрэлі б межы суседніх княстваў 
альбо каралеўстваў, што магло б давесці толькі да 
вайны. Таму мы  вымушаны ўзводзіць абарончыя 
збудаванні і сцены вакол гарадоў, мусім дбаць пра 
бяспеку. І гэта з’яўляецца нашай перавагай над 
качэўнікамі, для якіх горадам з’яўляецца лес, а рака -
- сцяной. Калі спачатку грэкі, а пасля і мы сталі 
аселым народам, то, без сумневу, раней ці пазней 
такімі ж стануць германцы і сарматы, і да гэтай 
думкі варта прывыкнуць, асабліва вам, купцам, бо 
хіба ж новыя вёскі і гарады на ўсходзе гэта не новыя 
рынкі для тавараў? 

Калі вы будзеце прадаваць больш тавараў, то 
і больш падаткаў заплаціце дзяржаве. Не 
здзіўляйцеся таму, што консул Тацыт адкрыта параіў 
мне, каб дапамог вам і падказаў далейшыя купецкія 
шляхі. Тацыт няспынна паўтарае: калі нейкі 
чыноўнік перашкаджае купцам, то адразу павінен 
быць адхілены ад выканання сваіх абавязкаў, бо ён 
не разумее, што пілуе той сук, на якім сядзіць сам. А 
Рыму самазабойцы на пасадзе не патрэбны! 

 
 

ЭПІЗОД ДРУГІ 
 

Вясна 131 года нашай эры 
Александрыя  
Адрыян – імператар 
Клаўдзій Пталамей 
 
 

-- Калі б ты быў такім вялікім вучоным, як 
пра цябе гавораць, ці захацеў бы ты, Пталамей, 



патлумачыць, што меў я на ўвазе, калі загадаў 
перадаць назву Ерусаліма як “Элія Капіталіна”? 

-- Найдастойны імператар, той факт, што я 
мог бы патлумачыць гэтую назву, павінен сведчыць 
не пра маю мудрасць, а хутчэй пра тое, што чуткі ў 
Рымскай імперыі разносяцца маланкава… 

-- Што гэта за чуткі? 
-- Справа, аднак, не толькі ў чутках, але і ў 

дадатковых ведах. 
-- Дык вырашай, Пталамей, чуткі ці веды? 
-- Веды -- гэта першая частка назвы горада. 

Усе так прывыклі называць цябе, найдастойны, 
Адрыянам, што забываюцца пра родавую назву 
“Элій”. А іменна гэтае імя становіцца першай часткай 
новай назвы Ерусаліма. Тлумачэнне ж другой часткі -
- гэта хутчэй домыслы, чым веды. От жа, кажуць, 
прадпісаў ты сенату прыняць два рашэнні. Першае – 
пра забарону абразання яўрэйскіх хлопчыкаў, а 
другое – пра збудаванне на месцы святыні іхняга бога 
Яхве новага храма ў гонар Юпітэра Капіталінскага. 
Калі б гэта была праўда, дык адразу ж другая частка 
назвы “Капіталіна” стала б зразумелай. 

-- Чаму ж ты падаеш гэтае прынцыповае 
тлумачэнне  паміж чуткамі? 

-- Бо не хочацца мне верыць, што гісторык і 
ваяр такога кшталту, як ты, імператар, мог 
прапанаваць аднолькава рызыкоўнае рашэнне. 
Даўно вядома, што дастаткова забараніць іудзеям 
іхнія рытуалы альбо зрабіць замах на руіны святыні 
Саламона, як збройнае паўстанне ў Палесціне 
забяспечана! Ты ж, згодна з чуткамі, загадаў зрабіць  
і адно, і другое -- значыць, паўстанне выбухне 
неўзабаве! Таму альбо гэта чуткі, альбо ты сам хочаш 
распаліць у Іудзеі пажар. 

-- А калі ў маіх рашэннях няма такіх 
матывацый, якія ты назваў? Калі я хацеў толькі, каб 



не калечылі маладых людзей, а святыню аднавілі з 
руін?! 

-- Запэўніваю, што не міне і года, як выбухне 
там збройны адпор тваім прапановам! 

-- Не думаю, Пталамей, каб так сталася, але 
меркаванне тваё запомню… Аднак я не тое хацеў з 
табой абмеркаваць. Ты праўдзіва патлумачыў новую 
назву Ерусаліма, і мне гэтага дастаткова.  

Зараз мяне займае іншае: у канцы лета я 
выбіраюся ў Афіны, а пазней -- на паўночную мяжу. 
Разважаю, ці не пайсці мне, будучы так далёка, на 
самыя аддаленыя ўскраіны нашага свету? Мо ажно 
да берагоў Паўночнага акіяна, туды, дзе здабываюць 
бурштын?.. 

-- Але ж, імператар, гэта не самыя аддаленыя 
мясціны, я ведаю яшчэ больш далёкія!  

-- Як гэта? 
-- Маю намер, найдастойны імператар, 

напісаць грунтоўнае даследаванне па геаграфіі і 
падаць у ім канкрэтныя звесткі, дзе знаходзіцца 
кожны горад, рака, мора альбо важнейшая гара. 
Шмат адоў збіраю матэрыял для гэтай працы. Таму 
шмат што ўжо ведаю. Пра самыя ж далёкія краіны 
даведаўся з запісаў Мáрына з Тыра. 

-- І што ты даведаўся пра тыя саіыя далёкія з 
далёкіх краіны? 

-- Ведаю, што ад паўночных і ўсходніх межаў 
нашай імперыі да  самых далёкіх краін так далёка, як 
ад тых межаў да Александрыі... 

-- Але ж не можа гэтага быць! Паўночны 
акіян прылягае да нашых межаў. 

-- Ты, найдастойны, кажаш пра паўночныя 
межы, а я -- пра паўночна-ўсходнія. Некалі мы лічылі 
германскія плямёны дзікімі і далёкімі, і вось ужо 
чатыры стагоддзі маем іх за сваіх суседзяў. Далёкімі і 
дзікімі лічым цяпер скіфаў, ну мо яшчэ і сарматаў... 
Не ведаю, імператар, ці звярнуў ты ўвагу як гісторык 



на тое, што праз пэўны час з усходу з’яўляюцца 
плямёны, якія хочуць дасягнуць Еўропы і застацца 
менавіта тут? 

-- Пра каго ты кажаш? 
-- Пра нас! Але не толькі. Паводле майго 

меркавання, з усходу найперш з’явіліся і ахейцы, якія 
забяспечылі бліскучае развіццё Грэцыі, а калі праз 
стагоддзе пасля іх з’явіліся нашы продкі і 
запачаткавалі Рым, хіба спадзяваліся ахейцы, што 
апынуцца пад нашай уладай? Аднак нашы продкі 
былі для іх проста варварамі... 

-- Я не лічу нас варварамі.  
-- Некалі, у параўнанні з грэкамі, мы былі 

варварамі з усходу. Цяпер адтуль папрыходзілі 
германцы і сарматы, і ўжо іх мы лічым варварамі. 
Магчыма, прыйдуць і іншыя. Чаму так адбываецца, 
праўду кажучы, я не ведаю. Бо маглі б накіроўвацца 
на ўсход, але не робяць гэтага, быццам там існуе 
нейкая нябачная перашкода, нейкія горы альбо 
сцяна, – але гэта немажліва... 

-- Каркаеш, Пталамей! Няма большай моцы за 
нас! А ты спачатку прадказваеш бунт у Палесціне, 
пасля -- напад усходніх народаў на нашы межы!  
Паўстанне ў Палесціне можа задушыць нават самы 
малы наш атрад, а ад качэўнікаў нас абараняюць 
моцныя фартыфікацыі ўздоўж Рэйна і Дуная. Не 
забаўляйся палітыкай, бо, як відаць, ты не маеш для 
гэтага дастатковага досведу. Будзь ласкавы 
заставацца тым, кім ёсць, а менавіта вучоным, які 
ведае становішча самых далёкіх краін і не спрабуе 
забіраць хлеб у палітыкаў і воінаў. Якія там самыя 
далёкія тэрыторыі? 

-- А я, найдастойны імператар, настойваў бы 
на сваіх меркаваннях! Палітыкі і ваяры, калі не 
слухаюць вучоных, становяцца прычынай памылак, 
не толькі ўласных, але і цэлых дзяржаў. 



-- Хіба ж ты перастаў быць мудрацом, а 
пачаў жыццё вяшчунні? Чый заняпад ты 
прадказваеш? Мой? Паўтараю Пталамей: не каркай!  

-- Як сабе хочаш, найдастойны імператар. 
Перастаю “каркаць” і раскажу пра далёкія краіны... 
Ад нашай мяжы па Рэйне і Дунаі знаходзіцца 
тэрыторыя, якую займаюць германскія плямёны. За 
імі, да Понта, ляжаць сармацкія прасторы, хоць і 
туды ўжо дабраліся германцы. Ад ракі Барысфен* да 
ракі Ра** германскія готы заклалі сваю вялікую 
дзяржаву, дзелячы насельнікаў на ўсходніх і заходніх, 
пра іх гавораць: остготы і вестготы. На поўначы ж, у 
найменш вядомых нам мясцінах, паміж ракой Белай 
і гарамі Імаос***  знаходзіцца народ склавінаў – 
“суавенояў”, альбо, калі больш дакладна вымавіць 
гэта слова, – славян, бо менавіта так іх называюць. 
На поўдні ад іх жывуць гуны, скіфы і масагеты, а 
далей ужо ляжаць краіны зусім невядомыя. Калі ж 
ты, найдастойны імператар, пытаешся ў мяне, якія 
краіны знаходзяцца сама далей у вядомым нам 
свеце, адкажу без вагання: гэта землі славян. І, каб 
быць шчырым, лічу: калі ў далёкай будучыні нейкія 
плямёны з усходу пойдуць на нас, то гэта будуць 
альбо славяне, альбо гуны, альбо і тыя  і другія. Толькі 
нападуць спачатку не на нас, а найперш на тыя 
германскія і сармацкія плямёны, якія ўжо дайшлі да 
нашых межаў. Цяжка сказаць, што прынясе новая 
хваля з усходу. Напэўна, такой жа самай бядой, якой 
сёння з’яўляюцца для нас германцы, у будучыні для іх 
стануць гэтыя славяне! 

-- Ты, Пталамей, за выключэннем сваіх 
дасканалых ведаў пра далёкія краіны і плямёны, усё, 
што мае быць, бачыш у чорных фарбах. Паходы 

                                                 
* Днепр 
** Волга 
*** Урал 



варварскіх плямён з усходу, бунт у Ерусаліме… А калі 
не будзе гэтага? 

-- Не ўсё дадзена нам убачыць, бо падчас 
будучых здарэнняў нас проста ўжо не будзе. Частку 
таго спектакля могуць убачыць нашы дзеці альбо 
дзеці іхніх дзяцей… 

-- Але паўстанне іудзеяў, згодна з тваім 
меркаваннем, павінна адбыцца паміж вясной і летам 
будучага года? 

-- Я так лічу. 
-- Неўзабаве даведаемся цану тваіх 

прадказанняў. Калі паўстанне сапраўды выбухне, 
гатовы паверыць ўсяму, што ты расказаў… 

 
 

РАЗДЗЕЛ ДАЎНІ 
 

ЭПІЗОД ПЕРШЫ 
 

Вясна 448 года нашай эры 
Аршак Максіміна – высокага 

заходнерымскага саноўніка, які кіруецца да бівака 
Атыла – правадыр гунаў 
 
 

-- Прыск з Панія, раз я павінен прыняць цябе 
ў свой аршак і нават яшчэ больш --лічыць 
падпарадкаваным мне на час нашай місіі, то хачу 
ведаць, ці падзяляеш ты мае погляды? Справа ў тым, 
што я не маю часу, каб пазнаёміць цябе з імі... Што 
прапануеш ты? 

-- Дастойны Максімін, я з’яўляюся 
афіцыйным прадстаўніком усходнерымскага 
імператара Феадосія ІІ... 

-- Ото ж мне навіна! І што з таго? А я 
рэпрэзентую заходнерымскага імператара 
Валентыніяна ІІІ і з’яўляюся кіраўніком яго 



пасольства. З гэтага павінна было б вынікаць, што, 
калі ты падпарадкаваны мне, то Феадосій...? 

-- Ці не занадта паспешлівыя высновы? 
-- Вядома! Таму не тое, хто каго рэпрэзентуе, 

павінна сведчыць пра агульнасць поглядаў. Бо не 
можа быць так, што я выкажу Атыле сваё 
меркаванне, а ты раптам збоку падасі голас: “Я 
рэпрэзентую Феадосія ІІ і бачу гэтыя справы іначай, 
чым Максімін”. Хіба не можа так адбыцца, калі мы не 
будзем аднолькава разумець мэты нашай місіі? 
Нашай, а не маёй, таму я павінен ведаць, якую мэту 
паставіў перад табой твой імператар, накіроўваючы 
пасольства да Атылы? 

-- Павінен далучыцца да твайго пасольства, 
што і зрабіў... 

-- Прыск! Давай не будзем гуляць у кошкі-
мышкі. Мы альбо павінны быць да канца шчырымі, 
альбо не можам знаходзіцца ў адным аршаку! 
Прапаную дакладна вызначыць мэты, якія ставяць 
перад намі нашы ўладары. Пачну я. Калі прызнаеш 
мой расказ шчырым, хачу такі ж самы пачуць і ад 
цябе, добра? 

-- Прашу, пачынай! 
-- Я павінен даведацца, ці не знаходзяцца 

гуны ў змове з вандаламі. Калі б так сталася, над 
Рымам навісла б пагроза пагібелі... 

Калі паўвека таму гуны з’явіліся ля Дуная, мы 
не звязвалі гэта з перамяшчэннем германскіх плямён. 
Але праз дваццаць гадоў пасля прыходу гунаў частка 
германскіх плямён накіравалася да нашых межаў. Як 
мы тады лічылі, яны ўцякалі ад гунаў. Таму без 
супраціўлення прапусцілі праз памежныя заслоны 
вандалаў, свэбаў і аланаў. Нават была выказана ціхая 
згода на аселасць часткі іх у Пірынеях. Гэткім жа 
чынам быў заключаны мір з вестготамі, калі тыя, 
разбітыя гунамі, не мелі новых сядзіб і таму атрымалі 
дазвол асесці ў паўночнай Італіі. Пазней 



заходнерымская імперыя дапамагала германцам. А 
што мы атрымалі ўзамен? 

Аларых з вестготамі пасля аблогі захапіў Рым, 
і, калі б не паддаўся пазней нашым легіёнам, 
вестгоцкая акупацыя магла б доўжыцца дагэтуль. 
Вандалы ж пад кіраўніцтвам вераломнага Гензерыка 
пераправіліся ў Афрыку і заваявалі большасць нашых 
правінцый. А сёння яны пагражаюць Рыму з поўдня. 
Калі ж выявіцца, што яны ў змове з гунамі і разам 
нападуць з поўдня і поўначы, то над Рымам навісне 
пагроза пагібелі! Таму падчас пасольскай выправы я 
павінен даведацца, ці ўзгадніў альбо ці ўзгадняе 
Атыла свае дзеянні з вандалам Гензерыкам...  

-- Гэта цікава. Не лічыў, што гуны маглі б 
дамовіцца з вандаламі, хутчэй меркаваў бы, што 
разбітыя вамі вестготы маглі б спрабаваць 
інтрыгаваць з гунамі. 

Рэшткі вестготаў знаходзяцца пад нашым 
наглядам і кантролем у Актываніі. А вандалы заклалі 
ў Афрыцы сваю дзяржаву са сталіцай у Карфагене. 
Мы ведаем, што яны дамовіліся з піратамі Сіцыліі і 
афрыканскага ўзбярэжжа, і таму не маюць вялікіх 
клопатаў, каб дабрацца да Італіі па моры.  

-- Мяркуеш, што Атыла нападзе разам з 
вандаламі? 

-- Гэта не выключана. Аднак думаю, што 
мэтай нападу будзе Рым, а не Усходняя імперыя, бо, 
як ведаю, твой уладар заключыў з гунамі перамір’е. 

-- Мо і табе ўдасца дабіцца падобнага для 
Заходняй імперыі! 

-- Магчыма... Але мы адступаем ад галоўнага 
ў нашай размове. Якую мэту ставіш ты перад сабой, 
беручы ўдзел у маім пасольстве да Атылы? Альбо 
яшчэ карацей: што даручыў табе Феадосій? 

-- Хоча ведаць, Максімін, ці з’яўляецца наезд 
гунаў на Еўропу папярэджаннем аб будучай агрэсіі 



іншых плямён з усходу, ці гэта толькі адзіночная 
пагроза. 

-- Што ты маеш на ўвазе, гаворачы так 
загадкава? 

--  Як мяркуе мой імператар, гуны не рушаць 
супраць нас! 

-- Дзякую! Справа, аднак, у тым, што перш за 
гунаў нашым паўночным межам пагражалі сарматы. 
Цяпер мы маем звесткі, што там з’яўляюцца 
славянскія гурты, атрады іншага, чым сарматы і 
гуны, усходняга народа. Гэта варварскае племя, але 
мо найбольш храбрае, а таму грознае. Мы ж дагэтуль 
не ведаем, што гэта за народ, ці шматлікі ён? Ці не 
далучылі іх гуны да сябе падчас свайго паходу? Ці мо 
гэта таксама з’яўляецца папярэджаннем аб новай 
пагрозе з усходу? І пагрозы больш для нашай 
дзяржавы, чым для вашай! Вас аддзяляюць з усходу 
германцы, і кожны паход найперш скіруецца на іх. 
Калі ж славяне знаходзяцца ў змове з гунамі, яны 
могуць атакаваць нас непасрэдна. 

--  Таму мы маем цалкам падобныя місіі! 
-- Я, аднак, мушу даведацца пра славян 

больш, чым пра вандалаў. Ты ведаеш месцы 
пасялення сваіх магчымых ворагаў, іхнюю колькасць 
і валадароў. Мы ж пра славян не ведаем нават гэтага. 
Да нядаўняга часу непадалёк ад нашай мяжы 
існавалі дзве моцныя нямецкія дзяржавы: вестготаў і 
остготаў. Разбітыя гунамі, яны нам ужо не 
пагражаюць, але кожная пустка нечым запаўняецца 
– гэтым “нечым” могуць быць мала вядомыя нам 
славяне. 

-- Бачыш, Прыск, мы мусілі адзін аднаму 
шмат расказаць, каб ты ўрэшце пагадзіўся з тым, 
што я прапанаваў на пачатку нашай размовы.  

-- Вядома, ты меў рацыю! Калі дазволіш, 
давай спачатку падсумуем тое, што мы ведаем пра 
гунаў. Я раскажу табе, што вядома мне, а ты будзь 



ласкавы паправіць мяне, калі я дзе-небудзь 
памылюся.зрабіўшы так, мы можам рушыць у 
далейшую дарогу з узгодненымі поглядамі. 

-- Згода, Прыск! І пачні ты, бо першая частка 
гунскіх нападаў была ля вашай мяжы. 

-- Менавіта так і было! Гуны разбілі і рассеялі 
найперш остготаў. Вестготы спрабавалі арганізаваць 
абарону на поўначы ад Дуная, але таксама былі 
разбітыя. Іхняга караля Атанарыха прыняў яшчэ 
Феадосій І. Аднак Атанарых не здолеў пакарыстацца 
дапамогай, бо неўзабаве памёр. Ведаю, што тады 
вестготы накіраваліся да межаў Усходняй імперыі. 

-- Маеш рацыю, Прыск. Пераемнік 
Атанарыха Аларых разам з рэшткамі вестготаў 
знайшоў прытулак у паўночнай Італіі. Мы дазволілі ім 
асесці там, а праз дзесяць гадоў як здзеклівая 
падзяка -- яны спустошылі Рым! 

-- Але, дастойны Максімін, належала б 
сказаць, што Вечны горад паддаўся ім – спярша 
праявіў сваю слабасць, чым сам заахвоціў да 
пазнейшага грабяжу. 

-- Што ты маеш на ўвазе? 
-- А хіба ж не Рым заплаціў Аларыху вялізны 

выкуп, калі той першы раз наблізіўся да сцен горада, 
і выказаў згоду на пасяленне германцаў у Норыку? А 
праз год хіба не рымскі сенат згадзіўся на перадачу 
імператарскай кароны Аталусу, які быў кандыдатам 
Аларыха? 

-- Бачу, што ты няблага ведаеш рымскія 
падзеі! 

-- Нельга, будучы рымлянінам, не ведаць 
уласнай гісторыі! 

-- Але ж ты грэк! 
-- Мы, жыхары Усходнерымскай імперыі, у 

падпарадкаванні, як ты ведаеш, у сената Рыма, а 
таму адчуваем сябе рымлянамі. 



-- Гэта пахвальна, хоць нам і не дапамагае, бо 
мы гаворым пра тыя самыя падзеі як прадстаўнікі 
прыязных, але па сутнасці асобных дзяржаў. 

-- Хіба ты можаш абвінавачваць мяне за такі 
стан рэчаў, Максімін? 

-- Вядома ж, не цябе, але я перапыніў твой 
расказ. 

-- Такім чынам, правадыр вестготаў 
Атанарых памёр у Канстанцінопалі, а праз некалькі 
гадоў караля остготаў Гайну забіў правадыр гунаў 
Ульдзіна. Гэта менавіта Ульдзіна напаў на нас! 
Спустошыў Фракію, заваяваў Кастра Марціс у Мезіі і 
адважыўся накіраваць сваё войска на 
Канстанцінопаль. 

-- Мы ж у той час не маглі дапамагчы вам, бо 
былі занятыя барацьбой з вестготамі. 

-- Нам дапамог кіраўнік гвардыі Антэмній, 
які прадбачліва загадаў узвесці надзейныя муры і 
ўмацаванні вакол Канстанцінопаля. Гуны сталі 
аблогай ля горада, але пасля няўдалых штурмаў 
адступілі... 

-- І рушылі супраць нас, а мой прыяцель 
Эфігеній быў змушаны падпісаць з імі нявыгадную 
для нас дамову. 

-- Ведаю тую дамову. Лічу, што яна была 
карыснай для вас! Гуны падпісалі падобную і з намі... 
За вяртанне кожнага палоннага вы плацілі восем 
залатых солідаў, а мы ажно дванаццаць. Вы 
выплачвалі штогадовую даніну ў памеры сямісот 
фунтаў золата, а мы – больш як дзве тысячы.  

-- Вы ж, аднак, падпісвалі дамову пасля 
паразы пад Херсанесам. 

-- А цяпер я перапыню цябе, бо хацеў бы 
гэтак жа зласліва адказаць табе, Максімін, што ў той 
час, калі наша войска рыхтавалася да бітвы з гунамі, 



Рым надаваў Атылу годнасць “magister militum”*, 
чым, уласна, вы заахвоцілі яго да паходу супраць 
нас... 

-- Будзем вяртацца да даўніх крыўдаў ці 
ўзгадняць стан сённяшніх ведаў?! 

-- Кажаш – даўнія спрэчкі, а сам ведаеш, што 
Атыла напаў на Канстанцінопаль у мінулым годзе. 

-- Але ж не здабыў яго, ці, можна сказаць, 
атрымаў паразу... 

-- Не магу не пагадзіцца з табой, Максімін! 
-- Ці не лепей было б сказаць, Прыск, што 

Атыла з’яўляецца для абедзвюх нашых дзяржаў 
дастаткова моцнай пагрозай, каб нас... з’яднаць? 

-- Мяркую, што іначай мы не аказаліся б у 
адным пасольстве. Справа, аднак, у тым, што 
ступень гунскай пагрозы змянілася пасля няўдалага 
паходу на Канстанцінопаль. На нас Атыла ўжо не 
нападзе, а які выбера новы напрамак, няцяжка 
прадбачыць... 

-- Вядома, няцяжка, але для мяне зараз 
з’яўляецца найважнейшым, ці будзе гэта адзінкавы 
наступ з усходу, ці падтрыманы нападам вандалаў з 
поўдня? 

-- Гэта найважнейшае пытанне нашай місіі, 
гэтак жа, як і тое, ці не з’явяцца пасля няўдалай 
аблогі гунамі Канстанцінопаля ля брамы горада 
славянскія атрады?! 

 
 

ЭПІЗОД ДРУГІ 
 

Зіма 449 года нашай эры 
Двор Атылы 
Вяртанне ягоных паслоў з 

Канстанцінопаля 

                                                 
* “magister militum” – кіраўнік сакрэтнай службы (А. Б.). 



-- Усіх заклікаю да найвышэйшай увагі! Цябе, 
Барых, бо, як шэф канцылярыі, ты ведаеш усе 
дакументы. Цябе, Арэст, бо ты ведаеш рымлян, і 
цябе, Анегезій, бо ведаеш грэкаў... Паслухайце 
правадыра Эдэкона... 

-- Дастойны Атыла, сябры! Вы ведаеце, што я 
вярнуўся з Канстанцінопаля, дзе быў у якасці пасла. 
Не хачу абмяркоўваць закранутыя там праблемы -- 
вы самі ведаеце дакументы. Аднак у іх няма адной 
весткі, якую я перадаў толькі дастойнаму Атылу. Хай 
ён вырашае, ці варта казаць пра яе, з улікам таго, 
што зраблю гэта толькі аднойчы і адрасую яе толькі 
вам... 

-- Да справы, Эдэкон, да справы! 
-- Было так: калі я знаходзіўся ў 

Канстанцінопалі, да маіх паслуг выдзелілі двух 
чалавек: перакладчыка Бігласа і еўнуха Хрызафія, 
якія адказвалі за сустрэчы, жыллё і харчаванне 
нашага пасольства. Праз пэўны час гэтыя людзі 
зрабілі мне сакрэтную прапанову, каб за пяцьдзесят 
фунтаў золата я... забіў Атылу. Самі разумееце, калі б 
я адмовіўся, то не вярнуўся б жывым, бо на 
зваротным шляху на нас маглі б напасці, напрыклад, 
нейкія нібыта германскія атрады. Не маючы выбару, 
я прыняў іхнюю прапанову. 

Два дні таму да нас таемна з’явіўся 
перакладчык Біглас з золатам для мяне, разлічваючы, 
што я выканаю свой абавязак. Ён быў зняволены. 
Напачатку мы з Атылам вырашылі, што абмяжуемся 
гэтым, але справа вельмі складаная. Мы лічылі: Біглас 
не меў паняцця, што разведкай належыць займацца 
менавіта мне, ён хутчэй дапускаў, што я з’яўляюся 
кіраўніком часткі арміі, блізкай Атылу. Ён не мог 
ведаць, што я даўно назіраю за  тым, што 
адбываецца ў Візантыі. Памятаеце, як год таму да 
нас прыбыло рымскае пасольства? Мае людзі пільна 
за ім сачылі. Тады пасольства рушыла разам з намі ў 



новы лагер на поўначы. Падчас буры з групы 
адлучыліся, як мы лічылі, некалькі рымлян. Пазней 
аказалася, што гэта былі грэкі з Канстанцінопаля. 
Сярод іх знаходзіўся пасланнік Валентыніяна Прыск. 
Той жа Прыск намагаўся, і гэта яму ўдалося, 
дабрацца да былой жонкі Бледы, цяперашняй удавы. 
Я тады задумаўся: што грэк шукае ва ўдавы брата 
Атылы? Прыск перадаў ёй падарункі, якія мы таемна 
праверылі. Гэта былі тры срэбныя кубкі, а таксама 
вырабленыя на чырвона скуры і розныя прысмакі. 
Ніводзін з тых падарункаў не ўяўляў нічога 
падазронага. Абсалютна нічога! 

А я, між тым, да гэтай пары мяркую, што той 
візіт быў невыпадковым. Ад затрыманага Бігласа я 
даведаўся, што пасол Прыск -- гэта самы блізкі 
супрацоўнік кіраўніка гвардыі Усходняй імперыі. А ў 
заходнерымскім пасольстве бралі ўдзел візантыйскія 
шпіёны. Чаму? Якая мэта была ў таго агульнага 
пасольства? Бо рымляне і грэкі не супрацоўнічаюць 
між сабой, а тады сталася менавіта так. Дзеля чаго? 
Як вы разумееце, пытанняў шмат, лічу, што разам мы 
здолеем знайсці на іх адказы! 

-- Акрамя тваёй інфармацыі і загадак, 
Эдэкон, я сам хацеў бы паставіць перад вамі некалькі 
дадатковых пытанняў. Рад быў бы высветліць 
прычыну, з-за якой Прыск так намагаўся сустрэцца з 
удавой майго брата. Хачу таксама ведаць ваша 
меркаванне наконт справы Бігласа: што мы павінны 
з ім зрабіць? Лічу лішнім нагадваць, што ўсё тут 
сказанае і тое, што яшчэ будзе агучана, павінна 
заставацца строгай тайнай. Пачні ты, Анегезій, бо ты 
павінен найлепш ведаць грэкаў. 

-- Дастойны Атыла! Што да намераў Бігласа, 
то не маю ніякіх сумненняў. Напэўна, ён з’яўляецца 
самым горшым выканаўцам подлай задумы кіраўніка 
гвардыі, без сумневу, са згоды самога Валентыніяна. 
Канстанцінопаль нібыта пачне дамаўляцца з намі, але 



адначасова будзе чакаць тваёй смерці ці хоць бы 
ваеннай паразы. Лічаць, што без цябе лягчэйшай ці 
хоць бы толькі магчымай была б іхняя перамога. Таму 
ім выгадней заплаціць  пяцьдзесят фунтаў золата за 
тваё забойства, чым больш за дзве тысячы фунтаў 
даніны. Мяркую, што гэта не апошняя спроба замаху 
на цябе! Што ж да заданняў Бігласа і Прыска, лічу, 
што яны не маюць між сабой адмысловай сувязі. А 
падчас буры той візіт Прыска мог быць выпадковым. 
Што ж зрабіць з Бігласам? Аддаць на смерць – гэта 
адзінае выйсце. Такое маё меркаванне. 

-- Дзякую табе, Анегезій! А што думаеш ты, 
Арэст, наконт загадак Эдэкона і спраў, закранутых у 
маіх пытаннях? 

-- Што датычыць учынка Бігласа, дык  я 
падтрымліваю прапанову Анегезія – у той частцы, 
якая датычыць жадання пазбавіць цябе жыцця з 
дапамогай Канстанцінопаля. Затое не лічу, што 
смерць Бігласа стане добрым вырашэннем справы. 
Валентыніян пагодзіцца са стратай Бігласа і 
пяцідзесяці фунтаў, а гэта вельмі малая кара за 
такую ганебную задуму! Эдэкон высветліў, што 
здраднікаў было двое: перакладчык Біглас і еўнух 
Хрызафій. Няхай Канстанцінопаль ведае, што мы 
маем добрую разведку, а нашых людзей нельга ні 
падкупіць, ні застрашыць! Таму лічу, што мы павінны 
патрабаваць выдачы другога таемнага забойцы – 
Хрызафія і сама мала наступных пяцідзесяці фунтаў 
золата ў якасці кампенсацыі... 

Зразумела, што яны не выдадуць наёмнага 
забойцу, але справа набудзе розгалас у 
Канстанцінопалі і не дадасць славы разведцы 
Валентыніяна, затое напалохае іншых магчымых 
таемных забойцаў. Самі разумееце, што аслабленне 
разведкі праціўніка варта любой цаны. Калі ж 
гаворка ідзе пра Прыска, то ягоны візіт з’яўляецца 



сапраўды загадкавым. Ці ўдава нечым аддзячыла 
грэкам? 

-- Не! Толькі пачаставала групу Прыска. 
-- У такім разе сапраўды не ведаю, што 

можна меркаваць наконт таго здарэння. Мо на самай 
справе гэта было выпадковасцю?.. 

-- Дзякую табе, Арэст. А якое тваё 
меркаванне, Барых? 

-- Я таксама лічу, што Канстанцінопаль 
павінен быць адчувальна пакараны за сам намер 
забіць цябе. Чым больш гучнай стане справа, тым 
большай будзе пэўнасць, што ніхто не захоча 
паўтарыць забойчую задумку. Што ж датычыць 
Прыска, то мне справа падаецца зусім простай. Я 
добра памятаю побыт дэлегацыі Максіміна, бо 
апекаваўся большасцю перамоваў і пагадненняў. 
Прыск, які з’яўляецца грэкам, шматкроць пытаўся 
пра славян. Яшчэ тады я сказаў яму, што сярод нас 
ёсць славянка -- удава Бледы, яна з’явілася да нас 
разам са сваёй сям’ёй. Напэўна, гэта паўплывала на 
ягоныя паводзіны падчас буры. Тым больш што я сам 
падказаў дарогу да ўдавы, бо не бачыў у гэтай 
зацікаўленасці нічога падазронага. Грэк хацеў, як 
прызнаўся мне, больш даведацца пра людзей племені, 
якое невялікімі атрадамі пачало з’яўляцца ля 
паўночнай мяжы Візантыі. Пазней Прыск, 
расказваючы мне пра свой візіт, згадаў таксама, што 
піў там славянскі напой, які яны называюць “мёд”... 
Пасля гэтага напою, казаў, “шумела ў ягонай галаве і 
ватнымі былі ногі”... 

-- Напэўна, у візіце да славян павінна быць 
нешта большае, чым тое, пра што ты расказваеш, 
Барых! Хоць на самай справе не ведаю што. Адносна 
Бігласа я цалкам згаджаюся з меркаваннем Арэста: 
сапраўды трэба будзе патрабаваць выдачы 
вераломнага Хрызафія і новых сум золата. Ці хочаце 



яшчэ нешта дадаць да таго, што сказалі? Калі не, то 
прашу яшчэ раз узяць слова цябе, Эдэкон. 

-- Дастойны гаспадар! Пасля сказанага 
Барыхам я выразна прыпамінаю, што кіраўнік 
рымскай дэлегацыі Максімін, наадварот, цікавіўся 
вандаламі. Шматкроць пытаўся пра іх у мяне, аднак 
я тады не лічыў гэта важным, бо і сапраўды не шмат 
ведаю пра гэта германскае племя, акрамя таго, што 
яны сышлі перад намі. 

-- У мяне Максімін таксама пытаўся пра 
вандалаў. 

-- І ў мяне! 
-- Пачакайце! Як вынікае з таго, што вы 

сказалі, пасланнік Рыма цікавіўся вандаламі, а 
пасланнік Канстанцінопаля – славянамі! Чаму? Вось 
вам загадка, але я адрасую яе найперш табе, Эдэкон. 
Калі я не памыляюся, вандалы пераправіліся праз 
мора на поўдні, а славяне рушылі са сваіх стаянак на 
поўначы. Чаму рымляне цікавяцца такімі далёкімі ад 
сябе народамі? Напэўна ж, не дзеля нашых інтарэсаў! 
Эдэкон, дапытай удаву Бледы, я павінен ведаць 
кожнае слова Прыска, якое ён прамовіў падчас 
спаткання з ёй. Вандалы-то за морам, а вось славяне 
не так далёка. Калі нашы ворагі нечым цікавяцца з 
думкай пра нас, то і мы павінны зацікавіцца тым 
самым з думкай пра іх... Эдэкон, хачу ведаць, чаму 
рымляне цікавяцца вандаламі, а канстанцінопальскія 
грэкі – славянамі. 

-- Максімін! Я шчыра шкадую, што мы не 
будзем ужо разам у пасольстве. Затое цешуся, што ты 
бяспечна дабраўся да Канстанцінопаля. Лічу, што ты 
ўжо адпачыў і можаш расказаць мне пра ўсе падзеі з 
часу нашага апошняга спаткання. 

-- Ты, напэўна, ведаеш, што Атыла, як я і 
меркаваў, рушыў супраць рымлян. Наша войска 
разам з германцамі перамагло гунаў на Каталаўнскіх 
палях. На чале стаяў Аэцій. І менавіта германскія 
готы далі апошні бой гунам, забілі старэйшага сына 
Атылы – Элака. А яшчэ два – Дэнгізіх і Эрнак з 
рэштай войска і абозам уцяклі на ўсход. Звесткі пра 
гунаў зніклі! 

-- Менавіта на тое я і разлічваў: што гуны ў 
бітве з вамі прайграюць, але не дапускаў, што ты 
будзеш мець рацыю адносна вандалаў. Яны сапраўды 
ўдарылі з поўдня! 

-- Я толькі часткова меў рацыю, Прыск. Не 
былі яны, як я лічыў, у змове з гунамі. Напалі на Рым 
праз два гады пасля паражэння гунаў, але зрабілі 
гэта са смяротным для горада эфектам. Спустошылі 
Рым дашчэнту! Больш за тое, ужо, відаць,  не гуны, а 
менавіта германцы закончаць тысячагадовую 
гісторыю Заходнерымскай імперыі. Ці ведаеш, чаго я 
прыехаў у Канстанцінопаль? З’явіўся сюды не толькі 
дзеля прыемнасці спаткацца з табой, а перш за ўсё 
як член пасольства, якое прывезла рэгаліі 
Заходнерымскай імперыі. На жаль, гэта не толькі 
сімвалічны канец нашай дзяржавы! Герулы – 



германскія наёмнікі, якія павінны былі бараніць 
рэшткі імперыі, калі імперыяй можна назваць Італію 
і Нарбонскую Галію, пазбавілі ўлады апошняга 
нашага імператара – Ромула Аўгуста. І вось іронія 
лёсу: яны загадалі адаслаць рэгаліі ў 
Канстанцінопаль.  

-- Брытанію, пакінутую нашымі войскамі, 
занялі англы і саксы, Аквітанію  -- вестготы, Італію – 
герулы, а рэшту зоймуць іншыя германскія плямёны. 
Не маеш ужо ні Заходнерымскай імперыі, ні Рыма! 
Мне застаецца паўтарыць тое самае пытанне, якое 
задаваў табе ў пісьме: “Ці прымеш ты мяне, ахвяру 
разбою, без пасады караля і без каралеўства, у свой 
дом?!” 

-- Ведаеш мой адказ, калі ўжо служба 
паказала пакоі, прызначаныя табе.   

-- Я хацеў проста пераканацца, а калі так, 
цешуся, што будзем мець шмат часу, каб грунтоўна 
абмеркаваць апошнія падзеі. Мо і я спатрэблюся табе 
на нешта, паколькі цяпер твой імператар, маючы 
рэгаліі Усходнерымскай і Заходнерымскай дзяржаў, 
з’яўляецца сапраўдным пераемнікам  цэлай імперыі! 

-- Вяртаюся да ранейшага пачатку размовы, 
калі ты згадваў вандалаў... Як бачыш, я слушна 
баяўся іх шмат гадоў! Яны захапілі Рым, і я не магу 
сказаць, што, на шчасце, без гунаў, бо зрабілі гэта так 
эфектыўна, як маглі б разам з гунамі. А што з тым 
племенем, якім ты цікавіўся, Прыск? 

-- Ты маеш на ўвазе славян, бо акурат яны 
цікавілі мяне тады? Я меў рацыю, менавіта яны 
няспешна займаюць тэрыторыю, пакінутую гунамі. У 
мяне ёсць інфармацыя, што ля нашых паўночных 
межаў кожнай вясной з’яўляюцца ўсё большыя 
славянскія атрады. 

-- Ці памятаеш ты нашу даўнюю размову? З 
кожным разам з усходу з’яўляюцца ўсё новыя 
прышэльцы, мяркуючы, што на захадзе ім будзе 



лепш. Гэткі стан рэчаў  пагражае раней аселым тут 
народам.  

-- А мо перакананне, што на захадзе лепш, не 
з’яўляецца галоўным матывам іхніх памкненняў? Мо 
нешта  іншае  з м у ш а е  іх да паходу, хоць я не 
ведаю, што магло б стаць прычынай... 

-- Гэта, аднак, не мяняе таго факта, што мы 
пакарылі грэкаў, нас -- германцы, а іх, бясспрэчна, 
перамогуць іншыя плямёны з усходу, магчыма, 
менавіта славяне. 

-- Але цяжка сцвярджаць, што мы перамаглі 
грэкаў, хутчэй справядліва тое, што мы з часам сталі 
мацнейшымі за іх. 

-- Як сабе рэчы ні называй, а вынік той жа. 
Мо і германцы нас не зусім перамаглі, але ж сёння 
яны мацнейшыя за нас. У будучыні тое ж самае можа 
стацца і са славянамі адносна германцаў. 

-- Гэта была б добрая для іх навука. 
-- Цікава, як хутка кожная нацыя прывыкае 

да новаатрыманых тэрыторый, ды так, што 
забываецца пра свой прыход з усходу. 

-- З маіх падлікаў вынікае, што такія ўсходнія 
паходы адбываюцца амаль праз кожныя сем 
стагоддзяў – гэта шмат часу. Дастаткова, каб новыя 
пакаленні забыліся, адкуль прыйшлі іхнія продкі, і 
каб баранілі новыя стойбішчы перад чарговымі 
хвалямі качэўнікаў з усходу як свае. 

-- Чаму менавіта кожныя семсот гадоў? Хіба 
гісторыя мела нейкія свае “поры года”, якія маглі 
паўтарацца акурат у такім рытме?  Вясна – прыход 
народаў з усходу, лета – іх культурны ўзлёт, восень -- 
павольнае згасанне, зіма – акасцяненне, і зноў 
прадвесне наступнага цыклу. Ці мог бы гэты 
“гістарычны год” мець ажно семсот гадоў? І чаму 
акурат столькі?! 

-- Справа ў тым, Максімін, што звыкла мы 
гаворым пра наш закуток свету на ўзбярэжжы 



Сяродземнага мора, але на самай справе мы не 
ведаем, ці датычаць правілы, калі яны існуюць, і 
іншых абшараў, якія нам яшчэ невядомы. Усё 
сведчыць на карысць таго, што Еўропа з’яўляецца 
месцам, дзе кожныя семсот гадоў розныя качэўныя 
народы з усходу заканчваюць сваю вандроўку, 
даходзячы да краю кантынента. Але я сапраўды не 
ведаю, чаму так адбываецца, а вельмі хацеў бы 
раскрыць гэтую таямніцу. 

-- Думаеш, я не прагнуў бы знайсці адгадку?.. 

-- З таго моманту, як мы пайшлі з 
бацькоўскага краю над ракой Белай у невядомы свет, 
мінула шмат гадоў, мае мілыя! Які па ліку гэты 
зімовы лагер – нават цяжка сказаць. Адно ведаю 
дакладна, што не апошні. Бо з надыходам вясны мы 
рушым у далейшы шлях. Хто ў якім кірунку пойдзе, 
будзем вырашаць сёння. Хай найперш стараста 
Тугамір, які з групай разведчыкаў пераадолеў частку 
шляху, каб ведаць, дзе і якія жывуць чужыя народы, 
зробіць нам справаздачу са свае місіі. 

-- Я па ўсіх напрамках разаслаў сваіх 
абадрытаў. Былі і такія, што апынуліся на ваеннай 
службе ў Візантыйскім царстве. Пра лёс маіх людзей 
расказваць не буду, бо для гэтага не хапіла б і зімы. 



Дазвольце толькі паведаміць, што з гэтых выпраў 
вынікае. 

Да нядаўняга часу на захадзе была моцная 
дзяржава, якую разбілі германцы. Пераможцы 
перагароджваюць нам дарогу на захад. У глыбіні 
мацерыка, здаля ад халоднага паўночнага мора, 
жывуць іхнія плямёны: саксы, турынгі, лангабарды і 
гэпіды, а таксама, відаць, і іншыя, з якімі мы яшчэ 
не сутыкнуліся.  

На поўдні знаходзіцца Візантыйскае царства, 
з ім лепей не шукаць зачэпкі. Паміж імі, над ракой 
Вісклай, непадалёк ад яе вытокаў, асела сармацкае 
племя антаў, якіх называюць яшчэ вісклянамі. Яны, у 
адрозненне ад візантыйцаў, не маюць вялікай арміі. 
Таму поўдзень лепш вывучаць, паступіўшы на службу 
ў візантыйскую армію... 

Пасля азнаямлення з месцамі знаходжання 
розных плямён лічу, што вясной неабходна першай 
калонай пайсці паміж сарматамі і германцамі так, 
каб нашым клінам падзяліць іх. Калі пойдзем з 
паўднёвага боку гор, то будзем мець за сабой 
сармацкіх антаў, а пазней -- германскіх гэпідаў, 
насупраць – лангабардаў. Тым, хто пойдзе туды, не 
варта шукаць звады ні з кім, лепей затаіцца на новых 
стаянках... Другая ж калона магла б выправіцца ў 
больш далёкую дарогу – да паўночнага мора. З часам 
яны павінны заняць прастору ад мора да антаў. А 
калі так станецца, можна з двух бакоў націснуць на 
сарматаў і альбо далучыць іх да сябе, альбо пакарыць. 
Я так мяркую! А хто ў якой калоне павінен ісці, не 
мне вырашаць, таму паўторна аддаю голас табе, 
Дабрамыслаў. 

-- Тугамір зрабіў нам справаздачу як ваявода, 
а не як стараста... Вось паглядзіце, я на зямлі 
накрэсліў тое, пра што гаварыў Дабрамыслаў. Угары 



– халоднае мора*, у доле – цёплае**. Насупраць нас 
германцы, а перашкодай упоперак становяцца 
горы***, ля якіх сармацкія анты маюць свае сядзібы. 
Мы стаім тут, у працяг гэтых гор.  Заняць жа мы 
павінны ўсю вольную тэрыторыю перад намі, а калі 
дапаможа Сварог, то пакарыць германцаў і антаў! Ты 
гэта меў на ўвазе, Тугамір? 

-- Сапраўды гэта, хоць ты паказаў справу 
іначай. 

-- Нам патрэбны будуць парады і ваяводаў, і 
старастаў, бо не дробнымі атрадамі рушым у паход, а 
цэлымі родамі -- плямёнамі. Якімі – на гэта мы 
павінны адказаць сёння, давайце прапановы. 

-- На мой погляд, самае цяжкае заданне 
выпадзе тым, хто, як вуж пад камень, павінен будзе 
цішком прабрацца паміж сармацкімі і германскімі 
плямёнамі. Калі ж будуць выкрыты раней, чым 
другая калона падмацуе іх, могуць быць з двух бакоў 
атакаваны і перабіты! 

-- Слушна кажаш, Стайгневе, але ж і нам, хто 
застаецца тут, да поля бітвы таксама недалёка, каб 
хутка прыйсці на выручку. Твая праўда ў тым, што 
заданне цяжкае, і выконваць яго павінны самыя 
дужыя. Хто? 

-- Хай ідуць шчэхы! 
-- Шчэхы! Шчэхы! 
-- Бачыш, Часцібор, гэта вас, шчэхаў, лічаць 

самымі дужымі – і не без падстаў. Ці ты, як стараста, 
прымеш гэткае заданне?  Калі так, то каго хочаш 
мець у рэзерве? 

-- Дазволь перамовіцца з ваяводам 
Драгавітам. 

                                                 
* Балтыйскае мора 
** Чорнае мора 
*** Карпаты 



-- Перагаварыце, а калі будзеце гатовы, дай 
знак. А што з калонай, якая мусіць рушыць да 
халоднага мора? Зноў ты, Тугамір? 

-- Так, бо не паспеў сказаць, што дарога да 
мора доўгая і цяжкая. Каб дайсці да турынгаў і 
лангабардаў, шчэхы будуць мець не больш за месяц 
маршу, а мы да мора разоў у пяць-шэсць болей. Таму 
мая выснова такая: ранняй вясной найперш павінны 
пайсці плямёны да халоднага мора, а пазней, летам, 
тыя, што пойдуць уздоўж гор. Так, каб адны і другія 
да зімы маглі наладзіць надзейныя стойбішчы на 
новым для сябе месцы. Выпадае, што менавіта мы, 
абадрыты, рушым на поўнач на чале калоны! Дарогу 
ведаем, акрамя таго, набылі навыкі разведчыкаў. Там 
у бясконцых лясах поўна зуброў і мядзведзяў, трэба 
будзе пераадолець некалькі шырокіх рэк, а пра багны 
і балоты я ўжо не кажу… За сваімі плячыма рад быў 
бы мець велетаў, тады буду спакойны за сваю 
бяспеку. Не раз мы ішлі ў такім парадку. 

-- А хто ішоў за велетамі? 
-- Паляне! 
-- А цяпер паляне таксама павінны ісці за імі? 

Калі так, для двух плямён гэтая дарога можа быць 
занадта цяжкай… 

-- Не крыўдуй, ваявода Радзім. Нездарма 
палян называюць яшчэ лэндзянамі. Яны маюць 
большую схільнасць да працы на полі, да вядзення 
гаспадаркі, чым да збройнай справы. 

-- Гэта праўда. Мы ведаем сваё рамяство, і, 
калі вы з велетамі станеце насупраць германцаў, мы 
хутка абнясём прыдатнае месца вастраколам і 
гліняным валам, каб мелі дзе схавацца, калі 
давядзецца  адступаць… 

-- Гэта знявага, Радзім! Ваявода абадрыцкі не 
можа пакінуць гэта без пакарання! 

-- Стайгневе, ты ж сам распачаў, як бы 
шукаў сваркі з ваяводам Радзімам, вось і знайшоў яе. 



Тваю запальчывасць і мужнасць мы ведаем, але 
цяпер нам патрэбны не сваркі, а разважлівасць і 
спакой! Таму прашу пазбягаць абразлівых слоў, тым 
больш што вясной вам давядзецца рушыць у дарогу 
разам. 

-- З гэтага бачна, што да халоднага мора 
першымі пойдуць абадрыты, за імі --велеты і ў канцы 
-- лэндзяне. Са свайго боку, стараста Хвалім, 
выказваю просьбу, каб палян падзяліць на дзве 
групы. Адна, большая, хай ідзе за велетамі 
закладваць новую стаянку, другая ж, меншая, няхай 
застанецца з намі. Так павінна быць, бо цяжка 
прадбачыць, наколькі адна група аддаліцца ад 
другой. Тугамір казаў, што дарога зойме пару 
месяцаў, а мо і больш. Таму няхай тую свабодную 
прастору, якая з’явіцца з абодвух бакоў, зоймуць 
паляне, якія і аб’яднаюць групы. 

-- Добра, Дабрамыслаў! Пра наш падзел мы 
прымем рашэнне разам з ваяводам Радзімам, маючы 
на ўвазе твае слушныя парады. 

-- Часцібор, вы дамовіліся ўжо? Пойдзеце на 
чале другой калоны ці не? 

-- Гэта для нас высокі давер, і мы цешымся, 
што менавіта так будзе! Мы дамовіліся са славакамі – 
яны пойдуць за намі, а за імі -- харваты. 

-- А іншыя плямёны што будуць рабіць? 
-- Чакаць! Пабачым, што прынясуць 

выправы. Калі поспех, за першымі выступяць 
наступныя, калі не -- застанёмся там, дзе 
знаходзімся. Прасторы вакол дастаткова. Хопіць для 
ўсіх. А як убяромся ў сілу, можам пайсці на поўдзень, 
супраць Візантыі. Пакуль жа дамовіліся, што будзем 
рабіць бліжэйшай вясной і летам. Сварог сведка, што 
мы ўзгаднілі гэта! 

-- Няхай так і будзе! 
-- Няхай так станецца! 
-- Дамовіліся! 



ЭПІЗОД ДРУГІ 

-- Шчыра кажучы, Іардан, я хачу ведаць 

адказ на два пытанні. Па-першае, ці не замышляеш 
ты цішком, схаваўшыся ў кляштары, нешта супраць 
нас? Па-другое, гаспадар мой Нарзэс, які чытаў тваю 
“Гоцкую гісторыю”, хоча атрымаць больш інфармацыі 
наконт славян, пра якіх ты пішаш... 

-- Не смейся з мяне! Калі б я хоць на хвіліну 
ўявіў, што выступаю супраць Візантыі, то ўжо, 
напэўна, не жыў бы! Акрамя таго, што значаць сёння 
готы? Хіба ж не па загадзе твайго імператара 
Юстыніяна былі разгромлены вестготы? А остготы ў 
Італіі – хіба яны яшчэ існуюць? Чыім канцлерам я 
сёння з’яўляюся?.. Толькі і магу, што ў кляштары 
пісаць кнігі пра мінулае готаў. Менавіта гэтым і 
займаюся! Таму не разумею, што ты маеш на 
ўвазе?!... 

Але пра славян магу расказаць табе больш, 
чым іншыя, бо ведаю пра іх багата. 

Яны прыйшлі з усходу, калі нас ужо не было 
ля Понта, а гуны кінуліся ў Еўропу. Назвы іхніх 
плямён вельмі зменлівыя, адпаведна назвам розных 
родаў, але найбольш называюць іх “венедамі”, 
дзелячы на склавінаў і антаў. Гэтыя склавіны занялі 
ўсход і месца паміж морамі аж за ракой Вістулай. Ад 
Вістулы ўніз, ажно да гор, знаходзяцца анты. З імі, 
калі іх узначальваў князь Бож, змагаўся наш кароль 
Вінітарый. На самым узбярэжжы Паўночнага акіяна 



жывуць відывары, аб’яднаныя ў адно з многіх 
плямён. За імі, на ўсходзе, знаходзяцца айсты·, але 
яны не з’яўляюцца славянамі. 

-- А я перакананы, што імі не з’яўляюцца і 
анты! 

-- Адкуль такая перакананасць? 
-- Ведаю гэта з нашых візантыйскіх крыніц. 

Анты з’явіліся ля вытокаў Вістулы значна раней не 
толькі за славян, але і за гунаў. Гэта не славяне, а 
сарматы! Яны супляменнікі языгаў, бастарнаў і 
раксаланаў, з якімі наша войска мае дачыненні на 
поўначы. Сарматы рознымі шляхамі ішлі ў Еўропу. 

-- Бачу, што ты шмат ведаеш пра сарматаў, а 
таксама, напэўна, пра славян, чаго ж тады пытаешся 
пра іх у мяне? 

-- Ты перажыў вандроўку свайго народа, 
таму разумееш, якімі намерамі кіруюцца качэўнікі. 
Можаш таксама ведаць, ці пойдуць тыя славяне ў 
сваім паходзе на поўнач і, калі сутыкнуцца з 
германскімі плямёнамі, затрымаюцца на гэтым 
шчыце, ці, разбіўшы іх, накіруюцца ў Італію? А мо не 
пойдуць на поўнач, а ў адваротным напрамку, на 
Канстанцінопаль?! Як лічыш, Іардан? 

-- Я зразумеў цяпер тваю занепакоенасць, 
дастойны пасланнік, і нават не дзіўлюся ёй. На тваім 
месцы я таксама меў бы яе. Зрэшты, лічу, што такую 
славянскую пагрозу ва ўсіх адносінах заслужылі! Бо 
гэта ж уласна мы, готы, на сваіх даўніх стаянках над 
Понтам аказаліся найлепшым шчытом для Рыма і 
Канстанцінопаля перад качэўнікамі з усходу. Не 
толькі перад гунамі, але і перад славянамі! Мы маглі 
стрымаць іх раней, але не хапіла разумення 
Канстанцінопаля! Калі б нас своечасова падтрымалі 

                                                 
· Айсты (аэсты) – назва балтаў, якія гаварылі на балцкіх мовах: літоўцы, 
латышы, прусы, яцвягі і інш. (А.Б.) 



візантыйскія і рымскія атрады, ні гуны, ні славяне 
ніколі не з’явіліся б у Еўропе! 

-- Дзёрзкі ты, Іардан!  
-- Не, толькі поўны горычы, хоць не настолькі, 

каб не сказаць табе, што славяне свае галоўныя 
паселішчы маюць над Дняпром, які называлі даўней 
Барысфенам. 

Калі хоць адзін іхні род вырушыць на 
поўдзень і не сустрэне адпору, за ім пойдуць іншыя! І 
адразу возьмуць за мэту багаты Канстанцінопаль. Іх 
больш чым готаў, і яны не дазволяць, як зрабілі гэта 
мы, адагнаць сябе ад вашай мяжы! 

-- Паўтараю: ты дзёрзкі! Глядзі, каб не 
пашкадаваў! 

-- Чаго мне баяцца? Магу страціць толькі 
адно, што ў мяне яшчэ засталося, -- жыццё... 

-- Перастань наракаць на свой лёс. Гісторыя 
вашага племені склалася так, як склалася, і нічога 
змяніць ужо ні ты, ні я не можам. Так ужо дзеецца, 
што пад мінулымі падзеямі гісторыя вешае пячаткі, 
якіх ніхто не можа сарваць. Было – мінула, стала 
незваротным! Толькі тое, што надыдзе, можна 
паспрабаваць сфарміраваць.  

-- Але і аб мінулым таксама можна гаварыць 
іначай. Ты сказаў, што анты -- гэта сарматы, а я – 
што славяне. Згаджаюся, што ты больш за мяне 
ведаеш пра іх. Прымаю тваё меркаванне: анты -- 
гэта сарматы... Як бачыш, можна і сёння змяніць 
погляд на мінулае. 

-- Так, можна змяніць меркаванне, але не 
рэальныя падзеі. Калі, напрыклад, на тэрыторыю ля 
вытокаў Вістулы некалі прыйшлі сармацкія анты, то 
хай сабе хто-небудзь і калі-небудзь назаве іх 
славянамі альбо нават германцамі, той факт, што ў 
гэтай краіне жывуць уласна сарматы, не зменіцца! 
Праўда не перастае быць праўдай, нават калі яе 
нейкі час не ведалі! 



-- А калі ў нечым мы не ўпэўнены? 
-- Праўда сама стане явай, раней ці пазней! 
-- Ты ж перакананы, што анты -- гэта 

сарматы.  
-- Гэта і ёсць праўда менавіта ў гэтай справе.    
-- Шкада, што я даведаўся пра гэта толькі 

цяпер, бо ўжо не магу паправіць таго, што напісана. 
А калі праз некалькі стагоддзяў хтосьці вычытае ў 
маёй кнізе і палічыць праўдай, што анты -- гэта 
славяне, ці не станецца гэта праўдай?! 

-- Такі погляд на нейкі час можа стаць 
сумніўнай праўдай, але раней ці пазней нехта 
дабярэцца да праўды несумніўнай. Ты ўцягваеш 
мяне, Іардан, у несумніўна-сумніўныя філасофскія 
спрэчкі, замест таго каб адказваць на канкрэтныя 
пытанні...    

-- Ты запытаў у мяне: пойдуць славяне 
супраць германцаў ці супраць Візантыі? Калі гуны 
пакінулі Еўропу, славяне без барацьбы пачалі 
засяляць некалі занятыя імі землі. А мо, як ты кажаш, 
раней сарматы, а пазней славяне. Так ці інакш, а 
славяне зоймуць на захадзе ўсе тэрыторыі, на якія 
яны пойдуць. І трэба толькі маліцца, каб іхні паход на 
поўнач і на захад не стаў надта паспешным... 

Іншая сітуацыя на поўдні, тут славяне 
дойдуць не далей як да вашых вартоўняў.  
Сумняваюся, каб іхнія набегі аказаліся грознымі для 
арміі Візантыі! Адказваючы на тваё пытанне 
коратка, скажу, што захад знаходзіцца пад большай 
пагрозай з боку славян, чым поўдзень. 

-- Калі б ты меў рацыю, Іардан!.. 
-- Хацеў бы яе не мець! 
-- Давай вернемся да твайго вопыту, які ты 

набыў, калі збіраў матэрыялы для “Гоцкай гісторыі”. 
Якая галоўная прычына з’яўлення качэўнікаў з 
усходу? 



-- Гэта трохі загадкавая прычына, але яна 
найбольш распазнаная мною. Магу назваць, хоць у ёй 
шмат здагадак. 

-- Кажы, што ведаеш і чаго не дадумваеш. 
-- Вось карта, якую я зрабіў, каб апісаць 

паход готаў. Прычым не пра нас збіраюся табе 
расказваць. Першымі прыйшлі з усходу ахейцы, 
займаючы паўвостраў, званы Пелапанескім. З часам 
яны навучыліся плаваць, таму ўздоўж берагоў 
закладвалі калоніі, будавалі дарогі, гарады і святыні. 
Неўзабаве яны сталі самымі дужымі сярод дужых, але 
недзе праз семсот гадоў з усходу прыйшлі італійцы. 
Паўвостраў Пелапанескі быў ужо заселены, таму яны 
пайшлі далей і засялілі паўвостраў Апенінскі. Беручы 
прыклад з грэкаў, яны хутка будавалі гарады і 
закладвалі паселішчы. Праз наступныя сем 
стагоддзяў з усходу з’явіліся кельты і аселі ў тых 
мясцінах, якія былі вольныя, -- на паўвостраве 
Пірынейскім і Алавяных* астравах. Пасля іх прыйшлі 
мы, заняўшы тэрыторыю ад мяжы з Рымскай 
імперыяй аж да Понта. Зараз з’явяцца сармацкая і 
славянская “стыхіі”, і яны, як і іншыя качэўнікі, 
зоймуць вольныя землі. Таму пазбаўся страху – 
славяне пойдуць галоўным чынам на захад, а калі 
нават на поўдзень, то не на Візантыю! Паглядзі, дзе 
няма моцных вартоўняў і вялікіх атрадаў, і будзеш 
ведаць, куды накіруюцца славяне! Хіба што вы 
першыя нападзеце на іх, тады ўжо яны дакладна 
пойдуць супраць вас, якімі б моцнымі вы ні былі. 

-- Ужо такімі сталі... 
 
 

                                                 
* Брытанскія астравы  

-- Цяпер усе лічаць мяне вінаватым, што я 
недастаткова вывучыў сітуацыю на поўначы, не 
ўлічыў, што адтуль пагражае нам найвялікшая 
небяспека. Але адкуль я мог пра гэта ведаць? Як 
афіцэр я заўсёды камандаваў войскамі на поўдні і да 
гэтага часу ведаю, што робіцца там, але поўнач?.. 
Цэсар Маўрыкій, як кажуць, лепш за мяне знаўся ў 
пагрозах, але Маўрыкій памёр, а вы аб’явілі 
імператарам мяне. Райце ж цяпер, што я павінен 
зрабіць. Парай, Феафілакт, бо ты, як мне вядома, 
сустракаўся з тымі нібыта славянамі з поўначы?! 

-- Дастойны цэсар! На поўначы справы надта 
ўскладніліся. Найперш напалі на нас усходнія 
славяне: тыверцы, улічы і северане. Яны пачалі яшчэ 
пры цэсары Юстыніяне, і з рознай ступенню 
актыўнасці напад той доўжыўся да мінулага года. 
Цяпер жа з’явілася новая пагроза...  

-- Ты маеш на ўвазе авараў? 
-- Так, іх. 
-- Бачыў я іхняе пасольства ў 

Канстанцінопалі. Забаўна выглядаюць з доўгімі 
косамі? 

-- Мо і смешныя з выгляду, але храбрыя. 
Разварушылі некалькі славянскіх плямён. Заключылі 
саюз з сармацкімі аланамі, разам з лангабардамі 
перамаглі гэпідаў, а цяпер самі лангабарды павінны 
сыходзіць у Італію, бо авары таксама хацелі разбіць 
іх.   



-- А хіба германская перашкода, якая 
з’явілася паміж намі і славянамі, знікла? Ці могуць 
славяне напасці на нас? 

-- Калі адыдуць авары. 
-- А што са славянскімі пасланнікамі, якіх ты 

сустрэў? 
-- Іх прывялі з памежных стражніц. Былі без 

зброі. Я даведаўся, што прыбылі яны з зямлі, якая 
знаходзіцца непадалёку ад Паўночнага акіяна, і без 
усялякіх перашкод дабраліся ажно да нас. Гэта 
важны сігнал. Ён сведчыць пра тое, што славяне 
могуць незаўважна дабірацца да нашых межаў. 
Наступныя ўжо не будуць бяззбройнымі. Карацей 
кажучы, мы павінны лічыцца з мажлівасцю 
славянскага нападу. 

-- А мне здаецца, што найбольшая небяспека 
пагражае нам з поўдня. Уладар Персіі Хасроў даўна 
рыхтуецца да паходу супраць нас, але калі ты лічыш, 
што  больш небяспечнай з’яўляецца пагроза з 
поўначы, то мо і маеш рацыю... А дзе знаходзяцца 
стаянкі тых славян? 

-- Адна -- на ўсходзе, на беразе Барысфена, 
іншыя -- на поўначы, але дзе дакладна, я не ведаю… 

-- Затрыманыя славяне яшчэ ў цябе? 
-- Не. Былі адпушчаны, бо, як я казаў, яны не 

мелі зброі.  
-- Ну вядома! Затрымліваеце шпіёнаў і 

адпускаеце іх! 
-- Мы затрымалі іх пры цэсары Маўрыкіі, 

якога, нягледзячы на нашы данясенні. не цікавілі 
славяне, то навошта было іх утрымліваць? 

-- Справа не ў тым, цікавіцца ці не цэсар 
нейкімі чужаземцамі, а ў выніковых звестках: адкуль 
яны прыбываюць, ці шматлікія іхнія плямёны і ў якой 
ступені могуць пагражаць нам. Пра персаў, 
напрыклад, ведаем шмат, бо маем у іхніх землях 
дастаткова сваіх людзей, а ці маем такіх сярод 



славян?.. Маўчыш. Разумею – не маем там нікога!  То 
якія ў цябе падставы гаварыць пра пагрозу з 
поўначы?! Хіба мала славян у нашых атрадах? Няўжо 
нельга выкарыстаць іх для  н а ш а й  выгады? Адкуль 
ты ведаеш, што гэтыя “нашы” славяне не з’яўляюцца 
шпіёнамі “тамтых” славян? Здзіўляе мяне такая твая 
бяспечнасць. Не хачу цябе бачыць, пакуль не збярэш 
хоць нейкія звесткі пра славян… 

 
 

ЭПІЗОД ЧАЦВЁРТЫ 
 

Год 640 нашай эры 
Лагер ля сцен абложанага Аўксіма 
Велізарый  – галоўнакамандуючы 

візантыйскімі войскамі  
Пракопій – цывільны камісар 
 
 

-- Я зрабіў усё згодна з тваім даручэннем, 
дастойны… 

-- Перакажы істотныя фрагменты рапарта, 
апусціўшы ўсе напышлівыя фразы. Аб’ёмныя часткі 
выкладзі сцісла, сваімі словамі. 

-- Добра… Ва ўступе да рапарту я называю 
спосабы пошуку звестак, якія цікавяць цябе адносна 
славян. Выбачай, што скажу пра гэта. Як ты ведаеш, 
тры гады таму з намі заключылі саюз і застаюцца на 
службе атрады славянскіх ваяроў. З іх я выбраў 
некалькі чалавек, хто добра вывучыў нашу мову. Калі 
пераканаўся, што яны будуць вернымі і адданымі 
нам людзьмі, паслаў іх Бурштынавым шляхам у 
складзе купецкай выправы да Паўночнага мора. 
Іхняй сакрэтнай місіяй быў збор як мага большай 
колькасці патрэбных нам звестак пра сваіх, мала нам 
вядомых супляменнікаў. Табе трэба мець на ўвазе, 
што хоць яны і размаўляюць на адной мове, але так 



падзелены на плямёны, што не вельмі добра ведаюць 
адно аднаго… Калі амаль усе нашы пасланцы 
вярнуліся з тайнай місіі, мы сабралі іх разам з 
нашымі пісарамі. Пісары мелі наказ запісаць іхнія 
расказы як мага больш дакладна. І не толькі гэта. Да 
нашых вывядоўцаў мы далучылі некалькі славянскіх 
палонных, якія адрозніваліся ад іншых тым, што 
можна было б назваць інтэлектам, каб яны тыя 
расказы альбо пацвердзілі, альбо аспрэчылі, а 
таксама дапоўнілі сваімі заўвагамі. Усё, што пісары 
запісалі і апрацавалі, знайшло сваё месца… 

-- Чытай, нарэшце, рапарт. 
-- Народ гэты, хоць і карыстаецца адной 

мовай і мае агульныя звычаі, не мае, аднак, сваёй 
уласнай назвы. Назву “склавіны”, відаць, пагардліва, 
далі ім рымляне. “Склавус” па-іхняму значыць 
“нявольнік”. Самі склавіны гэтую назву перайначылі 
на “славяне”,  што выводзіцца ад “слава” на іхняй 
мове, азначаючы  тое ж, што і “глорыя” на лаціне, а 
менавіта ”хвала”. А гэта можа сведчыць пра вялікую 
хітрасць славян, якая перарастае ў пагарду да іх… 

-- Склавіны або “гларыяне”, сапраўды 
развесяліў ты мяне… 

-- Тыя, што з поўначы, кажуць пра сябе 
“славяне”, іхняя мова ўжо адрозніваецца… 

Гэтыя склавіны, славяне, ці як сабе хочаш, 
паселішчаў альбо гарадоў у візантыйскім значэнні не 
будуюць. Прывыклі вандраваць, таму, калі 
спыняюцца, ставяць укруга свае вазы з дабром, 
прыкрытым “палубамі” -- будамі з вярбовай кары, і 
гэта з’яўляецца перашкодай у выпадку нечаканага 
нападу. Там, дзе спыняюцца на даўжэй, закладваюць 
“горды”, якія называюць таксама “гродамі”. На самай 
справе гэта качэўі, абнесеныя землянымі валамі. 
Часам на валах ставяць вастракольную загарадзь, а 
таксама “самборы” – дазорныя вежы, а ўсё гэта 
акружаюць фосамі-ірвамі з вадой. Захапіць такія 



нібыта прымітыўныя фартэцыі на самай справе 
значна цяжэй, чым авалодаць сценамі нашых 
гарадоў.  

-- Крыху ведаю пра гэта. 
-- Тыя “горды-гроды”, як і нашы гарады, 

маюць свае назвы: Каліш, Познань, Гнезна, Ленчыца, 
Крушвіца... На надморскай поўначы ёсць магутны 
горад Волін. Гродамі валодаюць “гродадзержцы”, з 
ліку якіх у мірны час выбіраецца “стараста”. Падчас 
паходу альбо вайны, якую яны завуць “раць”, 
выбіраюць “ваяводу”, гэта значыць таго, хто стаіць 
на чале салдат  – “вояў”. Іншай улады славяне не 
прызнаюць, а калі такое здараецца, то вельмі 
неахвотна згаджаюцца з ёй і робяць усё, каб такая – 
накінутая – улада не вельмі ўладарнічала. 

-- Яны не маюць сваіх каралёў?! 
-- Не. Часам правіць імі “кнэндз”, альбо князь. 

Раней ён быў ваяводам, а на вайне нахапаў багацця і 
набраўся гонару. 

-- Дык гэта ж звычайная банда разбойнікаў, 
толькі што арганізаваная, разбіць яе можа любая 
рэгулярная армія... 

-- Не вельмі. Бо вайна згуртоўвае іх і 
дысцыплінуе. Захапіць жа знянацку іх не так лёгка, 
бо воддаль ад селішчаў, у пушчах, сцерагуць славян 
таемныя дазоры. Каб аб’явіць вайну, яны “вятуюць”, 
альбо раяцца ў родах, а ўслед за гэтым  рассылаюць 
“віцаў”, гэта значыць пасланцоў -- са звітымі 
віцінгамі-пастронкамі, і бяда таму, хто быў бы без 
зброі і ў вызначанае загадзя месца не з’явіўся б сама 
мала праз паўдня. Па дарозе выбіраюць сабе  
правадніка, на месцы збору – ваяводу. Праваднік 
вядзе іх, як воўчую зграю. Бо рэдка прыпыняюцца ў 
чыстым полі. Асочваюць ворага, падманваюць, 
даводзяць да знямогі, абяскроўліваюць... Сапраўды 
па-воўчы. 

-- А якой зброяй карыстаюцца? 



-- Кожны мужчына, чым бы ён ні займаўся, 
мае ў гасподзе  аздоблены лук. Завецца ён “воблак у 
аправе”, а стрэлы – гэта “шыпы”.  Акрамя таго,  у іх 
ёсць валочні- “суліцы” і “рагаціны” з наканечным  
рогам, а найпрасцейшае ўзбраенне – гэта “шчэп”: 
звычайны кій, з аднаго боку расшчэплены дзеля таго, 
каб заціснуць у яго каменнае або жалезнае вастрыё, 
абвязванае насычаным жывіцай шнурам. Больш 
важнай зброяй, бо рытуальная, з’яўляецца “насек”, 
разнавіднасць мачугі. З заканчэннем маленства 
сямігадовага славяніна пачынаюць далучаць да 
палявання і вучыць ваеннай справе. Разам з бацькам 
ён  ідзе ў лес, там яны выбіраюць малады дубок. 
Ствол дрэва надразаецца і ў надрэзы “насякаюцца”, 
гэта значыць устаўляюцца, кавалкі крэменю, рагоў 
ці жалеза. Калі хлопцу споўніцца двукроць больш 
гадоў і ён лічыцца ўжо дарослым, тады зноў ідзе да 
“свайго” дрэва, зразае яго, апрацоўвае ствол і мае 
сваю першую зброю – уласны “насек”. Славяне 
карыстаюцца таксама зручнымі драўлянымі 
тарчамі, званымі “шчытамі”, якія часам 
умацоўваюць жалезнымі цвікамі альбо палосамі. Але 
жалеза ў іх мала, таму толькі некаторыя ўзброены 
мячамі, якія называюцца “шаршунамі”... 

-- Напэўна, займаць усё новыя тэрыторыі 
славянам дапамагаюць іхнія багі...  

-- Што датычыць веры, то іхнім боствам 
з’яўляецца Высокае Неба, а на ім Сонца – Бог неба 
Сварог, а таксама Сварожыч – сын Сонца Месяц. 
“Свар” па-іхняму азначае неба, але адначасова і гнеў, 
таму Сварог – гэта гнеў Божы. Яны шануюць 
таксама Перуна, які пануе над перунамі. Багам 
служаць капланы, якіх называюць прадказальнікамі 
– ад слова “сказаць”: агалошваць, ухваляць. У дубовых 
гаях альбо на выспах – “астравах” яны маюць свае 
“святыя” месцы. Гэтыя месцы-святыні называюцца 
“храмамі”. Там складаюць дары, альбо “трэбы”, каб 



задобрыць багоў. Капланы з’яўляюцца таксама 
вешчунамі і нават... астраномамі.  

-- І што ж гэтыя вучоныя мужы дадаюць да 
ведаў пра сузор’і і размяшчэнне нябесных цел? 

-- Няшмат. Яны адсочваюць поры года і ўсё 
тое, што адбываецца ў прыродзе. Што цікава, маюць 
паняцце пра час, азначаючы яго словам “время”. 
Гэтым жа словам называюць цяжар, што моцна 
гняце.  

-- “Время” часу – гэта на самай справе цікава. 
-- Але вымяраць час не ўмеюць Пра кароткі 

кажуць “гадзіна”, пра працяглы – “год”, абазначаючы 
гэтым наш “рок”*.  А дзеляць яго на дванаццаць 
месяцаў, іх назвы, як і ўсё, выводзяць з прыроды. 
Таму: першы месяц – гэта “сечань”@, бо рыхтуюць – 
“сякуць” дрэва на апал; затым ідзе “люты”@, альбо 
грозны і злосны. “Беразень”, бо ў гэтым трэцім 
месяцы спускаюць сок з бяроз, а з яго робяць напой. 
Чацвёрты, гэта “лжыквецень” – ад першых кветак 
на лугах і ў лясах, якія цвітуць вельмі коратка. 
Далей ідзе “травень”@ – ад травы, бо тады 
выганяюць кароў на выпас. Наступны – “чэрвень”@, 
назву мае ад гусеніцы, з якой славяне вырабляюць 
чырвоную фарбу. Пасля ідзе “ліпень”@ – ад цвіцення 
ліпы і “серпень”@, бо серп з’яўляецца прыладаю для 
жніва. “Верасень”@ выводзіцца з назвы кветак 
верасу. Месяц “кастрычнік” патрабуе тлумачэння. 
Славяне ткуць палатно з расліны, якую завуць 
“ільном”, у гэтым месяцы “лён” апрацоўваюць – 
труць, у выніку чаго з ветрам ляціць шмат 
кастравіння. “Лістапад”@ – час, калі ападае лісце з 
дрэў. Нарэшце ідзе “грудзень”@, калі  мароз сціскае 
зямлю ў “груды”...  

                                                 
* Польскае  – год (А. Б.). 
@ Назвы, пазначаныя гэтым значком, не перакладзены – так яны 
падаюцца аўтарам (А. Б.). 



-- Вельмі ўсё гэта прыземлена. А якія імёны 
выбіраюць сабе славяне, калі ўвогуле іх маюць? 

-- Так, маюць, дастойны кіраўнік. Мы 
старанна перапісалі іх, бо могуць спатрэбіцца нашай 
разведцы. Са славянскімі імёнамі справа вельмі 
дзіўная. Часта яны ўтвараюцца, як і ў халдзеяў альбо 
сармацкіх аорсаў, са злучэння двух слоў і то дваякім 
чынам. Напрыклад:  

Багу-слаў, але і Хвалі-бог, Госці-рад і Рада-
гост, Міра-слаў і Слава-мір. Тут мушу дадаць, што 
гэтае “слаў” ад “славенія” сустракаецца ў славян у 
розных спалучэннях. Імя Баляслаў значыць болей 
славы; Лютаслаў – слаўны ў гневе і суровасці; 
Сецяслаў паходзіць ад “сецець”, што значыць 
памятаць.  

Славяне часцей, чым іншыя народы, 
выказваюць у імёнах пачуцці да сваіх дзяцей, альбо 
мілаванне. Вось глядзіце:  

Пераміл, Драгаміл, Венцаміл, Братаміл, 
Дзедаміл, Міларад... Але сустракаюцца імёны, якія 
нібыта супярэчаць прыведзеным: Нямой, Нянаш. 
Аказваецца, так называюць спецыяльна, каб 
падмануць злых духаў. Ёсць таксама імёны-мянушкі, 
прысвоеныя пазней: Лысак, Длугаш, Ціх, Кроташ... 
Кроташ -- гэта нехта нязвыкла малы і лагодны. 

  -- Не ведаў, што існуюць лагодныя славяне. 
Чым жа займаюцца тыя “лагодныя”, калі не ваююць? 

-- Мужчыны -- галоўным чынам паляваннем і 
лоўляй рыбы, а таксама гадоўляй быдла – “скаціны”. 
Тая “скаціна” гэта “карва” -- карова і “ожа” --  конь. 
Асвоілі таксама пчол – па-іхняму “бчолы”. Рой 
трымаюць у дупле дрэў, якія называюць “борцямі”. 
Мёд ужываюць для падсалоджвання, са 
сферментаванага ўмеюць рабіць вельмі смачны 
напой. Апрацоўваюць таксама зямлю і сеюць “пыро” 
– пшаніцу і “рэж” – жыта. Пажніўе называюць 
“ржышчам”. Займаюцца таксама рамёствамі, за 



найважнейшае маючы “калесніка” – каладзея, які 
спраўляе вазы:  больш каштоўныя для іх за жытло. 
Але калеснік здольны і дом збудаваць, і абарончую 
вежу ўзнесці, і вастракол паставіць --  усё гэта з 
дрэва, бо мураваць яны не  ўмеюць. Ёсць у іх яшчэ  
“коваж” – каваль, які можа выплавіць з руды жалеза і 
“выкаваць” з яго зброю, а таксама  ланцугі. 
Вырабляюць таксама рэчы, якія служаць аздобаю. 
Зрэшты, не толькі з жалеза, але і з “чысьцца” --  
цыны, “сьвінца” --  волава, “сьнедзі” – медзі, “сжэбла” –  
срэбра  і “золта” -- золата, якога, зрэшты, маюць не 
шмат... 

-- Кажуць, што іхняе сапраўднае золата -- 
гэта жанчыны? 

-- О, так! Славянскія нявольніцы ўсюды 
маюць найвышэйшую цану. Нават на арабскіх 
рынках. Яны вынослівыя, працавітыя... і вельмі 
прыгожыя. Гэта самыя каштоўныя трафеі са 
славянскіх земляў. 

Носяць “гзло”-- доўгія палатняныя кашулі і 
гэткія ж спадніцы. Што іх адрознівае ад іншых 
жанчын і кідаецца ў вочы? Аздабленне валасоў. 
Паненкі пераплятаюць валасы каляровымі альбо 
белымі стужкамі, замужнія носяць белыя льняныя 
чапцы, і таму  іх называюць “белагаловымі”. 
Халоднай парой на завой чапца надзяваюць ваўняныя 
“лактушы” – від хусткі. На святы апранаюць 
“пструхі” – шматколерныя епанчы, пелярыны. Усе 
яны ўмеюць добра “пяяць” і “плясаць” -- спяваць і 
танцаваць... як толькі музыкант – “гудзец” штосьц 
івясёлае зайграе.  

-- Ты захапіўся мроямі, дарагі канцлер, а тут 
час вайны, а не спеваў і карагодаў... Лепей скажы 
мне, ці ведаюць яны права, ці маюць хоць нейкі суд? 

-- Калі нехта падае скаргу, альбо “жальбу”, 
то адбываецца “пра” – судовы працэс. Клічуць два 
бакі: абвінаваўцу і абвіняльнага. Абвінаваўца -- “сок” 



павінен “асачыць” абвіняльнага. Як вынік працэсу, 
суддзя можа аб’явіць “яднанне” – прымірэнне, 
“пакору”, а таксама падвешванне мяча без похваў на 
шыі абвіняльнага, каб усе бачылі, што ён не мае 
рацыі. Можна прысудзіць яму “цямніцу” – гэта 
значыць кінуць у падзямелле пад вежай. Суд можа 
вызначыць таксама двубой на кіях, выпрабаванне 
вадой: неабходнасць пераплысці раку са звязанымі 
нагамі альбо пробу агнём – абавязак прайсці па 
распаленых камянях босымі нагамі. Мы можам 
лічыць гэтыя метады варварскімі, але яны 
выніковыя. Ніхто ў іх не замыкае дзвярэй, бо і 
крадзеж з’яўляецца рэдкай з’явай... 

-- Хопіць ужо таго рапарта, назаві мне свае 
высновы, што вынікаюць з гэтага вывучэння славян. 

-- Слухаю, дастойны кіраўнік. Славяне, 
хутчэй за ўсё, з’яўляюцца варварскім народам. 
Увогуле храбрым, але на вельмі нізкім узроўні. Не 
ведаюць пісьменнасці, жывуць у бедных драўляных 
паселішчах. Заканадаўства і органы кіравання 
маюць надта прымітыўныя, калі маюць наогул... Усё, 
чым могуць быць карыснымі для нас, дык гэта сваёй 
мужнасцю. Належыць выкарыстоўваць іх у якасці 
наёмнікаў. Але, дапускаючы ў армію, неабходна 
размяркоўваць па розных атрадах, каб, калі 
атрымаюць зброю, не стварылі пагрозлівага 
згрупавання, бо яны не надта паддаюцца 
дысцыпліне. Гэта ўсё, дастойны кіраўнік, што 
выбралі мы з рапартаў нашых разведчыкаў. 
Славяншчына – месца набыцця новых воінаў, і, 
акрамя бурштыну, нічога каштоўнага там няма. 

-- Хіба ты  ў ж о  забыўся пра славянак? 
 
 



ЭПІЗОД ПЯТЫ 
 

Зіма 782 года нашай эры 
Ахен 
Карл Вялікі – франкскі кароль  
Алкуін – ірландскі манах 
Эйнхард – манах 
 
 

-- Алкуін, я маю намер стварыць у Ахене 
школу, дзе будуць вучыць маіх службоўцаў, а табе 
хачу даверыць нагляд над ёй. Ці прымеш ты маю 
прапанову? 

-- Гэта для мяне вялікі гонар! 
-- Аднак я не чакаю ад цябе, як ад духоўнага 

чалавека, тэалагічнай місіі накшталт святога 
Аўгустына, я хутчэй спадзяюся на такое навучанне 
маладых людзей, каб яны маглі добра арыентавацца ў 
свецкіх і прававых справах. 

-- Духоўныя людзі аказваюць розныя паслугі. 
Хіба Эйнхард, хоць і з’яўляецца манахам, не 
займаецца свецкай справай, калі піша гісторыю 
твайго, валадар, жыцця? Як ты сказаў, так я і рабіць 
буду. Хоць прызнаюся, што ў параўнанні са святым 
Аўгустынам маё заданне значна лягчэйшае. Я 
знаходжуся сярод хрысціян, а ён прыбыў у Кент, дзе 
былі паганскія англы. Зрэшты, тады і саксы, і юты, і 
лангабарды былі яшчэ паганамі...    

-- Саксы найдаўжэй трымаліся паганства. 
Гэта менавіта я загадаў схіліць іх да веры, а бунт 
іхняга паганскага Відукінда падавіў толькі за чатыры 
гады. Можаш, Алкуін, і ты, падобна да святога 
Аўгустына, праявіць сваю стараннасць і добра 
падрыхтаваць службоўцаў, якіх я пашлю пасля на 
ўсход, скажам, на землі саксаў. А трэба ж думаць і 
пра тэрыторыі, якія прылягаюць да іхняй зямлі. 
Славяне спрыялі нам у барацьбе з саксамі, але мяне 



цікавіць не толькі саюз у барацьбе, я хацеў бы, каб 
яны сталі падлеглымі мне і плацілі даніну каралю. 
Усход будзе вымагаць новых паходаў, а калі яны 
акажуцца пераможнымі, – новых службоўцаў, і гэта 
тваё, Алкуін, заданне... А якія тэрыторыі і якія 
плямёны павінны нам падпарадкоўвацца, скажа 
Эйнхард. Ці падрыхтаваўся ты, Эйнхард, так, як я 
цябе прасіў? 

-- Так, валадар! Я апытаў тваіх камандзіраў, 
купцоў, а канцылярыя падрыхтавала мне звесткі ад 
шпегаў, якія знаходзяцца на ўсходзе. Таму ведаю, 
што атрады, калі пойдуць на паўднёвы ўсход, 
сутыкнуцца з баварамі, затым трапяць на 
тэрыторыю, якую ўтрымліваюць качэўныя плямёны 
авараў. Галоўны іхні асяродак знаходзіцца ў горадзе 
Рынг, што паміж Дунаем і Цісай. Калі ты выбераш 
той накірунак, кароль, то спачатку трэба будзе 
перамагчы паганскіх яшчэ бавараў. Калі ж загадаў 
бы рушыць па паўночны ўсход, то мусілі б мець 
сутыкненні са славянамі, якія таксама жывуць у 
паганстве. Зыходзячы з таго, што я ведаю, яны не 
маюць сваіх дзяржаў, а толькі племянныя аб’яднанні, 
якія складаюць тры групы. Першая -- абадрыты, якіх 
завуць таксама абодрычамі. Сюды ўваходзяць 
плямёны варнаў, ваграў, палабян, гадчан, бжэжан, 
смалінцаў і лінян. Ведаю гэта дакладна, бо ў нашых 
атрадах пасля сумесных бітваў з саксамі засталося 
шмат славян, многіх я дапытаў, таму зрабіў для сябе 
пэўныя высновы, якія датычаць іхніх узаемаадносін. 

Для гэтага карыстаюся таксама картай, на 
якую пісары нанеслі  месцы стаянак  асобных 
плямён. Вяртаюся, аднак, да іх размяшчэння... 
Другое славянскае групаванне складаюць велеты, 
якіх называюць таксама лутыкамі альбо ваўкамі. 
Іхняя група – гэта плямёны рэдараў, вкржан, дашан, 
нелетыкаў,чрэзпенян, хыжан, даленжан і рэчан. 
Трэцяе групаванне – гэта сербы, якія складаюцца з 



хуцічаў, гламачаў, сербішчан і зуслаў. З таго, што 
ўдалося высветліць, вядома: абадрыты непрыязныя 
велетам, таму адны альбо другія маглі б стаць нашымі 
саюзнікамі. Бліжэй да сакскіх межаў знаходзяцца 
абадрыты... Вяртаючыся да сербаў, варта зазначыць, 
што гэта дзве племянныя групы. Адна знаходзіцца на 
аддаленым поўдні, другая ж тут -- ля Лабы. За тымі 
трыма племяннымі групаваннямі жывуць дальнія 
славяне. Пра іх мае веды значна меншыя, 
выпытваючы, я даведаўся толькі пра памаран і 
ляхіцкія плямёны, якія знаходзяцца далей на ўсходзе. 

З аварамі суседнічаюць славянскія 
тэрыторыі, якія яны завуць Белай Харватыяй. 

Калі ж не ўдавацца ў дэталі, то нашымі 
суседзямі на ўсходзе з’яўляюцца паганскія бавары, 
авары і славяне. 

-- Менавіта іх мы і павінны з’яднаць 
касцёлам, мой дарагі. Разлічваю на тваю працу, 
Алкуін, а за тое, што ты, Эйнхард, ужо даведаўся, 
шчыра табе дзякую. 

-- Калі мы з’яднаем касцёлам гэтых, то 
з’яднаем і іншых, і ты будзеш тады цэсарам усіх 
хрысціян! 

-- Не надта падхвальвай мяне, Эйнхард. Ты 
робіш гэта дастаткова добра, пішучы пра мяне 
хроніку. Але будзь пільны, бо можаш скіраваць мяне ў 
абдымкі граху, які мой спаведнік назаве нясціпласцю 
альбо нават пыхай! 

-- Каб захаваць цэсарства, заснаванае маім 
бацькам, што павінен зрабіць я? Ты даваў яму 
парады ў Ахене, падкажы і мне... 

-- Зашмат патрабуеш ад старога чалавека! 
Мне хутка семдзесят і, праўду кажучы, справы 
абацтва шматкроць перавышаюць мае магчымасці, а 
ты чакаеш ад мяне “цэсарскай” парады. 

-- Ты ж напісаў кнігу пра майго бацьку, 
ведаеш усе яго паходы і заваёвы, ведаеш і тое, што 
рабіў я, а таму можаш параіць. Тым больш што, 
баюся нават пра гэта гаварыць, дзяржава наша на 
шляху да распаду... 

-- Не ад мяне чакай пярэчання... 
-- Трэба гэтага пазбегнуць! 
-- Хутчэй трэба было б задумацца, ці можна 

пазбегнуць гэтага распаду? 
-- А хіба можна?  
-- Мо і можна, але, на мой погляд, не варта! 
-- Адказваеш загадкамі? 
-- Я заўсёды раіў Карлу Вялікаму, каб ён 

стараўся заваяваць нямецкія плямёны, маючы за 
саюзніка славян! 

-- А хіба ён рабіў інакш? Мой бацька разам з 
абадрытамі ваяваў супраць саксаў, а пасля іх 
выгнання аддаў тыя землі славянам.  



-- Маеш, напэўна, рацыю, але нашы 
абадрыцкія саюзнікі здабылі з гэтага не шмат 
карысці. Іхні князь Вільчан загінуў, таемна забіты, а 
яго пераемнік Дражка, які дапамагаў твайму бацьку 
ў бітвах з датчанамі, быў украдзены імі і ў якасці 
адплаты замардаваны ў Рэрыку... А хіба не тое ж 
было з іншымі нашымі славянскімі саюзнікамі, хоць 
бы з князем Харватыі Борнай? Ведаю, што з 
найвышэйшага дазволу ён выступіў супраць Паноніі, 
але, насуперак абяцанням, ніводная наша дружына 
не прыйшла яму на дапамогу. Яго войска кінулася 
ўрассыпную, а адзінокага князя я сустрэў пры двары 
ў Ахене... Не найлепшы лёс выпадаў нашым 
славянскім саюзнікам... 

Аднак я меў на ўвазе не тое, калі казаў, што 
раіў Карлу Вялікаму, каб, падпарадкоўваючы сабе 
нямецкія плямёны, ён браў за саюзнікаў славян. Я 
думаў пра значна ранейшы час. Першая славянская 
дзяржава паўстала пры каралі Дагаберце. Тады 
менавіта на іх напалі авары. Супраць іх выступіла 
шмат славянскіх плямён, а на чале іх стаяў адзін з 
нашых купцоў -- Сама. Ён дапамог разбіць качэўных 
авараў і быў прызначаны славянамі на княжы 
сталец. Шмат земляў аб’яднаў ён, яму належалі 
сённяшнія Маравы, Чэхі і Каратанія. Нават 
падпарадкаваная нам тэрыторыя палабскіх сербаў 
паддалася ягонаму панаванню.  

Тады наш кароль Дагаберт пачаў дбаць пра 
далучэнне дзяржавы Сама да нашай. Калі Сама 
адмовіў, Дагаберт пайшоў супраць яго з дружынай і... 
быў разбіты пад Вагастысбургам. З гэтай гісторыі 
вынікае некалькі высноў, якія я выказаў Карлу 
Вялікаму. Па-першае, не варта шукаць далёкіх 
ворагаў, пакуль не перамог бліжэйшых. Па-другое, 
лепей мець ворагаў сваіх ворагаў за саюзнікаў, чым 
супраць сябе. Па-трэцяе, калі нехта з нашых 



апынуўся на чале іншага племені, няхай лепей стане 
васальным князем нашага караля, чым яго ворагам.   

Падсумоўваю – усе гэтыя памылкі дапусціў 
Дагаберт, калі рушыў супраць княства Сама. 
Падобных памылак не дапускаў твой бацька! Ніколі!.. 

-- Цяпер ты перабольшваеш. Усё падводзіш 
да таго, што нямецкія плямёны трэба перамагчы ў 
саюзе са славянамі. А я табе кажу, што, на мой 
погляд, гэта ўжо адбылося. Карл Мартэл перамог 
фрызаў і алеманаў, Піпін Кароткі – лангабардаў, а 
мой бацька канчаткова падпарадкаваў сабе саксаў і 
бавараў. Усё гэта сумесна са славянамі. Сёння можна 
сказаць, што мы маем у сваім падпарадкаванні ўсе 
найбольш значныя нямецкія плямёны. Але цяпер 
нашымі суседзямі аказаліся славяне і адразу сталі 
праціўнікамі! Я прыйшоў да цябе, каб атрымаць 
практычную параду, як перамагчы новага ворага, а 
не выслухоўваць павучанні, якія мо і былі карысныя 
майму бацьку, але не мне! 

-- Не ведаю, ці спатрэбяцца табе мае парады. 
Але калі прыйшоў да мяне, каб мяне павучаць, то 
марны клопат – я яшчэ сяк-так спраўляюся са сваім 
абацтвам. 

-- Калі б я не чакаў тваіх парад, то чаго 
паехаў бы ажно ў Зелігенштат?!  

-- Калі так, то дазволю сабе грэх нясціпласці і 
скажу, што Карл прыслухоўваўся да мяне і стаў 
Карлам Вялікім... Раней я згадваў пра мінулае і пра 
ўрокі, якія з яго вынікаюць. Калі хочаш, называй гэта 
павучаннямі. Аднак дазволь запытацца: ты не хочаш 
болей карысных для цябе “павучанняў”? 

-- Уважліва слухаю. 
-- Вось табе парада: не дабівайся адзінства 

цэсарства! Бо калі зробіш гэта, будзеш разбірацца не 
толькі з праблемамі славян. Паўстануць справы 
княстваў Рэйха і Італіі, узнікне арабская пагроза і 
іншыя... 



-- А як можна пазбегнуць гэтых праблем? 
-- Падзяліць іх паміж іншымі! У цябе ёсць 

сыны. Як ведаю, ты мяркуеш зрабіць Лотара сваім 
пераемнікам – дай яму для здзяйснення адну са 
спраў, якія я пералічыў. А Людовік? Хіба ўжо сёння 
не называюць яго “нямецкім”? Няхай апякуецца 
ўсходнімі тэрыторыямі. Напэўна, дасі яму параду 
адваротную той, якую я некалі даваў Карлу Вялікаму 
наконт таго, што трэба разам з нямецкімі плямёнамі 
падпарадкаваць сабе славян... І будзеш мець рацыю -
- час змяніўся!  

-- А італьянскія княствы? 
-- Хіба ж няма ў цябе яшчэ аднаго сына -- 

Карла? Акрамя таго, успомні, як пра праблемы 
італьянскіх княстваў дбаў яшчэ Піпін Кароткі. 

-- Што ты маеш на ўвазе? 
-- Папа Стэфан ІІ звярнуўся да Піпіна, каб 

той выступіў супраць лангабардаў. Тады Піпін не 
толькі перамог іх, але і перадаў папу экзархат Равэны 
і рымскую акругу... 

-- Папа быў яму ўдзячны. 
-- І гэта таксама! Але найважней тое, што 

цяпер абвастраецца праблема італьянскіх княстваў. А 
менавіта: праз пэўны час нейкае тамтэйшае княства 
пажадае падпарадкаваць сабе касцельную дзяржаву, 
тады папа абавязкова звернецца да нас. Такім чынам 
мы заўсёды будзем кантраляваць італьянскія 
княствы, пры нагодзе дапамагаючы папу! 

-- Такі лёс рымскіх імператараў! 
-- Святыя словы, Людовік, і, як я мяркую, 

нездарма цябе называюць Набожным. 
-- Ты не кпіш? 
-- Хіба я пасмеў бы? 
-- Набожны... кажаш. А арабы? Ты нічога не 

сказаў пра іх. 
-- Будуць праблемай, аднак сёння яны не 

надта палохаюць нас. А тое, што спрабуюць 



пакарыць Сіцылію, з’яўляецца праблемай хутчэй для 
італьянскіх княстваў, чым для нас! 

-- Яны разбілі дзяржаву вестготаў! 
-- Арабскі паход стрымаў Карл Мартэл ля 

Пуацье, а за перамогу над вестготамі мы павінны 
дзякаваць арабам. 

-- Гэта нейкі жарт?.. 
-- Не, ты памятаеш вынікі Сабора ў Таледа? 
-- Кароль быў абавязаны апекавацца 

касцёлам. 
-- Гэта называецца рэлятывізмам памяці... 

Таму што я не магу забыцца, як Сабор у Таледа 
абмежаваў уладу караля ў накладанні падаткаў. Хіба 
ж не мусіў кароль прысягаць, што ніколі не зробіць 
ніякіх падвышак без згоды князёў свецкіх і 
касцельных? Калі б дзяржава вестготаў вытрымала, 
то гэтае рашэнне Сабора было б абавязковым для 
ўсіх. А так заваёва арабамі Таледа і Севільі зняла 
праблему. Няма Таледа – няма рашэння Таледанскага 
Сабора. Кароль, які не можа свабодна ўстанаўліваць і 
збіраць падаткі, неўзабаве перастае быць каралём! 
Памятай пра гэта. Таму ўстанаўлівай іх і збірай. 
Будзеш мець магчымасць выставіць моцную армію. 

-- Можна і такім чынам паглядзець на рэчы, 
але з гэтых парад не вынікае, як засцерагчы нашу 
дзяржаву ад распаду. 

-- Паўтараю: на мой погляд, распаду ані 
можна, ані варта супраціўляцца! Бо калі што-небудзь 
зробіш, імперыя і так падзеліцца на французскую, 
нямецкую і італьянскую, а праблемай будзе толькі 
тое, якая з іх пяройме вядучыя функцыі, альбо, інакш 
кажучы, які з трох тваіх сыноў стане ў будучыні 
цэсарам. 

 
 



ЭПІЗОД ДРУГІ 
 

Зіма 885 года нашай эры 
Людовік Нямецкі – кароль 
Віхінг – біскуп Нітры 
 
 

-- Усе гэтыя падзеі ў мараўскай дзяржаве 
пачаліся значна раней, чым я быў высланы ў Нітру 
пяць гадоў таму. Калі казаць праўду, ты, кароль, стаў 
выканальнікам гэтага. 

--  Ці не хочаш ты, біскупе, нагадаць мне пра 
справу Расціслава? Я загадаў спярша асляпіць яго, а 
пасля пазбавіць жыцця! 

-- Тым не менш, гэта менавіта ён запрасіў на 
Маравы Кірыла і Мяфодзія. 

-- Справы свецкіх узаемаадносін пакінь мне. 
Я хацеў бы зразумець прычыны нездаволенасці 
рымскай курыі ў адносінах да цябе. 

-- Усё пачалося з узвядзення табой на трон 
біскупа Нітры Расціслава. З часам, набіраючыся сілы, 
хоць і не такой, каб супрацьстаяць нам збройна, ён 
увайшоў у зносіны з Візантыяй. Канстанцінопаль 
дбайна падрыхтаваў прыезд на Маравы двух грэкаў, 
братоў з Салонік: Канстанціна і Мяфодзія. Мала таго 
што Канстанцін увёў зручны для славян алфавіт і 
пераклаў для іх “Евангелле”, ён увёў славянскую мову 
і ў касцёл. Гэткі крок мог значна наблізіць славянскія 
дзяржавы да Візантыі. Гэта хутчэй за іншых 
зразумелі баварскія біскупы і ў рымскай курыі 
афіцыйна абвінавацілі Канстанціна ў ерасі. Не буду 
нагадваць, што ў касцёле існуе абавязак адпраўляць 
літургію толькі на трох мовах: лацінскай, грэцкай 
альбо габрэйскай. Канстанцін абавязкова быў бы 
прыцягнуты да адказнасці, але ён як мага хутчэй 
стаў манахам, узяў імя Кірыл і накіраваўся да папы 
Адрыяна ІІ. У дадатак да ўсяго – неўзабаве памёр. 



Папа, усхваляваны гэтымі падзеямі, найперш 
смерцю Кірыла, утварыў сірмійскую мітраполію і 
першым біскупам аб’явіў Мяфодзія. Але той не 
адмовіўся ад славянскага богаслужэння. Таму 
Адальвін – арцыбіскуп Зальцбурга -- дабіўся 
зняволення біскупа Мяфодзія і асуджэння яго ерасі. 
Біскупа кінулі ў лёхі. Папа, абураны гэтым, 
абвінаваціў баварскіх біскупаў у самавольстве – гэта 
значыць у здзяйсненні суда без згоды рымскай курыі 
і загадаў вызваліць Мяфодзія. Але на гэтым справа не 
скончылася: папа прызначыў Мяфодзія на мараўскую 
мітраполію з годнасцю арцыбіскупа! Вось так ерэтык 
знаходзіўся на кафедры мітрапаліта ажно да сваёй 
смерці ў чэрвені бягучага года. Калі Мяфодзій памёр, 
папа прызначыў яго пераемнікам Гаразда, які 
абавязкова захавае славянскае богаслужэнне і тым 
самым застанецца ерэтыком. 

-- Што хочаш зрабіць ты? 
-- Перад выездам я размаўляў з князем 

Святаполкам. Ён абяцаў зняволіць вучняў Мяфодзія: 
Гаразда і Навума, а Ангеляра і Клімента выгнаць з 
Маравіі.  

-- А як на гэта паглядзіць папа? Ці не загадае 
зноў вызваліць Гаразда і ці не прызначыць яго 
арцыбіскупам? 

-- Вось у тым і справа! Паколькі 
супраціўленне баварскіх біскупаў да гэтай пары не 
дало ніякай карысці, то цяпер ад іхняга і ад свайго 
імя я хацеў бы папрасіць у цябе, кароль, асабістага 
заступніцтва ў папы. 

Па-першае, я лічу, што новы папа Стэфан V 
павінен іначай адносіцца да нашых намаганняў. 
Пашырэнне ўплыву Канстанцінопаля – гэта 
адначасовае абмежаванне ўплыву Рыма. Усходняе 
богаслужэнне ўжо ўведзена ў Балгарыі і Сербіі, і я 
ведаю, што прымаюцца меры для ўвядзення яго на 
Русі... 



Спачатку славянскае богаслужэнне на 
Маравах, пасля падпарадкаванне Канстанцінопалю -- 
а з Нітры да Кіева не так і далёка. Нельга гэтага 
дапусціць! Прашу цябе, кароль, падтрымаць нашы 
намаганні! Іначай рыма-каталіцкі касцёл падзеліць 
рубеж дзяржаў, залежных не ад Рыма, а ад 
Канстанцінопаля! Пойдзе Русь пад уплыў Візантыі, і 
там на доўгія вякі заблакуецца наш уплыў! 

-- Так, гэта сур’ёзная справа, я буду 
размаўляць з папам. А ты вяртайся ў Нітру і апякуйся 
дзеяннямі Святаполка... 

 
 

ЭПІЗОД ТРЭЦІ  
 

Восень 962 года нашай эры 
Атон І – імператар 
Адальберт – біскуп, накіраваны з місіяй 

на Русь  
 
 

-- Паколькі ты, Адальберт, вярнуўся так 
хутка, ці значыць гэта, што твая місія не мела 
поспеху? 

-- Калі б гэтае пытанне задаў мне Святы 
Айцец, я адказаў бы, што сваёй місіі я не выканаў. А 
дакладней – не здолеў выканаць. Бо калі княгіня 
Вольга ахвотна спрыяла мне, то пра яе сына сказаць 
гэтага не магу. Русіны – паганскі народ, і іначай пра 
князя Святаслава не скажаш. Я мусіў бы заставацца 
ў Кіеве не два гады, а дваццаць – мо толькі тады 
Святаслаў дазволіў бы сабе збочыць з паганскай 
дарогі. Але найважнейшым для мяне з’яўляецца тое, 
што падчас вяртання з Кіева я даведаўся пра 
ўганараванне цябе гэтай зімою дыядэмай “Святой 
Рымскай Імперыі”. Шчыра пацешыўся і шкадую, што 
да гэтай пары не меў мажлівасці павіншаваць цябе. 



Ніколі нават не думаў, каб такога гонару мог 
удастоіцца ўладар Францыі альбо Італіі, а не ты, 
гаспадар немцаў! 

-- А я наіўна лічыў, што папа зрабіў гэта 
толькі таму, што я найлепшы сярод уладароў, а не 
таму, што я нямецкі кароль. 

-- Я гэта і меў на ўвазе. Наша ўзвышэнне 
адбылося таму, што ты быў найлепшым! 

-- Гэтымі словамі ты задаволіў хутчэй маё 
самалюбства, а не падкрэсліў сціпласць, але хто ж не 
мае хвіліны слабасці?! Аднак вяртаюся да твайго 
задання... Што даведаўся ты пра Русь і яе гульні з 
Канстанцінопалем? 

-- Шмат. Дастаткова для таго, каб сказаць, 
што меў права адтуль вяртацца. 

-- Расказвай. Буду старацца не перапыняць 
цябе дарэмна.  

-- Найбольш даведаўся я ад княгіні Вольгі. 
Мінулую зіму правёў у двары Святаслава, але не мог з 
ім ні дамовіцца, ні ў нечым пераканаць. Вясной 
княгіня забрала мяне ў вёску, якая належала ёй і 
называлася Ольжычы. Менавіта там бывала шмат 
асоб, якія маглі са згоды княгіні расказваць мне пра 
гісторыю Русі. 

З пачутага вынікае, што ўсе славяне 
вялізным гуртам прыйшлі на Днепр ужо даволі даўно. 
Было гэта мо сто, а мо дзвесце гадоў таму. У іх няма 
яшчэ напісаных хронік, датаванне вызначаюць так: 
нешта адбывалася даўно альбо нядаўна. Спярша ўсе 
славяне сабраліся над Дняпром, а пасля разышліся ў 
розныя бакі. Частка пайшла на поўнач, і сёння яны 
нашы ўсходнія суседзі, частка -- на захад, і сёння на 
чале іх стаіць князь Баляслаў, які, калі добра 
памятаю, каля дзесяці гадоў таму аддаў Прагу пад 
тваю апеку, уладар... Тыя, што пайшлі на поўдзень, 
утварылі Балгарыю, Харватыю і Сербію. Частка 
рушыла на ўсход – яны трапілі ў няволю да качэўных 



плямён, такіх рэдкіх, што ў іхняе існаванне аж 
верыць не хацелася... Паколькі, аднак, апавядальнікі 
даказвалі, што гэта праўда, мне даводзіцца ўслед за 
імі паўтарыць тое самае. Тыя плямёны называюцца 
хазарамі, а сталіца іхняя ў горадзе Іціл над Волгай... 

-- Нічога ў гэтым дзіўнага... 
-- Так, акрамя таго, што тыя качэўнікі як 

быццам прынялі Майсееву рэлігію, а афіцыйнай 
мовай лічаць габрэйскую. 

-- Але гэта не можа быць праўдай. Няўжо за 
язычнікамі славянамі яшчэ далей на ўсход 
знаходзяцца Майсеевы вызнаўцы? 

-- І я лічыў так, тым больш што мне 
паведамілі, нібыта хазары паходзяць з яшчэ больш 
далёкага ўсходу. Але я паверыў, што хазары існуюць 
на самай справе. 

-- Вяртаемся да славян. 
-- Найбольш іх засталося над Дняпром, і яны 

з’яўляюцца галоўнай сілай Русі. Табе трэба ведаць, 
уладар, што тую іхнюю дзяржаву ўтварылі не самі 
славяне. Бо яны наогул амаль нідзе сваіх дзяржаў не 
стваралі. 

Дык вось, пачатак княству на Маравах даў 
франкскі купец Сама, які павёў славян спачатку 
супраць авараў, а пасля супраць дагабертаў. 
Перамогшы, уладарыў над імі чвэрць стагоддзя.  

На поўдні – славянская дзяржава сённяшніх 
балгараў, яе ўтварыў цюркскі хан Аспарух, які 
трыста гадоў таму перайшоў праз Дунай і змяшаўся з 
северанамі і іншымі, невядомымі сваёй назвай, 
славянскімі плямёнамі. Такім чынам на поўдні 
з’явілася першая балгара-славянская дзяржава, якая 
дасягнула сённяшняй магутнасці.  

А на поўначы хіба іначай? Ведаю, што ля 
нашых межаў твой крэўны – Віхман саксонскі -- стаў 
правадыром нейкага славянскага племені... На Русі 
было падобнае... 



 -- Пасля раскажаш, які быў пачатак Кіеўскай 
дзяржавы, толькі папярэджваю, каб не ўмешваўся ў 
свецкія справы, калі гэта не датычыць твайго 
задання! 

-- Але ж я ні ў чым не схібіў, выконваючы 
тваё даручэнне! 

-- А чаму тады да расказу пра Русь 
дамешваеш справы графа Віхмана? 

-- Бо ён знаходзіцца на чале славянскага 
племені велетаў. 

-- А перад гэтым ты казаў, што не ведаеш, як 
тое племя называецца. Граф Віхман нічога не робіць 
без майго настаўлення. Гэта добра, што славяне ў 
сваім перабольшаным замілаванні дэмакратыяй не 
здольны выбраць уласных правадыроў. Што ж да 
больш важнай тваёй высновы, нібыта яны не здольны 
ствараць свае дзяржавы, то я маю прыклад, які 
супярэчыць гэтаму. Больш як сто гадоў таму ў 
Візантыі выбухнула вялікае паўстанне, на чале якога 
стаў славянін Фама. Ён быў каранаваны ў Антыохіі 
на цэсара ўсёй Візантыі, выбраўшы імя Канстанцін. І 
быў славянін правадыром не дзяржавы нават, а 
цэлай імперыі. 

-- Але чужой, а не славянскай дзяржавы, 
цэсар! Бо ў сваёй, напэўна, не быў бы выбраны нават 
князем. Ты ж сам казаў, што славяне так палюбілі 
дэмакратыю, што баяцца мець над сабой свайго 
суайчынніка – жадаюць чужых уладароў! Ты казаў 
таксама, што я  павінен гаварыць пра справы Русі. 
Дайшлі ж славяне далёка на паўночны ўсход, заклалі 
Новагарод і Ладагу. Называю гэтыя гарады, бо 
гісторыя Русі пачынаецца з іх. Да Ладагі даплывалі 
лодкі нарманаў, якіх на Русі называюць варагамі, а 
на поўначы вікінгамі. Так сталася, што каля ста гадоў 
таму да Ладагі прыйшла дружына нарманаў для 
абароны горада. На чале тых варагаў стаяў рыцар па 
імені Рурык, а з ім былі ягоныя браты Трувор і Сінеус, 



а таксама бліжэйшыя да яго члены дружыны Алег і 
Свенельд і, напэўна, шмат іншых, імёны якіх не 
захаваліся ў людской памяці. Гэтаму кіраўніку 
нарманскага атрада была перададзена ўлада ў 
Ладазе. Адтуль ён рушыў на Новагарод, дзе перамог 
Вадзіма, кіраўніка новагародскага войска... Пасля 
смерці Рурыка на чале здабытых гарадоў стаў Алег, 
апякун Рурыкавага сына Ігара. І хаця Рурык даў 
пачатак дынастыі іхніх уладароў, на самай справе 
рускую дзяржаву стварыў Алег. Гэта ён вырушыў з 
Новагарода, скарыў Смаленск і Кіеў, які зрабіў 
сталіцай дзяржавы. 

А адтуль рушыў на Канстанцінопаль, ды так 
удала, што Візантыя згадзілася на выгадную для Русі 
дамову, з якой Кіеў да гэтай пары мае вялікую 
карысць.       

Калі Ігар вырас, ён таксама выправіўся з 
войскам супраць Візантыі. Браў удзел у шмат якіх 
ваенных сутычках, а загінуў ад рук славян пры зборы 
даніны з племені драўлян. Тады жонка Ігара княгіня 
Вольга выслала супраць гэтага вераломнага племені 
свайго ваяводу Свенельда. Я меў магчымасць 
пазнаёміцца з ім у княгіні і пачуць яго расказ пра 
паход супраць драўлян. Ён выбіў тое племя, а іхні 
галоўны горад Іскарасцень спаліў! 

І тут я хацеў бы дадаць, што ўсе іхнія гарады, 
нават Кіеў, збудаваны амаль цалкам з дрэва. Нават 
абарончыя сцены, якія яны называюць крамлём, 
таксама драўляныя. Таму Іскарасцень згарэў 
дашчэнту. Калі падрос сын княгіні і Ігара Святаслаў, 
з якім я пазнаёміўся, яму таксама карцела заняцца 
ваеннымі справамі. У гэтым, напэўна, найбольшае 
падабенства славян і нарманаў. І адны, і другія хутка 
хапаюцца за мячы. Мешаніна нармана са славянінам 
дае асаблівую храбрасць і зацятасць. Такім і 
з’яўляецца Святаслаў. 



Я спрабаваў гаварыць з ім пра рэлігію і 
касцёл, але гэта што гарох аб сцяну... Зараз ён плануе 
паход супраць згаданых раней хазараў. Адразу пасля 
гэтага – супраць Балгарыі і Візантыі. Яму нават у 
галаву не прыходзіць, што можа быць пераможаным. 
Зрэшты, я падтрымаў ягоны намер адносна паходу 
на Візантыю і перакананы, што ніякай дамовы альбо 
паразумення супраць нас ён не заключыць. Праўду 
кажучы, мы для Кіева з’яўляемся аддаленым і мала 
вядомым суседам. За суседзяў яны прызнаюць ляхаў,  
так называюць плямёны, падлеглыя Мешку... 
Далейшых заходніх краін не бяруць нават  у разлік. 

-- Пачакай, пачакай! Я не прасіў у ходзе твае 
місіі высвятляць, нападзе кіеўскі князь на Візантыю 
ці не. Хацеў і хачу ведаць, што трэба зрабіць, каб 
супрацьстаяць пашырэнню ўплыву Візантыі на 
нашых бліжэйшых і далейшых суседзяў? 

-- Менавіта на гэтае пытанне я і спрабаваў 
адказаць. Лічу, што Русь трэба пакінуць саму па сабе, 
а яна вырушыць супраць Візантыі. Будучы ў гэтым 
перакананы, я і вярнуўся са сваёй місіі. 

-- Ты сцвярджаеш, што русіны з’яўляюцца 
паганамі, але яны могуць прыняць усходні абрад, і 
тады мы будзем мець клопат, падобна як і на 
Маравах... 

-- Калі Русь будзе змагацца з Візантыяй, то 
такая сітуацыя, цэсар, не павінна здарыцца! Але, 
засцерагаючыся ад падобнай магчымасці, мы 
павінны будаваць сцяну з верных. Хіба ж не гэтаму 
служыць кляштар святога Маўрыкія ў Магдэбургіі?! 

Ад балгараў і сербаў, якія знаходзяцца пад 
уплывам Канстанцінопаля, нас аддзяляюць 
ахрышчаныя князі: харвацкія, чэшскія і абадрыцкія. 
Але ў гэтай сцяне ёсць прабел – край палян! Таму, 
адказваючы на тваё пытанне, лічу, што для нас 
найважней сёння – давесці да як мага хутчэйшага 



хрышчэння князя Мешку і падпарадкаваныя яму 
плямёны. 

-- Ці трэба было, біскупе, ехаць ажно ў далёкі 
Кіеў, каб пераканацца, што мы павінны заняцца 
блізкім краем палян? 

-- Часам з адлегласці лепей відно... 
-- Магчыма, ты маеш рацыю. Чым магу 

аддзячыць табе за вынікі тваёй выправы на Русь? 
-- Быў бы шчаслівы, цэсар, калі б ты захацеў 

заступіцца за мяне перад рымскай курыяй наконт 
майго абацтва ў кляштары ў Вайсенбергу... 

-- Ведаў, што ты зноў пра гэта папросіш! 
Таму не здзіўляйся, але я, калі пачуў пра тваё 
вяртанне, паведаміў курыі, што прызначаю цябе 
натарыюшам маёй канцылярыі, на пэўны час... 

-- Гэта гонар для мяне, але навошта гэты 
“пэўны час”? 

-- Бо хачу сапраўды аддзячыць табе і 
падтрымаць твае намаганні наконт  абацтва.  Аднак 
абатам кляштара ў Вайсенбергу ты станеш толькі ў 
тым годзе, калі Польшча прыме хрышчэнне! 

-- А ты прадбачлівы, цэсар, ведаў, якую 
выснову зраблю я наконт Мешкі. І паслаў мяне ў Кіеў, 
каб у гэтым пераканацца... 

-- Ты ж пра гэта сказаў! 
 
 

ЭПІЗОД ЧАЦВЁРТЫ  
 

Зіма 962 года нашай эры 
Атон І – цэсар 
Віхман – саксонскі граф 
 

-- Экберт і Віхман, твае сыны звязаліся з 
маімі ворагамі! 

-- Калі я, валадар, з’яўляюся тваім леннікам, 
не могуць імі не быць і мае сыны. 



-- Ты павінен згадзіцца, што леннікам 
з’яўляешся не надта добрым, бо заўсёды выступаў 
супраць мяне, у дадатак -- разам са славянамі. 

-- Мне не дазволілі на чале нашых войскаў 
рушыць супраць Мешкі, таму я стараўся іншым 
чынам стаць на чале славянскіх рэдараў, якія не 
з’яўляюцца прыхільнікамі Мешкі. 

-- Бачу, Віхман, што ты не заўважаў маёй 
маўклівай згоды ў дамаганнях верхавенства над 
рэдарамі! 

-- Гэта праўда, але бітву супраць Мешкі ты 
даручыў маркграфу Геру і Герману Білунгу, а не мне! 

-- Даручыў ім бітву супраць абадрытаў і 
лужычан, а не супраць Мешкі. 

-- Але гэта я мог бы перамагчы ўсе тыя 
славянскія плямёны  і дружыну Мешкі!  

-- Бачу, што цябе цяпер надта высока 
ўзносяць амбіцыі. Ад нас залежыць спакой у многіх 
заходніх княствах, сам ведаеш пра тое, што робіцца 
зараз у Італіі, а ты хацеў бы яшчэ ўвесь усход 
настроіць супраць нас?! Маю намер даверыць табе 
важную місію на ўсходзе. Каб выканаць яе, мусіш 
ведаць як мага дакладней маё меркаванне наконт 
бітвы са славянамі. 

-- Ці не хочаш ты расказаць мне, уладар, пра 
славянскія плямёны, разам з якімі альбо супраць якіх 
я змагаўся ўсё жыццё? І тэрыторыю якіх ведаю лепей 
за нашыя землі. 

-- Ты змагаўся толькі на саксонска-
славянскім памежжы, а гэта невялікая частка зямлі, 
якой мне давялося валодаць. Таму яшчэ раз 
паўтараю: калі хочаш выканаць заданне, якое перад 
табой пастаўлю, мусіш мяне ўважліва выслухаць... 
Адкінь пыху і фанабэрыю і проста – слухай! 

-- Слухаю цябе, уладар! 
-- Ужо лепей!.. Дык вось, славянскія сербска-

лужыцкія плямёны былі прыведзены ў падданства 



яшчэ маім бацькам, і гэта не змянілася да 
сённяшняга дня. Іхняя сталіца Гана згарэла, наш 
замак у Мішні стаіць на варце тамтых земляў.  

Падобным чынам знішчаны галоўны горад 
лужычан – Любуш, хоць самі яны зноў падымаюць 
галаву супраць нас. Абадрытаў я перамог і не маю 
ніякага сумнення, што іхні князь Након і яго брат 
Стойгнеў склалі галовы ў бітве над ракой Рэкніца. Я 
загадаў спаліць іхнюю сталіцу Мехлін. Засталіся 
толькі велеты і валыняне. 

-- А плямёны, падлеглыя Мешку? 
-- На ўсё павінен прыйсці свой час. Хіба ты 

не бачыш, а я меркаваў, што гэта відавочна, як 
моцна зацікаўлены я ў перамозе над усімі славянскімі 
плямёнамі, якія знаходзяцца паміж Лабай і Одэрам? І 
што хачу, каб наша мяжа, надзейная мяжа, 
абаперлася на раку Одэр. Таму ведай, што сёння я не 
стаўлю сабе далейшай мэты! 

Ты разумееш не горш за мяне, што няма 
больш трывалай мяжы, чым вірлівая рака. Калі 
ўтрымліваеш яе бераг, а на ім маеш яшчэ і 
ўмацаванні, трымацца можаш гадамі! Мо памятаеш, 
як доўга нашы плямёны мусілі змагацца з рымлянамі, 
каб перайсці Рэйн? Калі ж мы выб’ем славян ажно да 
Одэра  і замацуем мяжу на гэтай рацэ, то з часам 
можна думаць і пра далейшыя намеры. Але не цяпер! 
Зямлю за Одэрам бароняць моцныя Мешкавы 
плямёны, неабдымныя пушчы і гарады-крэпасці. А 
далей мноства рускіх плямён – гэта таксама славяне! 
Дастаткова іх зачапіць, каб засесці ў вайне на шмат 
гадоў. Мы павінны дзейнічаць разважліва. Славяне 
для нас -- грозны вораг, такі, якім мы былі для Рыма. 

-- Менавіта Рым успрымаў нас як варвараў, і 
вось мінулі пакаленні, мы перамаглі, і сёння я 
з’яўляюся цэсарам Рыма. 

-- Аднак калі не мы пераможам славян, яны 
могуць перамагчы нас! Нам нельга паўтараць 



памылкі грэкаў, кельтаў альбо рымлян. Хіба ты не 
ведаў, што кожны наступны народ, які прыходзіць з 
усходу, падпарадкоўвае сабе тых, якія з’явіліся там 
раней?! 

-- А ці нельга паглынуць іх так, як мы зрабілі 
гэта з рымлянамі? 

-- Каб паглынуць, як ты кажаш, трэба 
спачатку перамагчы альбо проста зняволіць. І няма 
чаго лічыць, што адрозненне паміж плямёнамі хутка 
сатрэцца, для гэтага, як ты ведаеш, трэба шмат 
пакаленняў. Таму яшчэ раз кажу: славян павінны 
перамагчы мы, калі не хочам быць пераможанымі імі! 
Аднак задачу гэту павінны вырашаць з развагай, без 
усялякага самавольства, разумееш? 

-- Так, уладар! 
-- То добра. Вясной маркграф Гера рушыць 

супраць нахабных лужычан, ты ж з рэдарамі можаш 
стаць супраць Мешкавага войска, але на нашым 
беразе Одэра. Я не хачу пераносіць бітву праз раку. 
Нам трэба перамагчы велетаў і валынян, і будзе гэта 
не простая бітва. Для ўдзелу ў ёй Мешка і чэшскі 
Баляслаў павінны прыслаць свае атрады як саюзнікі, 
а не як ворагі. Баляслаў зробіць гэта дакладна. Калі ж 
рэдары нападуць на Мешку, ён не стане на наш бок у 
бітве з велетамі і валынянамі. Ты маеш сваю задачу, 
ясна выкладзеную... Ад цябе залежыць, ці ўдасца мне 
на нейкі час прытупіць пільнасць Мешкі. 

-- Разам з Візантыяй яны задумалі нешта 
нядобрае супраць нас, дарагі Іардан. Ты, як знаўца 
славянскіх справаў, напэўна, ведаеш што? 

-- Найдастойнейшы цэсар! Дазволь, я 
пастаўлю тваё пытанне іначай, бо гэта не славяне 
разам з Візантыяй выступаюць супраць нас, а хутчэй 
Візантыя разам са славянамі... 

-- Гэта гучыць больш грозна! 
-- Мяркую, што Візантыя намагаецца 

акружыць нас прыхільнымі да сябе славянамі. 
Усходні абрад прыняла найперш Балгарыя, пасля 
сербы, затым на Маравах з’явіліся Канстанцін  і 
Мяфодзій, а цяпер візантыйчыкі хочуць пашырыць 
свой уплыў на Кіеўскую Русь. Адзіная надзея на 
нарманаў – яны разам са славянамі заўсёды былі 
настроены супраць Канстанцінопаля... 

-- З таго, што ведаю, яны хутчэй сталі 
славянамі, чым нарманамі, ва ўсякім разе, так 
адбылося ў Кіеве.  

-- Ты гаворыш пра нарманаў? Тых самых, 
што стаялі аблогай ля  Парыжа? 

-- Менавіта пра іх. Пяцьдзесят гадоў таму 
яны занялі значныя тэрыторыі ля вусця Сены і 
заклалі там княства Нармандыя. 

-- Занялі? Я, дастойны цэсар, чуў, што справа 
адбывалася іначай. 

-- Не хочаш жа ты Гера, сварыцца са мной? 
-- Хіба ж я пасмеў бы. Ведаю толькі, што яны 

не мусілі здабываць вусце Сены, бо французскі 
кароль Карл аддаў ім тыя землі, палічыўшы, што 



гэткім чынам пазбегне іхніх далейшых нападаў на 
землі франкаў. 

-- Ведаю і пра гэта, Гера. Землі тыя сапраўды 
былі аддадзены нарманскаму правадыру Раланду, 
такім чынам ён стаў леннікам караля Карла ІІІ. Гэта 
не супярэчыць маім высновам, што тыя землі былі 
нейкім чынам здабытыя нарманамі. Але я хацеў 
абмяркоўваць не гэта, а справы ўсходу. Там нарманы 
сталі на чале славян, і гэта праўда, што разам 
дабіраліся аж да Канстанцінопаля. Як стала мне 
вядома, апошні кіеўскі князь Святаслаў вырушыў 
супраць Балгарыі, але быў разбіты візантыйска-
балгарскім войскам. Можна спадзявацца і нават 
быць упэўненым, што гэта скарыстае патрыярх 
Канстанцінопаля і пажадае ўвесці ўсходні абрад на 
Кіеўскай Русі. 

-- Ты хочаш сказаць, уладар, што Візантыя 
можа пагражаць нам з усходу? 

-- А якую мы маем перашкоду з таго боку? З 
поўдня нас аддзяляюць падпарадкаваныя нам  
плямёны харватаў, венграў і чэхаў. А з усходу? Толькі 
княства Мешкі, бо далей ужо Кіеўская Русь. 

-- Атрады Мешкі два гады таму перамог 
Віхман, будучы на чале рэдараў. Доўга не 
падымуцца. 

-- А я ў гэтым перакананы не так моцна, як 
ты, Гера. Мешка рушыў супраць Віхмана з кім 
папала, а не са сваёй дружынай. Скажу іначай. 
Паміж намі і Руссю, якая ў бліжэйшы час можа 
трапіць пад уплыў Візантыі, ляжыць тэрыторыя, 
падлеглая Мешку. Яны называюць яе Польшчай, і 
гэтая Польшча павінна стаць  непераадольнай 
перашкодай для ўплыву з усходу.  

-- Выбачай, уладар, але палякі, якія 
размаўляюць на той самай мове, што і русіны, могуць 
добра з імі паразумецца. Мешка са Святаславам былі 
б сілай... 



-- Бачу, што ты не разумееш мяне, дарагі 
біскупе. Паглядзі на нядаўнюю Рымскую імперыю. 
Пакуль усюды панавала адна рэлігія, імперыя была 
вялізнай, не зважала на мовы і традыцыі многіх 
плямён, якія ўваходзілі ў яе склад. Рэлігія была 
дастаткова моцным клеем, каб утрымліваць 
трываласць імперыі. А калі гэтага стала бракаваць, 
імперыя распалася. Ты ж не хочаш, каб гэткі ж лёс 
напаткаў і нашу імперыю?  Значыць, княства Мешкі 
павінна прыняць хрышчэнне з рук рымскіх біскупаў! 
І з гэтай нагоды я запрасіў цябе, Іардан... 

-- Ведаю з пражскага двара, што Мешка 
дабіваецца рукі Добравы -- дачкі Баляслава, а гэта 
верная дачка касцёла, значыць... 

-- ...Значыць, дарагі біскуп, гэта справа ўжо 
твая, твая і іншых біскупаў. Можаш для 
богаспадобнай мэты выкарыстаць мажлівасці 
пражскага двара альбо ўсялякага іншага. Я ж магу 
надзяліць цябе, Іардан, любымі паўнамоцтвамі, якіх 
ты пажадаеш. Таму ведай: як толькі Мешка прыме 
хрышчэнне, я схільны адразу надаць яму тытул 
“Прыяцель цэсара”, а ленную даніну ён будзе плаціць 
мне не з усіх сваіх земляў, што ажно да Віслы, а 
толькі з тых, што па рацэ Варта... Такая твая місія, 
Іардан. Выканай яе дастойна, бо новае біскупства 
альбо нават арцыбіскупства, створанае на землях 
Мешкі, рымская курыя мае намер аддаць у твае рукі! 

Я вельмі хацеў бы, каб гэтая місія ўдалася, 
але, як зямны ўладар, мушу засцерагацца ад 
небяспекі і іншымі спосабамі. Таму тое, што зараз 
скажу, скіроўваю да цябе, маркграф Гера. Як мага 
хутчэй сустрэнься з Гадонам і перадай яму ўсе свае 
дасведчанні, якія набыў ты ў барацьбе з абадрытамі і 
велетамі, бо я маю намер даверыць Гадону місію 
перамогі над войскам Мешкі, калі б той і далей 
грэшна заставаўся ў паганстве, нягледзячы на твае, 



Іардан, намаганні. Маеце няшмат часу, бо я хачу, каб 
хрышчэнне Польшчы адбылося ўжо ў будучым годзе!.. 

 
 
Слупск, 
студзень 1977 – верасень 2000 – сакавік 2003 
 

Пераклад з польскай мовы 
Анатоля БУТЭВІЧА 

 
 
 

 
 



Змест 
 

Андрэй Прохараў. Гістарычная праўда ў мастацкай 
форме. 

 
РАЗДЗЕЛ 
НАЙДАЎНЕЙШЫ З ДАЎНІХ 
 
ЭПІЗОД ПЕРШЫ 
Вясна 220 года да нашай эры 
ЭПІЗОД ДРУГІ 
Лета 207 года да нашай эры 
ЭПІЗОД ТРЭЦІ 
Лета 125 года да нашай эры 
ЭПІЗОД ЧАЦВЁРТЫ 
Лета 125 года да нашай эры 
 
РАЗДЗЕЛ  
ПАСЛЯ НАЙДАЎНЕЙШАГА З ДАЎНІХ 
 
ЭПІЗОД ПЕРШЫ 
Лета 97 года нашай эры 
ЭПІЗОД ДРУГІ 
Вясна 131 года нашай эры 
 
РАЗДЗЕЛ 
ДАЎНІ 
 
ЭПІЗОД ПЕРШЫ 
Вясна 448 года нашай эры 
ЭПІЗОД ДРУГІ 
Зіма 449 года нашай эры 
ЭПІЗОД ТРЭЦІ 
Зіма 476 года нашай эры 
 
РАЗДЗЕЛ 
ПАСЛЯ ДАЎНЯГА 
 
ЭПІЗОД ПЕРШЫ 
Зіма 490 года нашай эры 
ЭПІЗОД ДРУГІ 
Вясна 553 года нашай эры 
ЭПІЗОД ТРЭЦІ 
Зіма 603 года нашай эры 
ЭПІЗОД ЧАЦВЁРТЫ 



Год 640 нашай эры 
ЭПІЗОД ПЯТЫ 
Зіма 782 года нашай эры 
 
РАЗДЗЕЛ 
БЛІЖЭЙШЫ 
 
ЭПІЗОД ПЕРШЫ 
Зіма 839 года нашай эры 
ЭПІЗОД ДРУГІ 
Зіма 885 года нашай эры 
ЭПІЗОД ТРЭЦІ 
Восень 962 года нашай эры 
ЭПІЗОД ЧАЦВЁРТЫ 
Зіма 962 года нашай эры 
ЭПІЗОД ПЯТЫ 
Зіма 965 года нашай эры 

 
 

Перакладчык выказвае падзяку А. А. Прохараву і 
А. А. Лойку за кваліфікаваную кансультацыю гістарычнага 
кшталту. 

 
Галоўны рэдактар Л. Ф. Анцух 
Карэктар Л. Ф. Савіцкая 
Дызайн Р. М, Найдзен 
Вёрстка Т. І. Снітко 
 
Падпісана да друку 20.07.2007. наклад 500 экз. 

